
Panchadashi

పఞ్చదశీ

పఞ్చదశీ శ్లోక  సఙ్ఖ్యా  ౧౫౭౦
౧ తత్త్వవివేకః ।౬౫
౨ భూతవివేకః । ౧౦౩
౩ పఞ్చకోషవివేకః । ౪౩
౪ ద్వైతవివేకః  ।౬౭
౫ మహావాక్యవివేకః ।౮
౬ చిత్రదీపః  ।౨౯౦
౭ తృప్తిదీపః ।౨౯౭
౮ కూటస్థ దీపః । ౭౬
౯ ధ్యానదీపః । ౧౫౮
౧౦ నాటక దీపః ।౨౬
౧౧ బ్రహ్మానన్దే  యోగానన్దః  । ౧౩౪
౧౨ బ్రహ్మానన్దే  ఆత్మానన్దః  ।౯౦
౧౩ బ్రహ్మానన్దే  అద్వైతానన్దః   । ౧౦౫
౧౪ బ్రహ్మానన్దే  విద్యానన్దః  ।౬౫
౧౫ బ్రహ్మానన్దే  విషయానన్దః  । ౩౫

౧. తత్త్వవివేకోనామ - ప్రథమః  పరిచ్ఛేదః ।
నమః శ్రీశఙ్కరానన్దగురుపాదామ్బుజన్మనే   ।
సవిలాసమహామోహగ్రాహగ్రాసైకకర్మణే    ॥ ౧॥
తత్పాదామ్బురుహద్వన్ద్వసేవానిర్మలచేతసామ్  ।
సుఖబోధాయ తత్త్వస్య వివేకోఽయం విధీయతే ॥ ౨॥
శబ్దస్పర్శాదయో  వేద్యా వైచిత్ర్యాజ్జాగరే    పృథక్ ।
తతోవిభక్తా తత్సంవిదైక్యరూప్యాన్న  భిద్యతే ॥ ౩॥

తథా స్వప్నేఽత్ర వేద్యన్తు న స్థిరం  జాగరే స్థిరమ్  ।
తద్భేదోఽతస్తయోః సంవిదేకరూపా న భిద్యతే ॥ ౪॥
సుప్తోత్త్థితస్య   సౌషుప్తతమోబోధో భవేత్స్మృతిః ।
సా చావబుద్ధవిషయావబుద్ధం   తత్తదా తతః ॥ ౫॥
సబోధోవిషయాద్భిన్నో న బోధాత్స్వప్నబోధవత్ ।
ఏవం స్థానత్రయేఽప్యేకా   సంవిత్తద్వద్దినాన్తరే  ॥ ౬॥
మాసాబ్దాయుగకల్పేషు  గతాగమ్యేష్వనేకధా ।
నోదేతి నాస్తమేత్యేకా సంవిదేషా స్వయంప్రభా  ॥ ౭॥
ఇయమాత్మా పరానన్దః  పరప్రేమాస్పదం  యతః ।
మా న భువం హి భూయాసమితి ప్రేమాత్మనీక్ష్యతే  ॥ ౮॥
తత్ప్రేమాత్మార్థమన్యత్ర  నైవమన్యార్థమాత్మని   ।
అతస్తత్పరమన్తేన పరమానన్దతాత్మనః  ॥ ౯॥
ఇత్థం  సచ్చిత్పరానన్ద ఆత్మా యుక్త్యా తథావిధమ్ ।
పరం బ్రహ్మ  తయోశ్చైక్యం  శ్రుత్యన్తేషూపదిశ్యతే   ॥ ౧౦॥
అభానే న పరం ప్రేమ  భానే న విషయస్పృహా ।
అతోభానేఽప్యభాతాఽసౌ పరమానన్దతాత్మనః  ॥ ౧౧॥
అధ్యేతృవర్గమధ్యస్థ  పుత్రాధ్యయన  శబ్దవత్  ।
భానేఽప్యభానం భానస్య ప్రతిబన్ధేన   యుజ్యతే ॥ ౧౨॥
ప్రతిబన్ధోఽస్తి   భాతీతి వ్యవహారార్హవస్తుని  ।
తం నిరస్య విరుద్ధస్య  తస్యోత్పాదనముచ్యతే ॥ ౧౩॥
తస్య హేతుః సమానాభిహారః పుత్రధ్వనిశ్రుతౌ   ।
ఇహానాదిరవిద్యైవ  వ్యామోహైకనిబన్ధనమ్   ॥ ౧౪॥
చిదానన్దమయబ్రహ్మప్రతిబిమ్బసమన్వితా    ।
తమోరజఃసత్త్వగుణా ప్రకృతిర్ద్వివిధా   చ సా ॥ ౧౫॥
సత్త్వశుద్ధావిశుద్ధిభ్యాం   మాయాఽవిద్యే చ తే మతే ।
మాయాబిమ్బోవశీకృత్య తాం స్యాత్సర్వజ్ఞ ఈశ్వరః ॥ ౧౬॥
అవిద్యావశగస్త్వన్యస్తద్వైచిత్ర్యాదనేకధా    ।

సా కారణశరీరం స్యాత్ప్రాజ్ఞస్తత్రాభిమానవాన్    ॥ ౧౭॥
తమః ప్రధానప్రకృతేస్తద్భోగాయేశ్వరాజ్ఞయా    ।
వియత్పవనతేజోఽమ్బు భువోభూతాని జజ్ఞిరే  ॥ ౧౮॥
సత్త్వాంశైః  పఞ్చభిస్తేషాం క్రమాద్ధీన్ద్రియపఞ్చకమ్    ।
శ్రోత్రత్వగక్షిరసనఘ్రాణాఖ్యాముపజాయతే    ॥ ౧౯॥
తైరన్తఃకరణం   సర్వైర్వృత్తిభేదేన   తద్ద్విధా  ।
మనోవిమర్శరూపం స్యాద్బుద్ధిః  స్యాన్నిశ్చయాత్మికా ॥ ౨౦॥
రజోంఽశైః  పఞ్చభిస్తేషాం క్రమాత్కర్మేన్ద్రియాణి   తు ।
వాక్పాణిపాదపాయూపస్థాభిధానాని  జజ్ఞిరే  ॥ ౨౧॥
తైః  సర్వైః  సహితైః  ప్రాణోవృత్తిభేదాత్స  పఞ్చధా ।
ప్రాణోఽపానః  సమానశ్చోదానవ్యానౌ చ తే పునః ॥ ౨౨॥
బుద్ధికర్మేన్ద్రియప్రాణపఞ్చకైర్మనసా     ధియా ।
శరీరం సప్తదశభిః సూక్ష్మం తల్లిఙ్గముచ్యతే   ॥ ౨౩॥
ప్రాజ్ఞస్తత్రాభిమానేన     తైజసత్వం  ప్రపద్యతే  ।
హిరణ్యగర్భతామీశస్తయోర్వ్యష్టిసమష్టితా   ॥ ౨౪॥
సమష్టిరీశః  సర్వేషాం స్వాత్మతాదాత్మ్యవేదనాత్ ।
తదభావాత్తతోఽన్యే తు కథ్యన్తే వ్యష్టిసంజ్ఞయా   ॥ ౨౫॥
తద్భోగాయ పునర్భోగ్యభోగాయతనజన్మనే ।
పఞ్చీకరోతి భగవాన్ప్రత్యేకం వియదాదికమ్ ॥ ౨౬॥
ద్విధా విధాయ చైకైకం   చతుర్ధా ప్రథమం  పునః ।
స్వస్వేతరద్వితీయాంశైర్యోజనాత్పఞ్చ  పఞ్చ తే ॥ ౨౭॥
తైరణ్డస్తత్ర    భువనభోగ్యభోగాశ్రయోద్భవః  ।
హిరణ్యగర్భః స్థూలేఽస్మిన్దేహే   వైశ్వానరో  భవేత్ ।
తైజసా  విశ్వతాంయాతా దేవ తిర్యఙ్నరాదయః ॥ ౨౮॥
తే పరాగ్దర్శినః  ప్రత్యక్తత్త్వబోధవివర్జితాః     ॥ ౨౯॥
కుర్వతే కర్మ భోగాయ కర్మ కర్తుం చ భుఞ్జతే  ।
నద్యాం కీటా ఇవావర్తాదావర్తాన్తరమాశు  తే ।

వ్రజన్తో  జన్మనో జన్మ లభన్తే నైవ  నిర్వృతిమ్ ॥ ౩౦॥
సత్కర్మపరిపాకాత్తే కరుణానిధినోద్ధృతాః  ।
ప్రాప్య  తీరతరుచ్ఛాయాం విశ్రామ్యన్తి  యథాసుఖమ్ ॥ ౩౧॥
ఉపదేశమవాప్యైవమాచార్యాత్తత్త్వదర్శినః   ।
పఞ్చకోషవివేకేన లభన్తే నిర్వృతిం పరామ్ ॥ ౩౨॥
అన్నం ప్రాణో  మనో బుద్ధిరానన్దశ్చేతి   పఞ్చ తే ।
కోషాస్తైరావృతః  స్వాత్మా విస్మృత్యా సంసృతిం వ్రజేత్  ॥ ౩౩॥
స్యాత్పఞ్చీకృతభూతోత్థో దేహః స్థూలోఽన్న  సంజ్ఞకః  ।
లిఙ్గే తు రాజసైః  ప్రాణైః   ప్రాణః  కర్మేన్ద్రియైః   సహ ॥ ౩౪॥
సాత్త్వికైర్ధీన్ద్రియైః     సాకం విమర్షాత్మా  మనోమయః ।
తైరేవ  సాకం విజ్ఞానమయోధీర్నిశ్చయాత్మికా  ॥ ౩౫॥
కారణే సత్త్వమానన్దమయోమోదాదివృత్తిభిః  ।
తత్తత్కోషైస్తు  తాదాత్మ్యాదాత్మా తత్తన్మయో భవేత్ ॥ ౩౬॥
అన్వయవ్యతిరేకాభ్యాం పఞ్చకోష వివేకతః ।
స్వాత్మానం తత ఉద్ధృత్య  పరం బ్రహ్మ  ప్రపద్యతే  ॥ ౩౭॥
అభానే స్థూలదేహస్య  స్వప్నే యద్భానమాత్మనః ।
సోఽన్వయో వ్యతిరేకస్తద్భానేఽన్యానవభాసనమ్ ॥ ౩౮॥
లిఙ్గభానే  సుషుప్తౌ స్యాదాత్మనో భానమన్వయః ।
వ్యతిరేకస్తు తద్భానే లిఙ్గస్యాభానముచ్యతే  ॥ ౩౯॥
తద్వివేకాద్వివిక్తాః స్యుః కోషాః ప్రాణమనోధియః  ।
తే హి తత్ర గుణావస్థాభేదమాత్రాత్పృథక్కృతాః   ॥ ౪౦॥
సుషుప్త్యభానే భానన్తు సమాధావాత్మనోఽన్వయః ।
వ్యతిరేకస్త్వాత్మభానే సుషుప్త్యనవభాసనమ్ ॥ ౪౧॥
యథాముఞ్జాదిషీకైవమాత్మా   యుక్త్యా సముద్ధృతః  ।
శరీరత్రితయాద్ధీరైః    పరం బ్రహ్మైవ   జాయతే ॥ ౪౨॥
పరాపరాత్మనోరేవం యుక్త్యా సమ్భావితైకతా  ।
తత్త్వమస్యాదివాక్యైః  సా భాగత్యాగేన లక్ష్యతే ॥ ౪౩॥

జగతో యదుపాదానం మాయామాదాయ తామసీమ్ ।
నిమిత్తం శుద్ధసత్త్వాం  తాముచ్యతే బ్రహ్మ  తద్గిరా  ॥ ౪౪॥
యదా మలినసత్త్వాం తాం కామకర్మాదిదూషితమ్ ।
ఆదత్తే తత్పరం బ్రహ్మ  త్వం పదేన తదోచ్యతే ॥ ౪౫॥
త్రితయీమపి  తాం ముక్త్వా పరస్పరవిరోధినీమ్ ।
అఖణ్డం  సచ్చిదానన్దం  మహావాక్యేన లక్ష్యతే ॥ ౪౬॥
సోఽయమిత్యాదివాక్యేషు విరోధాత్తదిదన్త్వయోః ।
త్యాగేన భాగయోరేక ఆశ్రయో  లక్ష్యతే యథా ॥ ౪౭॥
మాయావిద్యే విహాయైవముపాధీ  పరజీవయోః ।
అఖణ్డం  సచ్చిదానన్దం  పరం బ్రహ్మైవ   లక్ష్యతే ॥ ౪౮॥
సవికల్పస్య లక్ష్యత్వే లక్ష్యస్య స్యాదవస్తుతా ।
నిర్వికల్పస్య లక్ష్యత్వం న దృష్టం  న చ సమ్భవి ॥ ౪౯॥
వికల్పో నిర్వికల్పస్య సవికల్పస్య వా భవేత్ ।
ఆద్యే వ్యాహతిరన్యత్రానవస్థాత్మాశ్రయాదయః    ॥ ౫౦॥
ఇదం గుణక్రియాజాతిద్రవ్యసమ్బన్ధవస్తుషు    ।
సమన్తేన స్వరూపస్య సర్వమేతదితీష్యతామ్ ॥ ౫౧॥
వికల్పతదభావాభ్యామసంస్పృష్టాత్మవస్తుని  ।
వికల్పితత్వలక్ష్యత్వసమ్బన్ధాద్యాస్తు  కల్పితాః ॥ ౫౨॥
ఇత్థం  వాక్యైస్తదర్థానుసన్ధానం     శ్రవణం  భవేత్ ।
యుక్త్యా సమ్భావితత్వానుసన్ధానం  మననన్తు తత్ ॥ ౫౩॥
తాభ్యాం నిర్విచికిత్సేఽర్థే చేతసఃస్థాపితస్య  యత్ ।
ఏకతానత్వమేతద్ధి నిదిధ్యాసనముచ్యతే ॥ ౫౪॥
ధ్యాతృధ్యానే పరిత్యజ్య క్రమాద్ధ్యేయైకగోచరమ్    ।
నిర్వాతదీపవచ్చిత్తం సమాధిరభిధీయతే ॥ ౫౫॥
వృత్తయస్తు తదానీమజ్ఞాతా  అప్యాత్మగోచరాః ।
స్మరణాదనుమీయన్తే వ్యుత్థితస్య  సముత్థితాత్  ॥ ౫౬॥
వృత్తీనామనువృత్తిస్తు ప్రయత్నాత్ప్రథమాదపి  ।

అదృష్టాసకృదభ్యాససంస్కారః  సచిరాద్భవేత్ ॥ ౫౭॥
యథా దీపో నివాతస్థ ఇత్యాదిభిరనేకధా ।
భగవానిమమేవార్థమర్జునాయ   న్యరూపయత్ ॥ ౫౮॥
అనాదావిహ సంసారే సఞ్చితాః కర్మకోటయః ।
అనేన విలయంయాన్తి శుద్ధో ధర్మో వివర్ధతే  ॥ ౫౯॥
ధర్మమేఘమిమం ప్రాహుః  సమాధింయోగవిత్తమాః ।
వర్షత్యేష  యతో ధర్మామృతధారాః సహస్రశః  ॥ ౬౦॥
అమునా వాసనాజాలే నిఃశేషం ప్రవిలాపితే  ।
సమూలోన్మూలితే పుణ్యపాపాఖ్యే కర్మ సఞ్చయే ॥ ౬౧॥
వాక్యమప్రతిబద్ధం   సత్ప్రాక్పరోక్షావభాసితే ।
కరామలకవద్బోధమపరోక్షం ప్రసూయతే  ॥ ౬౨॥
పరోక్షం బ్రహ్మవిజ్ఞానం   శాబ్దం  దేశికపూర్వకమ్ ।
బుద్ధిపూర్వకృతం  పాపం కృత్స్నం దహతి వహ్నివత్ ॥ ౬౩॥
అపరోక్షాత్మవిజ్ఞానం  శాబ్దం  దేశికపూర్వకమ్ ।
సంసారకారణాజ్ఞానతమసశ్చణ్డభాస్కరః   ॥ ౬౪॥
ఇత్థం  తత్త్వవివేకం విధాయ విధివన్మనః సమాధాయ ।
విగలితసంసృతిబన్ధః  ప్రాప్నోతి  పారం పదం నరో న హిరాత్ ॥ ౬౫॥
ఇతి తత్త్వవివేకః సమాప్తః ॥ ౧॥

౨.భూతవివేకోనామ- ద్వితీయః పరిచ్ఛేదః ।
సదద్వైతం  శ్రుతం  యత్తత్పఞ్చభూతవివేకతః ।
బోద్ధుం  శక్యం తతో భూతపఞ్చకం ప్రవివిచ్యతే  ॥ ౧॥
శబ్దస్పర్శౌ  రూపరసౌ గన్ధో భూతగుణా ఇమే ।
ఏకద్విత్రిచతుః  పఞ్చగుణా వ్యోమాదిషు క్రమాత్  ॥ ౨॥
ప్రతిధ్వనిర్వియచ్ఛబ్దో  వాయౌ వీసీతి శబ్దనమ్  ।
అనుష్ణాశీతసంస్పర్శో  వహ్నో భుగుభుగుధ్వనిః ।
ఉష్ణః  స్పర్శః ప్రభా  రూపం జలే బులు బులు ధ్వనిః ।
శీతాస్పర్శః శుక్లరూపం  రసో మాధుర్యమీరితమ్ ।

భూమౌ కడకడాశబ్దః  కాఠిన్యం స్పర్శ ఇష్యతే ।
నీలాదికం చిత్రరూపం  మధురామ్లాదికో  రసః ।
సురభీతరగన్ధౌ ద్వౌ గుణాః సమ్యగ్వివేచితాః ॥ ౩॥
శ్రోత్రం   త్వక్చక్షుషి జిహ్వా ఘ్రాణం  చేన్ద్రియపఞ్చకమ్  ।
కర్ణాదిగోలకస్థం   తచ్ఛబ్దాదిగ్రాహకం   క్రమాత్  ।
సౌక్ష్మ్యాత్కార్యానుమేయం తత్ప్రాయో ధావేద్బహిర్ముఖమ్ ॥ ౪॥
కదాచిత్పిహితే కర్ణే శ్రూయతే  శబ్ద ఆన్తరః ।
ప్రాణవాయౌ  జాఠరాగ్నౌ జలపానేఽన్నభక్షణే ।
వ్యాజ్యాన్తే హ్యాన్తరాః స్పర్శామీలనే చాన్తరం తమః ।
ఉద్గారే  రసగన్ధౌ చేత్యక్షాణామాన్తరగ్రహః  ॥ ౫॥
పఞ్చోక్త్యాదానగమనవిసర్గానన్దకాః   క్రియాః  ।
కృషివాణిజ్యసేవాద్యాః పఞ్చస్వన్తర్భవన్తి హి ॥ ౬॥
వాక్పాణిపాదపాయూపస్థైరక్షైస్తత్క్రియాజనిః  ।
ముఖాదిగోలకేష్వాస్తే తత్కర్మేన్ద్రియపఞ్చకమ్  ॥ ౭॥
మనో దశేన్ద్రియాధ్యక్షం  హృత్పద్మగోలకే స్థితమ్  ।
తచ్చాన్తఃకరణం బాహ్యేష్వస్వాతన్త్ర్యాద్వినేన్ద్రియైః    ॥ ౮॥
అక్షేష్వర్థార్పితేష్వేతద్గుణదోషవిచారకమ్   ।
సత్త్వం రజస్తమశ్చాస్య గుణా విక్రియతే  హి తైః  ॥ ౯॥
వైరాగ్యం  క్షాన్తిరౌదార్యమిత్యాద్యాః సత్త్వసమ్భవాః ।
కామక్రోధౌ  లోభయత్నావిత్యాద్యా రజసోత్థితాః  ।
ఆలస్యభ్రాన్తితన్ద్రాద్యా    వికారాస్తమసోత్థితాః  ॥ ౧౦॥
సాత్త్వికైః  పుణ్యనిష్పత్తిః పాపౌత్పత్తిశ్చ రాజసైః  ।
తామసైర్నోభయం  కిన్తు వృథాయుఃక్షపణం భవేత్ ।
అత్రాహమ్ప్రత్యయీ  కర్తేత్యేవం లోకవ్యవస్థితిః  ॥ ౧౧॥
స్పష్టశబ్దాదియుక్తేషు   భౌతికత్వమతిస్ఫుటమ్ ।
అక్షాదావపి తచ్ఛాస్త్రయుక్తిభ్యామవధార్యతామ్  ॥ ౧౨॥
ఏకాదశేన్ద్రియైర్యుక్త్యా   శాస్త్రేణాప్యవగమ్యతే  ।
యావత్కించిద్భవేదేతదిదం శబ్దోదితం  జగత్ ॥ ౧౩॥

ఇదం సర్వం పురా సృష్టేరేకమేవద్వితీయకమ్  ।
సదేవాసీన్నామరూపే నాస్తామిత్యారుణేర్వచః ॥ ౧౪॥
వృక్షస్య స్వగతో భేదః పత్రపుష్పఫలాదిభిః  ।
వృక్షాన్తరాత్సజాతీయో విజాతీయః శిలాదితః ॥ ౧౫॥
తథా సద్వస్తునో భేదత్రయం  ప్రాప్తం   నివార్యతే ।
ఐక్యావధారణద్వైతప్రతిషేధైస్త్రిభిః     క్రమాత్  ॥ ౧౬॥
సతో నావయవాః శంక్యాస్తదంశస్యానిరూపణాత్ ।
నామరూపే న తస్య అంశౌ తయోరద్యాప్యనుద్భవాత్ ॥ ౧౭॥
నామరూపోద్భవస్యైవ  సృష్టిత్వాత్సృష్టితః   పురా ।
న తయోరుద్భవస్తస్మాత్సన్నిరంశం యథా వియత్ ॥ ౧౮॥
సదన్తరం సజాతీయం న వైలక్షణ్యవర్జనాత్   ।
నామరూపోపాధిభేదం వినా నైవ  సతో భిదా ॥ ౧౯॥
విజాతీయమసత్తత్తు న ఖల్వస్తీతి గమ్యతే ।
నాస్యాతః ప్రతియోగిత్వం  విజాతీయాద్భిదా కుతః ॥ ౨౦॥
ఏకమేవాద్వితీయం సత్సిద్ధమత్ర  తు కేచన ।
విహ్వలా అసదేవేదం పురాసీదిత్యవర్ణయన్  ॥ ౨౧॥
మగ్నస్యాబ్ధౌ యథాఽక్షాణి విహ్వలాని తథాఽస్య ధీః ।
అఖణ్డైకరసం  శ్రుత్వా  నిఃప్రచారా  బిభేత్యతః ॥ ౨౨॥
గౌడాచార్యా నిర్వికల్పే సమాధావన్యయోగినామ్ ।
సాకారధ్యాననిష్ఠానామత్యన్తం  భయమూచిరే ॥ ౨౩॥
అస్పర్శయోగో నామైష  దుర్దర్శః  సర్వయోగిభిః ।
యోగినో బిభ్యతి హ్యస్మాదభయే భయదర్శినః ॥ ౨౪॥
భగవత్పూజ్యపాదాశ్చ శుష్కతర్కపటూనమూన్ ।
ఆహుర్మాధ్యమికాన్భ్రాన్తానచిన్త్యేఽస్మిన్సదాత్మని ॥ ౨౫॥
అనాదృత్య శ్రుతిం  మౌర్ఖ్యాదిమే  బౌద్ధస్తపస్వినః   ।
ఆపేదిరే నిరామత్వమనుమానైకచక్షుశః  ॥ ౨౬॥
శూన్యమాసీదితి బ్రూషే  సద్యోగం వా సదాత్మతామ్ ।

శూన్యస్య న తు తద్యుక్తముభయం వ్యాహ తత్త్వతః ॥ ౨౭॥
న యుక్తస్తమసా  సూర్యో నాపి చాసౌ తమోమయః ।
సచ్ఛూన్యయోర్విరోధిత్వాచ్ఛూన్యమాసీత్కథం వద ॥ ౨౮॥
వియదాదేర్నామరూపే మాయయా సతి కల్పితే ।
శూన్యస్య నామరూపే చ తథా చేజ్జీవ్యతాం  చిరమ్ ॥ ౨౯॥
సతోఽపి నామరూపే ద్వే కల్పితే చేత్తదా వద ।
కుత్రేతి  నిరధిష్ఠానో  న భ్రమః  క్వచిదీక్ష్యతే ॥ ౩౦॥
సదాసీదితి శబ్దార్థభేదే   ద్వైగుణ్యమాపతేత్  ।
అభేదే పునరుక్తిః స్యాన్మైవం  లోకే తథేక్షణాత్ ॥ ౩౧॥
కర్తవ్యం కురుతే వాక్యం బ్రూతే  ధార్యస్య ధారణమ్ ।
ఇత్యాదివాసనావిష్టం  ప్రత్యాసీత్సదితీరణమ్  ॥ ౩౨॥
కాలాభావే పురేత్యుక్తిః కాలవాసనయాయుతమ్ ।
శిష్యం ప్రత్యేవ  తేనాత్ర ద్వితీయం న హి శంక్యతే ॥ ౩౩॥
చోద్యం వా పరిహారో వా క్రియతాం  ద్వైతభాషయా  ।
అద్వైతభాషయా  చోద్యం నాస్తి నాపి తదుత్తరమ్ ॥ ౩౪॥
అతస్తిమితగమ్భీరం న తేజో న తమస్తతమ్ ।
అనాఖ్యమనభివ్యక్తం  సత్కించిదవశిష్యతే ॥ ౩౫॥
నను భూమ్యాదికం మాభూత్పరమాణ్వన్త నాశతః ।
కథం తే వియతోఽసత్త్వం బుద్ధిమారోహతీతి  చేత్ ॥ ౩౬॥
అత్యన్తం నిర్జగద్వ్యోమ  యథా తే బుద్ధిమాశ్రితమ్   ।
తథైవ  సన్నిరాకాశం కుతో నాశ్రయతే  మతిమ్ ॥ ౩౭॥
నిర్జగద్వ్యోమ  దృష్టం  చేత్ప్రకాశతమసీ వినా ।
క్వ దృష్టం  కించ తే పక్షే న ప్రత్యక్షం  వియత్ఖలు  ॥ ౩౮॥
సద్వస్తు సిద్ధన్త్వస్మాభిర్నిశ్చితైరనుభూయతే    ।
తూష్ణీం  స్థితౌ  న శూన్యత్వం శూన్యబుద్ధేస్తు  వర్జనాత్  ॥ ౩౯॥
సద్బుద్ధిరపి  చేన్నాస్తి మాస్త్వస్య స్వప్రభత్వతః  ।
నిర్మనస్కత్వసాక్షిత్వాత్సన్మాత్రం  సుగమం నృణామ్ ॥ ౪౦॥

మనోజృమ్భనరాహిత్యే యథా సాక్షీ నిరాకులః ।
మాయాజృమ్భణతః పూర్వం సత్తథైవ  నిరాకులమ్ ॥ ౪౧॥
నిస్తత్త్వా కార్యగమ్యాస్య శక్తిర్మాయాగ్నిశక్తివత్  ।
న హి శక్తి క్వచిత్కైశ్చిద్బుద్ధ్యతే   కారయతః పురా ॥ ౪౨॥
న సద్వస్తు సతః శక్తిర్న  హి వహ్నేః స్వశక్తితా  ।
సద్విలక్షణతాయాన్తు శక్తేః  కిం తత్త్వముచ్యతామ్ ॥ ౪౩॥
శూన్యత్వమితి చేచ్ఛూన్యం మాయాకార్యమితీరితమ్ ।
నశూన్యం నాపి సద్యాదృక్తాదృక్తత్త్వమిహేష్యతామ్   ॥ ౪౪॥
నాసదాసీన్నో సదాసీత్తదానీం కిన్త్వభూత్తమః ।
సద్యోగాత్తమసః సత్త్వం న స్వతస్తన్నిషేధనాత్ ॥ ౪౫॥
అతఏవ ద్వితీయత్వం శూన్యవన్నహి గణ్యతే ।
న లోకే చైత్రతచ్ఛక్త్యోర్జీవితం    గణ్యతే పృథక్ ॥ ౪౬॥
శక్త్యాధిక్యే జీవితం చేద్వర్ధతే  తత్ర వృద్ధికృత్  ।
న శక్తిః  కిన్తు తత్కార్యం యుద్ధకృష్యాదికం  తథా ।
సర్వథా శక్తిమాత్రస్య  న పృథగ్గణనా  క్వచిత్ ।
శక్తికార్యం  తు నైవాస్తి  ద్వితీయం శంక్యతే కథమ్ ॥ ౪౭॥
న కృత్స్నబ్రహ్మవృత్తిః  సా శక్తిః కిన్త్వేకదేశభాక్  ।
ఘటశక్తిర్యథా భూమౌ స్నిగ్ధమృద్యేవ  వర్తతే ॥ ౪౮॥
పాదోఽస్య విశ్వా భూతాని త్రిపాదస్తి  స్వయం ప్రభః  ।
ఇత్యేకదేశవృత్తిత్వం మాయాయా వదతి శ్రుతిః  ॥ ౪౯॥
విష్టభ్యాహమిదం  కృత్స్నమేకాంశేన స్థితో  జగత్ ।
ఇతి కృష్ణోర్జునాయాహ   జగతస్త్వేకదేశతామ్ ॥ ౫౦॥
సభూమిం సర్వతో వృత్వా అత్యతిష్ఠద్దశాఙ్గులమ్    ।
వికారావర్తి చాత్రాస్తి   శ్రుతిసూత్రకృతోర్వచః   ॥ ౫౧॥
నిరంశేఽప్యంశమారోప్య కృత్స్నేంఽశే వేతి పృచ్ఛతః ।
తద్భాషయోత్తరం బ్రూతే  శ్రుతిః  శ్రోతుర్హితైషిణీ    ॥ ౫౨॥
సత్తత్త్వమాశ్రితా   శక్తిః కల్పయేత్సతి విక్రియాః  ।
వర్ణాభిత్తిగతాభిత్తౌ  చిత్రం  నానావిధం యథా ॥ ౫౩॥

ఆద్యో వికార ఆకాశః సోఽవకాశస్వభావాన్ ।
ఆకాశోఽస్తీతి సత్తత్త్వమాకాశేఽప్యనుగచ్ఛతి  ॥ ౫౪॥
ఏకస్వభావం సత్తత్త్వమాకాశో  ద్విస్వభావకః ।
నావకాశః సతి వ్యోమ్ని స చైషోఽపి  ద్వయం స్థితమ్  ॥ ౫౫॥
యద్వా ప్రతిధ్వనిర్వ్యోమ్నో  గుణో నాసౌ సతీక్ష్యతే ।
వ్యోమ్ని ద్వౌ సద్ధ్వనీ  తేన సదేకం ద్విగుణం వియత్ ॥ ౫౬॥
యా శక్తిః కల్పయేద్వ్యోమ సా సద్వ్యోమ్నోరభిన్నతామ్ ।
ఆపాద్య ధర్మధర్మిత్వం వ్యత్యయేనావకల్పయేత్ ॥ ౫౭॥
సతో వ్యోమత్వమాపన్నం వ్యోమ్నః సత్తాన్తు లౌకికాః ।
తార్కికాశ్చావగచ్ఛన్తి మాయాయా ఉచితం హి తత్ ॥ ౫౮॥
యద్యథా వర్తతే తస్య తథాత్వం భాతి మానతః ।
అన్యథాత్వం భ్రమేణేతి  న్యాయోఽయం సర్వలౌకికః ॥ ౫౯॥
ఏవం శ్రుతివిచారాత్ప్రాక్యద్యథా  వస్తు భాసతే ।
విచారేణ విపర్యేతి తతస్తచ్చిన్త్యతాం  వియత్ ॥ ౬౦॥
భిన్నే వియత్సతీ శబ్దభేదాద్బుద్ధేశ్చ   భేదతః ।
వాయ్వాదిష్వనువృత్తం సన్న తు వ్యోమేతి భేదధీః ॥ ౬౧॥
సద్వస్త్వధికవృత్తిత్వాద్ధర్మి  వ్యోమ్నస్తు ధర్మతా ।
ధియా సతః పృథక్కారే బ్రూహి  వ్యోమ కిమాత్మకమ్ ॥ ౬౨॥
అవకాశాత్మకం తచ్చేదసత్తదితి చిన్త్యతామ్ ।
భిన్నం సతోఽసచ్చ నేతి వక్షి చేద్వ్యాహతిస్తవ ॥ ౬౩॥
భాతీతి చేద్భాతు నామభూషణం మాయికస్య తత్ ।
యదసద్భాసమానన్తన్మిథ్యా స్వప్నగజాదివత్ ॥ ౬౪॥
జాతివ్యక్తో దేహిదేహౌ గుణద్రవ్యే  యథా పృథక్ ।
వియత్సతోస్తథైవాస్తు  పార్థక్యం  కోఽత్ర విస్మయః ॥ ౬౫॥
బుద్ధోఽపి  భేదో నో చిత్తే నిరుఢింయాతి చేత్తదా ।
అనైకాగ్ర్యాత్సంశయాద్వా   రూఢ్యభావోఽస్య తే వద ॥ ౬౬॥
అప్రమత్తో  భవ ధ్యానాదాద్యేఽన్యస్మిన్వివేచనమ్ ।

కురు ప్రమాణయుక్తిభ్యాం  తతో రూఢతమో భవేత్ ॥ ౬౭॥
ధ్యానాన్మానాద్యుక్తితోఽపి రూఢే భేద వియత్సతోః ।
న కదాచిద్వియత్సత్యం సద్వస్తు ఛిద్రవన్న  చ ॥ ౬౮॥
జ్ఞస్య  భాతి సదా వ్యోమ నిస్తత్త్వోల్లేఖపూర్వకమ్  ।
సద్వస్త్వపి విభాత్యస్య నిశ్ఛిద్రత్వపురఃసరమ్  ॥ ౬౯॥
వాసనాయాం వివృద్ధాయాం  వియత్సత్యత్వవాదినమ్ ।
సన్మాత్రాబోధయుక్తం  చ దృష్ట్వా  విస్మయతే బుధః ॥ ౭౦॥
ఏవమాకాశమిథ్యాత్వే సత్సత్యత్వే చ వాసితే ।
న్యాయేనానేన వాయ్వాదేః సద్వస్తు ప్రవివిచ్యతామ్  ॥ ౭౧॥
సద్వస్తున్యేకదేశస్థా మాయా తత్రైకదేశగమ్  ।
వియత్తత్రాప్యేకదేశగతో  వాయు ప్రకల్పితః  ॥ ౭౨॥
శోషస్పర్శౌ గతిర్వేగో వాయుధర్మా ఇమే మతాః ।
త్రయః  స్వభావాః సన్మాయావ్యోమ్నాం యే తేఽపి వాయుగాః ॥ ౭౩॥
వాయురస్తీతి సద్భావః సతో వాయౌ పృథక్కృతే ।
నిస్తత్త్వరూపతా  మాయాస్వభావో వ్యోమగో ధ్వనిః ॥ ౭౪॥
సతోఽనువృత్తిః సర్వత్ర వ్యోమ్నో నేతి పురోదితమ్ ।
వ్యోమానువృత్తిరధునా కథం నవ్యాహతం వచః ॥ ౭౫॥
ఛిద్రానువృత్తిర్నేతీతి  పూర్వోక్తిరధునా త్వియమ్ ।
శబ్దానువృత్తిరేవోక్తా  వచసో వ్యాహతిః కుతః ॥ ౭౬॥
నను సద్వస్తుపార్థక్యాదసత్త్వం  చేత్తదా కథమ్ ।
అవ్యక్తమాయావైషమ్యాదమాయామయతాపి   నో ॥ ౭౭॥
నిస్తత్త్వరూపతైవాత్ర   మాయాత్వస్య ప్రయోజికా  ।
సా శక్తికార్యయోస్తుల్యా వ్యక్తావ్యక్తత్వభేదినోః  ॥ ౭౮॥
సదసత్త్వవివేకస్య ప్రస్తుతత్త్వాత్సచిన్త్యతామ్  ।
అసతోఽవాన్తరో భేద ఆస్తాం తచ్చిన్తయాత్ర కిమ్ ॥ ౭౯॥
సద్వస్తుబ్రహ్మశిష్టోంఽశోవాయుర్మిథ్యా   యథా వియత్ ।
వాసయిత్వా చిరం వాయోర్మిథ్యాత్వం మరుతం త్యజేత్ ॥ ౮౦॥

చిన్తయేద్వహ్నిమప్యేవం మరుతో న్యూనవర్తినమ్ ।
బ్రహ్మాణ్డావరణేష్వేషాం   న్యూనాధికవిచారణా ॥ ౮౧॥
వాయోర్దశాంశతోన్యూనోవహ్నిర్వాయౌ  ప్రకల్పితః  ।
పురాణోక్తం తారతమ్యం దశాంశైర్భూతపఞ్చకే  ॥ ౮౨॥
వహ్నిరుష్ణప్రకాశాత్మా   పూర్వానుగతిరత్ర చ ।
అస్తి వహ్నిః సనిస్తత్త్వః  శబ్దవాన్స్పర్శవానపి  ॥ ౮౩॥
సన్మయావ్యోమవాయ్వంశైర్యుక్తస్యాగ్నేర్నిజో   గుణః ।
రూపం తత్ర సతః సర్వమన్యద్బుద్ధ్యా  వివిచ్యతామ్ ॥ ౮౪॥
సతో వివేచితే వహ్నౌ మిథ్యాత్వే సతి వాసితే ।
ఆపో దశాంశతో న్యూనాః కల్పితా ఇతి చిన్తయేత్ ॥ ౮౫॥
సన్త్యాపోఽమూః శూన్యతత్త్వాః సశబదస్పర్శసంయుతాః ।
రూపవత్యోఽన్యధర్మానువృత్యా స్వీయో రసో గుణః ॥ ౮౬॥
సతో వివేచితాస్వప్సు తన్మిథ్యాత్వే చ వాసితే ।
భూమిర్దశాంశతో  న్యూనా కల్పితాప్స్వితి చిన్తయేత్ ॥ ౮౭॥
అస్తిభూస్తత్త్వశూన్యాస్యాః  శబ్దస్పర్శౌ  స్వరూపకౌ ।
రసశ్చ పరతో నైజో  గన్ధః  సత్తా వివిచ్యతామ్ ॥ ౮౮॥
పృథక్కృతాయాం సత్తాయాం భూమిర్మిథ్యావశిష్యతే ।
భూమేర్దశాంశతో  న్యూనం బ్రహ్మాణ్డం   భూమిమధ్యగమ్ ॥ ౮౯॥
బ్రహ్మాణ్డమధ్యే   తిష్ఠన్తి   భువనాని చతుర్దశ  ।
భువనేషు వసన్త్యేషు ప్రాణిదేహా  యథాయథమ్ ॥ ౯౦॥
బ్రహ్మాణ్డలోకదేహేషు   సద్వస్తుని పృథక్కృతే ।
అసన్తోఽణ్డాదయో  భాన్తు తద్భానేఽపీహ కా క్షతిః ॥ ౯౧॥
భూతభౌతికమాయానామసమత్వేఽత్యన్తవాసితే ।
సద్వస్త్వద్వైతమిత్యేషా  ధీర్విపర్యేతి న క్వచిత్ ॥ ౯౨॥
సదద్వైతాత్పృథగ్భూతే  ద్వైతే  భూమ్యాదిరూపిణి ।
తత్తదర్థక్రియా   లోకే యథా దృష్టా తథైవ  సా ॥ ౯౩॥
సాంఖ్యకాణాదబౌద్ధాద్యైర్జగద్భేదో    యథా యథా ।
ఉత్ప్రేక్ష్యతేఽనేకయుక్త్యా భవత్వేష తథా తథా ॥ ౯౪॥

అవజ్ఞాతం  సదద్వైతం  నిఃశంకైరన్యవాదిభిః  ।
ఏవం కా క్షతిర్రస్మాకం  తద్ద్వైతమవజానతామ్  ॥ ౯౫॥
ద్వైతావజ్ఞా  సుస్థితా  చేదద్వైతా  ధీః స్థిరా  భవేత్ ।
స్థైర్యే  తస్యాః పుమానేష జీవన్ముక్త ఇతీర్యతే ॥ ౯౬॥
ఏషా బ్రాహ్మీ  స్థితిః  పార్థ నైనాం  ప్రాప్య  విముహ్యతి ।
స్థిత్వాస్యామన్తకాలేఽపి  బ్రహ్మనిర్వాణమృచ్ఛతి  ॥ ౯౭॥
సదద్వైతేఽనృతద్వైతే   యదన్యోఽన్యైక్యవీక్షణమ్  ।
తస్యాన్తకాలస్తద్భేదబుద్ధిరేవ  న చేతరః ॥ ౯౮॥
యద్వాన్తకాలః ప్రాణస్య  వియోగోస్తు ప్రసిద్ధితః   ।
తస్మిన్కాలేఽపి న భ్రాన్తేర్గతాయాః    పునరాగమః ॥ ౯౯॥
నీరోగ ఉపవిష్టో వా రుగ్ణో వా విలుఠన్భువి ।
మూర్చ్ఛితో వా త్యజేదేష ప్రాణాన్భ్రాన్తిర్న  సర్వథా ॥ ౧౦౦॥
దినే దినే స్వప్నసుప్త్యోరధీతే విస్మృతేఽప్యయమ్ ।
పరేద్యుర్నానధీతః స్యాత్తత్త్వవిద్యా  న నశ్యతి ॥ ౧౦౧॥
ప్రమాణోత్పాదితా  విద్యా ప్రమాణం  ప్రబలం  వినా ।
న నశ్యతి న వేదాన్తాత్ప్రబలం మానమీక్షతే ॥ ౧౦౨॥
తస్మాద్వేదాన్తసంసిద్ధం  సదద్వైతం  న బాధ్యతే ।
అన్తకాలేఽప్యతో భూతవివేకాన్నిర్వృతిః స్థితా  ॥ ౧౦౩॥
ఇతి భూతవివేకనామ ద్వితీయః పరిచ్ఛేదః ॥ ౨॥

౩. పఞ్చకోషవివేకోనామ - తృతీయః పరిచ్ఛేదః ।
గుహాహితం బ్రహ్మ  యత్తత్పఞ్చకోష వివేకతః ।
బోద్ధుం  శక్యం తతః కోషపఞ్చకం ప్రవివిచ్యతే  ॥ ౧॥
దేహాదభ్యన్తరః ప్రాణః  ప్రాణాదభ్యన్తరం  మనః ।
తతః కర్తా తతో భోక్తా గుహా సేయం పరమ్పరా ॥ ౨॥
పితృభుక్తాన్నజాద్వీర్యాజ్జాతోఽన్నేనైవ   వర్ధతే  ।

దేహః సోఽన్నమయో నాత్మా ప్రాక్చోర్ధ్వం   తదభావతః ॥ ౩॥
పూర్వజన్మన్యసత్త్వే తజ్జన్మ  సమ్పాదయేత్కథమ్ ।
భావిజన్మన్యసత్కర్మ న భుఞ్జీతేహ  సంచితమ్ ॥ ౪॥
పూర్ణో దేహే బలం యచ్ఛన్నక్షాణాం యః ప్రవర్తకః   ।
వాయుః ప్రాణమయో  నాసావాత్మా చైతన్యవర్జనాత్   ॥ ౫॥
అహన్తాం మమతాం దేహే గృహాదౌ చ కరోతి యః ।
కామాద్యవస్థయా  భ్రాన్తో  నాసావాత్మా మనోమయః ॥ ౬॥
లీనా సుప్తౌ వపుర్బోధే వ్యాప్నుయాదానఖాగ్రగా  ।
చిచ్ఛాయోపేతధీర్నాత్మా విజ్ఞానమయశబ్దభాక్   ॥ ౭॥
కర్తృత్వకరణత్వాభ్యాం విక్రియేతాన్తరిన్ద్రియమ్   ।
విజ్ఞానమనసీ  అన్తర్బహిశ్చైతే  పరస్పరమ్ ॥ ౮॥
కాచిదన్తర్ముఖా వృత్తిరానన్దప్రతిబిమ్బభాక్   ।
పుణ్యభోగే భోగశాన్తౌ నిద్రారూపేణ  లీయతే ॥ ౯॥
కాదాచిత్కత్వతో నాత్మా స్యాదానన్దమయోఽప్యయమ్  ।
బిమ్బభూతో య ఆనన్ద ఆత్మాసౌ సర్వదా స్థితేః  ॥ ౧౦॥
నను దేహముపక్రమ్య  నిద్రానన్దాన్తవస్తుషు    ।
మాభూదాత్మత్వమన్యస్తు న కశ్చిదనుభూయతే ॥ ౧౧॥
బాఢం నిద్రాదయః  సర్వేఽనుభూయన్తే న చేతరః ।
తథాప్యేతేఽనుభూయన్తే యేన తం కో నివారయేత్ ॥ ౧౨॥
స్వయమేవానుభూతిత్వాత్విద్యతే నానుభావ్యతా ।
జ్ఞాతృజ్ఞానాన్తరాభావాదజ్ఞేయో    న త్వసత్తయా ॥ ౧౩॥
మాధుర్యాదిస్వభావానామన్యత్ర స్వగుణార్పిణామ్ ।
స్వస్మింస్తదర్పణాపేక్షా  నో న చాస్తాన్యదర్పకమ్ ॥ ౧౪॥
అర్పకాన్తరారాహిత్యేప్యస్త్యేషాం తత్స్వభావతా ।
మాభూత్తథానుభావ్యత్వం బోధాత్మా తు న హీయతే ॥ ౧౫॥
స్వయంజ్యోతిర్భవత్యేష పురోఽస్మాత్భాసతేఽఖిలాత్ ।
తమేవ భాన్తమన్వేతి తద్భాసా భాసతే జగత్ ॥ ౧౬॥

యేనేదం జానతే సర్వం తం కేనాన్యేన జానతామ్ ।
విజ్ఞాతారం  కేన విద్యాచ్ఛక్తం వేద్యే తు సాధనమ్ ॥ ౧౭॥
స వేత్తి వేద్యం తత్సర్వం నాన్యస్తస్యాస్తి వేదితా ।
విదితావిదితాభ్యాం తత్పృథక్బోధస్వరూపకమ్ ॥ ౧౮॥
బోధేఽప్యనుభవో యస్య న కథంచన జాయతే ।
తం కథం బోధయేచ్ఛాస్త్రం  లోష్టం  నరసమాకృతిమ్ ॥ ౧౯॥
జిహ్వా మేఽస్తి న వేత్యుక్తిర్లజ్జాయై    కేవలం యథా ।
న బుధ్యతే మయా బోధో బోద్ధవ్య  ఇతి తాదృషీ ॥ ౨౦॥
యస్మిన్యస్మిన్నస్తి లోకే బోధస్తత్తదుపేక్షణే  ।
యద్బోధమాత్రం  తద్బ్రహ్మేత్యేవం ధీర్బ్రహ్మనిశ్చయః ॥ ౨౧॥
పఞ్చకోషపరిత్యాగే సాక్షిబోధావశేషతః ।
స్వస్వరూపం స ఏవ స్యాచ్ఛూన్యత్వం తస్య దుర్ఘటమ్  ॥ ౨౨॥
అస్తి తావత్స్వయం నామ వివాదావిషయత్వతః ।
స్వస్మిన్నపి వివాదశ్చేత్ప్రతివాద్యత్ర కో భవేత్ ॥ ౨౩॥
స్వాసత్త్వన్తు న కస్మైచిద్రోచతే   విభ్రమం  వినా ।
అతఏవ శ్రుతిర్బాధం  బ్రూతే  చాసత్త్వవాదినః ॥ ౨౪॥
అసద్బ్రహ్మేతి చేద్వేద స్వయమేవ భవేదసన్ ।
అతోఽస్య మాభూద్వేద్యత్వం స్వసత్త్వన్త్వభ్యుపేయతామ్  ॥ ౨౫॥
కీదృక్తర్హీతి   చేత్పృచ్ఛేదీదృక్తా నాస్తి తత్ర హి ।
యదనీదృగతాదృక్చ తత్స్వరూపం వినిశ్చిను ॥ ౨౬॥
అక్షాణాం విషయస్త్వీదృక్పరోక్షస్తాదృగుచ్యతే ।
విషయో నాక్షవిషయః స్వత్త్వాన్నాస్యపరోక్షతా ॥ ౨౭॥
అవేద్యోఽప్యపరోక్షోఽతః స్వప్రకాశో  భవత్యయమ్ ।
సత్యం జ్ఞానమనన్తం  చేత్యస్తీహ బ్రహ్మలక్షణమ్  ॥ ౨౮॥
సత్యత్వం బాధరాహిత్యం జగద్బాధైకసాక్షిణః  ।
బాధః కింసాక్షికో బ్రూహి  న త్వసాక్షిక ఇష్యతే ॥ ౨౯॥
అపనీతేషుమూర్తేషు హ్యమూర్తం శిష్యతే వియత్ ।
శక్యేషు బాధితేష్వన్తే శిష్యతే యత్తదేవ తత్ ॥ ౩౦॥

సర్వబాధే న కించిచ్చేద్యన్న కించిత్ తదేవ తత్ ।
భాషా ఏవాత్ర భిద్యన్తే నిర్బాధం తావదస్తి హి ॥ ౩౧॥
అత ఏవ శ్రుతిర్బాధ్యం  బాధిత్వా శేషయత్యదః ।
స ఏష నేతి నేత్యాత్మేత్యతద్వ్యావృత్తిరూపతః ॥ ౩౨॥
ఇదం రూపం తు యద్యావ తత్త్యక్తుం శక్యతేఽఖిలమ్ ।
అశక్యో హ్యనిదం రూపః స ఆత్మా బాధవర్జితః  ॥ ౩౩॥
సిద్ధం  బ్రహ్మణి  సత్యత్వం జ్ఞానత్వం  తు పురోదితమ్ ।
స్వయమేవానుభూతిత్వాదిత్యాదివచనైః  స్ఫుటమ్ ॥ ౩౪॥
న వ్యాపిత్వాద్దేశతోఽన్తో  నిత్యత్వాన్నాపి కాలతః ।
న వస్తుతోఽపి సర్వాత్మ్యాదానన్త్యం బ్రహ్మణి  త్రిధా  ॥ ౩౫॥
దేశకాలాన్యవస్తూనాం కల్పితత్వాచ్చ మాయయా ।
న దేషాదికృతోఽన్తోఽస్తి బ్రహ్మానన్త్యం  స్ఫుటన్తతః ॥ ౩౬॥
సత్యం జ్ఞానమనన్తం  యద్బ్రహ్మ తద్వస్తు తస్య తత్ ।
ఈశ్వరత్వన్తు జీవత్వముపాధిద్వయకల్పితమ్ ॥ ౩౭॥
శక్తిరస్త్యైశ్వరీ   కాచిత్సర్వవస్తునియామికా ।
ఆనన్దమయమారభ్య  గూఢా సర్వేషు వస్తుషు ॥ ౩౮॥
వస్తుధర్మా నియమ్యేరం శక్త్యా నైవ  యదా తదా ।
అన్యోన్యధర్మసాంకర్యాద్విప్లవేత  జగత్ఖలు  ॥ ౩౯॥
చిచ్ఛాయావేశతః శక్తిశ్చేతనేవ  విభాతి సా ।
తచ్ఛక్త్యుపాధిసంయోగాద్బ్రహ్మైవేశ్వరతాం  వ్రజేత్  ॥ ౪౦॥
కోషోపాధివివక్షాయాంయాతి బ్రహ్మైవ   జీవతామ్ ।
పితా పితామహశ్చైకః  పుత్రపౌత్రౌ  యథా ప్రతి  ॥ ౪౧॥
పుత్రాదేరవివక్షాయాం  న పితా న పితామహః ।
తద్వన్నేశో నాపి జీవః శక్తికోషావివక్షణే  ॥ ౪౨॥
య ఏవం బ్రహ్మ  వేదైష  బ్రహ్మైవ   భవతి స్వయమ్ ।
బ్రహ్మణో  నాస్తి జన్మాతః పునరేష న జాయతే ॥ ౪౩॥
ఇతి పఞ్చకోషోవివేకోనామ తృతీయః పరిచ్ఛేదః ॥ ౩॥

panchadashi.pdf 17



పఞ్చదశీ

౪. ద్వైతవివేకో  నామ - చతుర్థః  పరిచ్ఛేదః ।
ఈశ్వరేణాపి జీవేన సృష్టం  ద్వైతం  ప్రపఞ్చ్యతే  ।
వివేకే సతి జీవేన హేయో బన్ధః  స్ఫుటీభవేత్ ॥ ౧॥
మాయాం తు ప్రకృతిం  విద్యాన్మాయినం తు మహేశ్వరమ్ ।
స మాయీ సృజతీత్యాహుః శ్వేతాశ్వతర శాఖినః ॥ ౨॥
ఆత్మా వా ఇదమగ్రేఽభూత్స  ఐక్షత సృజా ఇతి ।
సఙ్కల్పేనాసృజల్లోకాన్స  ఏతానితి బహ్వృచాః ॥ ౩॥
ఖంవాయ్వగ్నిజలోర్వ్యోషధ్యన్నదేహాః క్రమాదమీ  ।
సమ్భూతా బ్రహ్మణస్తస్మాదేతస్మాదాత్మనోఽఖిలాః  ॥ ౪॥
బహు స్యామహమేవాతః ప్రజాయేయేతి  కామతః ।
తపస్తప్త్వాఽసృజత్సర్వం జగదిత్యాహ తైత్తిరిః   ॥ ౫॥
ఇదమగ్రే సదేవాసీద్బహుత్వాయ తదైక్షత  ।
తేజోఽవన్నాణ్డజాదీని  ససర్జేతి  చ సామగాః ॥ ౬॥
విస్ఫులిఙ్గా యథా వహ్నేర్జాయన్తేఽక్షరతస్తథా  ।
వివిధాశ్చిజ్జడా  భావా ఇత్యాథర్వణికీ శ్రుతిః  ॥ ౭॥
జగదవ్యాకృతం పూర్వమాసీద్వ్యాక్రియతేఽధునా  ।
దృశ్యాభ్యాం నామరూపాభ్యాం విరాడాదిషు తే స్ఫుటాః ।
విరాణానుర్నరో గావః ఖరాశ్వాజావయస్తథా ।
పిపీలికావధిద్వన్ద్వమితి  వాజసనేయినః ॥ ౮॥
కృత్వా రూపాన్తరం జైవం  దేహే ప్రావిశదీశ్వరః  ।
ఇతి తాః శ్రుతయః  ప్రాహు  జీవత్వం ప్రాణధారణాత్  ॥ ౯॥
చైతన్యం  యదధిష్ఠానం  లిఙ్గదేహశ్చ  యః పునః ।
చిచ్ఛాయా లిఙ్గదేహస్థా  తత్సంఘోజీవ ఉచ్యతే ॥ ౧౦॥
మాహేశ్వరీ తుయామాయా తస్యా నిర్మాణశక్తివత్ ।
విద్యతే మోహశక్తిశ్చ తం జీవం మోహయత్యసౌ ॥ ౧౧॥
మోహాదనీశతాం ప్రాప్య  మగ్నో వపుషి శోచతి ।

ఈశసృష్టమిదం  ద్వైతం  సర్వముక్తం సమాసతః ॥ ౧౨॥
సప్తాన్నబ్రాహ్మణే  ద్వైతం  జీవసృష్టం  ప్రపఞ్చితమ్  ।
అన్నాని సప్తజ్ఞానేన  కర్మణాజనయత్పితా ॥ ౧౩॥
మర్త్యానామేకం దేవాన్నే ద్వే పశ్వాన్నం చతుర్థకమ్  ।
అన్నత్రితయమాత్మార్థమన్నానాం   వినియోజనమ్ ॥ ౧౪॥
వ్రీహ్యాదికం  దర్శపూర్ణమాసౌ  క్షీరం తథా మనః ।
వాక్ప్రాణశ్చేతి సప్తత్వమన్నానామవగమ్యతామ్ ॥ ౧౫॥
ఈశేన యద్యప్యేతాని నిర్మితాని స్వరూపతః ।
తథాపి జ్ఞానకర్మాభ్యాం  జీవో కార్షీత్తదన్నతామ్   ॥ ౧౬॥
ఈశకార్యం జీవభోగ్యం జగద్ద్వాభ్యాం  సమన్వితమ్ ।
పితృజన్యా భర్తృభోగ్యా యథాయోషిత్తథేష్యతామ్ ॥ ౧౭॥
మాయావృత్త్యాత్మకో హీశసంకల్పః సాధనం జనౌ ।
మనో వృత్త్యాత్మకో జీవో సంకల్పో భోగసాధనమ్ ॥ ౧౮॥
ఈశనిర్మితమణ్యాదౌ వస్తున్యేకవిధే స్థితే  ।
భోక్తృధీవృత్తినానాత్వాత్తద్భోగో బహుధేష్యతే ॥ ౧౯॥
హృష్యత్యేకో మణిం లబ్ధ్వా  క్రుద్ధ్యత్యన్యో   హ్యలాభతః ।
పశ్యత్యేవ విరక్తోఽత్ర న హృష్యతి న కుప్యతి ॥ ౨౦॥
ప్రియోఽప్రియ   ఉపేక్ష్యశ్చేత్యాకారా మణిగాస్త్రయః  ।
సృష్టా జీవైరీశసృష్టం   రూపం సాధారణం త్రిషు  ॥ ౨౧॥
భార్యా స్నుషా ననాన్దా చ యాతామాతేత్యనేకధా ।
ప్రతియోగిధియా యోషిద్భిద్యతే న స్వరూపతః ॥ ౨౨॥
నను జ్ఞానాని  భిద్యన్తామాకారస్తు న భిద్యతే ।
యోషిద్వపుష్యతిశయో న దృష్టో జీవనిర్మితః ॥ ౨౩॥
మైవం  మాంసమయీయోషిత్కాచిదన్యా మనోమయీ ।
మాంసమయ్యా అభేదేఽపి భిద్యతేఽత్ర మనోమయీ ॥ ౨౪॥
భ్రాన్తిస్వప్నమనోరాజ్యస్మృతిష్వస్తు   మనోమయమ్ ।
జాగ్రన్మానేన  మేయస్య న మనోమయతేతి చేత్ ॥ ౨౫॥

బాధం మానే తు మేయేనయోగాత్స్యాద్విషయాకృతిః ।
భాష్యవార్తికకారాభ్యామయమర్థ ఉదాహృతః ॥ ౨౬॥
మూషాసిక్తం యథా తామ్రం  తన్నిభం జాయతే తథా ।
రూపాదీన్ వ్యాప్నువచ్చిత్తం తన్నిభం దృశ్యతే ధ్రువమ్  ॥ ౨౭॥
వ్యఞ్జకో  వా యథా లోకో వ్యఙ్గ్యస్యాకారతామియాత్  ।
సర్వార్థవ్యఞ్జకత్వాద్ధీరర్థాకారా     ప్రదృశ్యతే  ॥ ౨౮॥
మాతుర్మానాభినిష్పత్తిర్నిష్పన్నం మేయమేతి తత్ ।
మేయాభిసంగతం తచ్చ మేయాభత్వం ప్రపద్యతే  ॥ ౨౯॥
సత్యేవం విషయౌ ద్వౌ స్తో ఘటౌ మృణ్మయధీమయౌ ।
మృణ్మయోమానమేయః స్యాత్సాక్షిభాష్యస్తు ధీమయః ॥ ౩౦॥
అన్వయవ్యతిరేకాభ్యాం ధీమయో జీవబన్ధకృత్  ।
సత్యస్మిన్సుఖదుఃఖే స్త స్తస్మిన్నసతి  న ద్వయమ్ ॥ ౩౧॥
అసత్యపి చ బాహ్యార్థే స్వప్నాదౌ బధ్యతే నరః ।
సమాధిసుప్తిమూర్చ్ఛాసు సత్యప్యస్మిన్న బధ్యతే ॥ ౩౨॥
దూరదేశం గతే పుత్రే జీవత్యేవాత్ర తత్పితా ।
విప్రలమ్భకవాక్యేన  మృతం మత్వా ప్రరోదితి  ॥ ౩౩॥
మృతేఽపి తస్మిన్వార్తాయామశ్రుతాయాం  న రోదితి ।
అతః సర్వస్య జీవస్య బన్ధకృన్మానసం  జగత్ ॥ ౩౪॥
విజ్ఞానవాదో  బాహ్యార్థవైయర్థ్యాత్స్యాదిహేతి    చేత్ ।
న హృద్యాకారమాధాతుం బాహ్యస్యాపేక్షితత్త్వతః ॥ ౩౫॥
వైయార్థ్యమస్తు   వా బాహ్యం న వారయితుమీశ్మహే ।
ప్రయోజనమపేక్షన్తే  న మానానితి హి స్థితిః  ॥ ౩౬॥
బన్ధశ్చేన్మానసం  ద్వైతం  తన్నిరోధేన శామ్యతి ।
అభ్యాసేద్యోగమేవాతో బ్రహ్మజ్ఞానేన   కిం వద ॥ ౩౭॥
తాత్కాలిక ద్వైతశాన్తావప్యాగామీజనీక్షయః  ।
బ్రహ్మజ్ఞానం   వినా న స్యాదితి వేదాన్తడిణ్డిమః  ॥ ౩౮॥
అనివృత్తేఽపీశసృష్టే ద్వైతే  తస్య మృషాత్మతామ్ ।

బుద్ధ్వా  బ్రహ్మాద్వయం  బోద్ధుం  శక్యం వస్త్వైక్యవాదినా  ॥ ౩౯॥
ప్రలయే  తన్నివృత్తౌ తు గురుశాస్త్రాద్యభావతః  ।
విరోధిద్వైతాభావేఽపి  న శక్యం బోద్ధుమద్వయమ్  ॥ ౪౦॥
అబాధకం సాధకం చ ద్వైతమీశ్వరనిర్మితమ్  ।
అపనేతుమశక్యం చేత్యాస్తాం తద్ద్విష్యతే  కుతః ॥ ౪౧॥
జీవద్వైతం  తు శాస్త్రీయమశాస్త్రీయమితి   ద్విధా ।
ఉపాదదీతా శాస్త్రీయమాతత్త్వస్యావబోధనాత్  ॥ ౪౨॥
ఆత్మబ్రహ్మవిచారాఖ్యం  శాస్త్రీయం  మానసం జగత్ ।
బుద్ధే తత్త్వే తచ్చ హేయమితి శ్రుత్యనుశాసనమ్  ॥ ౪౩॥
శాస్త్రాణ్యధీత్య  మేధావీ అభ్యస్య చ పునః పునః ।
పరమం బ్రహ్మ  విజ్ఞాయ  ఉల్కావత్తాన్యథోత్సృజేత్ ॥ ౪౪॥
గ్రన్థమభ్యస్య   మేధావీ జ్ఞానవిజ్ఞానతత్పరః   ।
పలాలమివ ధాన్యార్థీ త్యజేద్గ్రన్థమశేషతః   ॥ ౪౫॥
తమేవ ధీరో విజ్ఞాయ  ప్రజ్ఞాం   కుర్వీత బ్రాహ్మణః  ।
నానుధ్యాయాద్బహూఞ్ఛబ్దాన్వాచో  విగ్లాపనం  హి తత్ ॥ ౪౬॥
తమేవైకం  విజానీత హ్యన్యా వాచో విముఞ్చథ ।
యచ్చేద్వాఙ్మనసీ ప్రాజ్ఞ  ఇత్యాద్యాః శ్రుతయః  స్ఫుటాః ॥ ౪౭॥
అశాస్త్రీయమపి  ద్వైతం  తీవ్రం  మన్దమితి  ద్విధా ।
కామక్రోధాదికం  తీవ్రం  మనోరాజ్యం తథేతరత్ ॥ ౪౮॥
ఉభయం తత్త్వబోధాత్ప్రాఙ్నివార్యం బోధసిద్ధయే  ।
సమః సమాహితత్వం చ సాధనేషు శ్రుతం  యతః ॥ ౪౯॥
బోధాదూర్ధ్వం  చ తద్ధేయం  జీవన్ముక్తిప్రసిద్ధయే   ।
కామాదిక్లేశబన్ధేన   యుక్తస్య న హి ముక్తతా ॥ ౫౦॥
జీవన్ముక్తిరియం మా భుజ్జన్మాభావే  త్వహం కృతీ ।
తర్హి జన్మాపి తేఽస్త్యేవ స్వర్గమాత్రాత్కృతీ   భవాన్ ॥ ౫౧॥
క్షయాతిశయదోషేణ స్వర్గో హేయోయదా తదా ।
స్వయం దోషతమాత్మాయం కామాదిః కిం న హీయతే ॥ ౫౨॥

తత్త్వం బుద్ధ్వాపి  కామాదీన్నిఃశేషం న జహాసి చేత్ ।
యథేష్టాచరణం  తే స్యాత్కర్మశాస్త్రాతిలఙ్ఘినః   ॥ ౫౩॥
బుద్ధాద్వైతసతత్త్వస్య   యథేష్టాచరణం  యది ।
శునాం తత్త్వదృశాం చైవ  కోభేదోఽశుచిభక్షణే ॥ ౫౪॥
బోధాత్ పురా మనోదోషమాత్రాత్క్లిష్టోఽస్యథాధునా    ।
అశేషలోకనిన్దా చేత్యహో తే బోధవైభవమ్  ॥ ౫౫॥
విడ్వరాహాదితుల్యత్వం మా కాఙ్క్షీస్తత్త్వవిద్    భవాన్ ।
సర్వధీదోషసంత్యాగాల్లోకైః   పూజ్యస్వ దేవవత్ ॥ ౫౬॥
కామ్యాదిదోషదృష్ట్యాద్యాః  కామాదిత్యాగహేతవః ।
ప్రసిద్ధా  మోక్షశాస్త్రేషు  తానన్విష్య సుఖీ భవ ॥ ౫౭॥
త్యజ్యతామేష కామాదిర్మనోరాజ్యే తు కా క్షతిః ।
అశేషదోషబీజత్వాత్ క్షతిర్భగవతేరితా ॥ ౫౮॥
ధ్యాయతే విషయాన్పుంసః సఙ్గస్తేషూపజాయతే   ।
సఙ్గాత్సంజాయతే  కామః కామాత్క్రోధోఽభిజాయతే ।
క్రోధాద్భవతి  సమ్మోహః సమ్మోహాత్స్మృతివిభ్రమః  ।
స్మృతిభ్రంశాద్బుద్ధినాశో   బుద్ధినాశాత్ప్రణశ్యతి  ॥ ౫౯॥
శక్యం జేతుం మనోరాజ్యం నిర్వికల్పసమాధితః ।
సుసమ్పాదః క్రమాత్సోఽపి  సవికల్పసమాధినా ॥ ౬౦॥
బుద్ధతత్త్వేన  ధీదోషశూన్యేనైకాన్తవాసినా  ।
దీర్ఘం  ప్రణవముచ్చార్య  మనోరాజ్యం విజీయతే ॥ ౬౧॥
జితే తస్మిన్ వృత్తిశూన్యం మనస్తిష్ఠతి  మూకవత్ ।
ఏతత్పదం వశిష్ఠేన  రామాయ బహుధేరితమ్ ॥ ౬౨॥
దృశ్యం నాస్తీతి బోధేన మనసో దృశ్యమార్జనమ్  ।
సమ్పన్నం చేత్తదోత్పన్నా పరా నిర్వాణనిర్వృతిః ।
విచారితమలం శాస్త్రం  చిరముద్గ్రాహితం  మిథః ।
సన్త్యక్తవాసనాన్మౌనాదృతే  న్యస్త్యుత్తమం  పదమ్ ॥ ౬౩॥
విక్షిప్యతే కదాచిద్ధీః  కర్మణా భోగదాయినా ।
పునః సమాహితా సా స్యాత్తదైవాభ్యాసపాటవాత్  ॥ ౬౪॥

విక్షేపో యస్య నాస్త్యస్య బ్రహ్మవిత్త్వం  న మన్యతే ।
బ్రహ్మైవాయమితి   ప్రాహుర్మునయః  పారదర్శినః ॥ ౬౫॥
దర్శనాదర్శనే హిత్వా స్వయం కేవలరూపతః ।
యస్తిష్ఠతి  స తు బ్రహ్మన్బ్రహ్మ  న బ్రహ్మవిత్స్వయమ్  ॥ ౬౬॥
జీవన్ముక్తేః పరా కాష్ఠా జీవద్వైతవివర్జనాత్   ।
లభ్యతేఽసావతోఽత్రేదమీశద్వైతాద్వివేచితమ్   ॥ ౬౭॥
ఇతి ద్వైతవివేకనామ  చతుర్థః  పరిచ్ఛేదః ॥ ౪॥

౫.మహావాక్యవివేకోనామ - పఞ్చమః పరిచ్ఛేదః ।
యేనేక్షతే శ‍ృణోతీదం జిఘ్రతి  వ్యాకరోతి చ ।
స్వాద్వస్వాదూ విజానాతి తత్ప్రజ్ఞానముదీరితమ్  ॥ ౧॥
చతుర్ముఖేన్ద్రదేవేషు  మనుష్యాశ్వశ్వగవాదిషు ।
చైతన్యమేకం  బ్రహ్మాతః  ప్రజ్ఞానం   బ్రహ్మమయ్యపి  ॥ ౨॥
పరిపూర్ణః  పరాత్మాస్మిన్దేహే  విద్యాధికారిణి ।
బుద్ధేః  సాక్షితయా స్థిత్వా  స్ఫురన్నహమితీర్యతే ॥ ౩॥
స్వతః పూర్ణః  పరాత్మాత్ర బ్రహ్మశబ్దేన   వర్ణితః  ।
అస్మీత్యైక్యపరామర్శస్తేన  బ్రహ్మ  భవామ్యహమ్ ॥ ౪॥
ఏకమేవాద్వితీయం సన్నామరూపవివర్జితమ్  ।
సృష్టేః  పురాధునాప్యస్య తాదృక్త్వం తదితీర్యతే ॥ ౫॥
శ్రోతుర్దేహేన్ద్రియాతీతం    వస్త్వత్ర త్వం పదేరితమ్ ।
ఏకతా గృహ్యతేఽసీతి తదైక్యమనుభూయతామ్  ॥ ౬॥
స్వప్రకాశాపరోక్షత్వమయమిత్యుక్తితో  మతమ్ ।
అహఙ్కారాదిదేహాన్తాత్ప్రత్యగాత్మేతి గీయతే ॥ ౭॥
దృశ్యమానస్య సర్వస్య జగతస్తత్త్వమీర్యతే  ।
బ్రహ్మశబ్దేన   తద్బ్రహ్మ స్వప్రకాశాత్మరూపకమ్  ॥ ౮॥
ఇతి మహావాక్యవివేకోనామ పఞ్చమః పరిచ్ఛేదః ॥ ౫॥

౬. చిత్రదీపోనామ  - షష్ఠః  పరిచ్ఛేదః ।
యథా చిత్రపటే  దృష్టమవస్థానాం   చతుష్టయమ్  ।
పరమాత్మని విజ్ఞేయం  తథావస్థాచతుష్టయమ్   ॥ ౧॥
యథా ధౌతో ఘట్టితశ్చ  లాఞ్ఛితో రఞ్జితః  పటః ।
చిదన్తర్యామి సూత్రాణి  విరాట్ చాత్మా తథేర్యతే ॥ ౨॥
స్వతః శుభ్రోఽత్ర  ధౌతః స్యాద్ఘట్టితోఽన్నవిలేపనాత్   ।
మస్యాకారైర్లాఞ్ఛితః   స్యాద్రఞ్జితో   వర్ణపూరణాత్  ॥ ౩॥
స్వతశ్చిదన్తర్యామీ తు మాయావీ సూక్ష్మసృష్టితః  ।
సూత్రాత్మా  స్థూలసృష్ట్యైష   విరాడిత్యుచ్యతే పరః ॥ ౪॥
బ్రహ్మాద్యాఃస్తమ్బపర్యన్తాః   ప్రాణినోఽత్ర  జడా అపి ।
ఉత్తమాధమభావేన వర్తన్తే  పటచిత్రవత్  ॥ ౫॥
చిత్రార్పితమనుష్యాణాం  వస్త్రాభాసాః  పృథక్పృథక్ ।
చిత్రాధారేణ  వస్త్రేణ  సదృశా ఇవ కల్పితాః ॥ ౬॥
పృథక్పృథక్చిదాభాసాశ్చైతన్యాధ్యస్తదేహినామ్  ।
కల్పాన్తే జీవనామానో బహుధా సంసరన్త్యమీ ॥ ౭॥
వస్త్రాభాసస్థితాన్వర్ణాన్యద్వదాధారవస్త్రగాన్     ।
వదన్త్యజ్ఞాస్తథా   జీవసంసారం చిద్గతం  విదుః ॥ ౮॥
చిత్రస్థ  పర్వతాదీనాం వస్త్రాభాసో  న లిఖ్యతే ।
సృష్టిస్థమృత్తికాదీనాం   చిదాభాసాస్తథా న హి ॥ ౯॥
సంసారః పరమార్థోఽయం  సంలగ్నః స్వాత్మవస్తుని ।
ఇతి భ్రాన్తిరవిద్యా   స్యాద్విద్యయైషా  నివర్తతే ॥ ౧౦॥
ఆత్మాభాసస్య జీవస్య సంసారో నాత్మవస్తునః ।
ఇతి బోధో భవేద్విద్యా లభ్యతేఽసౌ విచారణాత్ ॥ ౧౧॥
సదా విచారయేత్తస్మాజ్జగత్జ్జీవపరాత్మనః   ।
జీవభావజగద్భావబాధే స్వాత్మైవ  శిష్యతే ॥ ౧౨॥
నాప్రతీతిస్తయోర్బాధః  కిన్తు మిథ్యాత్వనిశ్చయః ।
నో చేత్సుషుప్తిమూర్చ్ఛాదౌ ముచ్యేతా యత్నతో జనః ॥ ౧౩॥

పరమాత్మావశేషోఽపి తత్సత్యత్వవినిశ్చయః ।
న జగద్విస్మృతిర్నో చేజ్జీవన్ముక్తిర్న   సమ్భవేత్ ॥ ౧౪॥
పరోక్షా చాపరోక్షేతి విద్యా ద్వేధా విచారజా ।
తత్రాపరోక్ష  విద్యాప్తౌ విచారోఽయం సమాప్యతే ॥ ౧౫॥
అస్తి బ్రహ్మేతి  చేద్వేద పరోక్షజ్ఞానమేవ  తత్ ।
అహం బ్రహ్మేతి  చేద్వేద సాక్షాత్కారః స ఉచ్యతే ॥ ౧౬॥
తత్సాక్షాత్కారసిద్ధ్యర్థమాత్మతత్త్వం   వివిచ్యతే ।
యేనాయం సర్వసంసారాత్సద్య ఏవ విముచ్యతే ॥ ౧౭॥
కూటస్థో బ్రహ్మజీవేశావిత్యేవం  చిచ్చతుర్విధా ।
ఘటాకాశమహాకాశౌ జలాకాశాభ్రఖే  యథా ॥ ౧౮॥
ఘటావచ్ఛిన్నఖే నీరం యత్తత్ర ప్రతిబిమ్బితః  ।
సాభ్రనక్షత్ర  -ఆకాశో జలాకాశ-ఉదీర్యతే ॥ ౧౯॥
మహాకాశస్య మధ్యే యన్మేఘమణ్డలమీక్ష్యతే  ।
ప్రతిబిమ్బతయా  తత్ర మేఘాకాశో జలే స్థితః  ॥ ౨౦॥
మేఘాంశరూపముదకం తుషారాకారసంస్థితమ్  ।
తత్ర ఖప్రతిబిమ్బోఽయం  నీరత్వాదనుమీయతే ॥ ౨౧॥
అధిష్ఠానతయా  దేహద్వయావచ్ఛిన్నచేతనః ।
కూటవన్నిర్వికారేణ స్థితః  కూటస్థ -ఉచ్యతే ॥ ౨౨॥
కూటస్థే కల్పితా బుద్ధిస్తత్ర   చిత్ ప్రతిబిమ్బకః  ।
ప్రాణానాం  ధారణాజ్జీవః  సంసారేణ స యుజ్యతే ॥ ౨౩॥
జలవ్యోమ్నా ఘటాకాశోయథా సర్వస్తిరోహితః ।
తథా జీవేన కూటస్థః  సోఽన్యోఽన్యాధ్యాస ఉచ్యతే ॥ ౨౪॥
అయం జీవో న కూటస్థం  వివినక్తి  కదాచన ।
అనాదిరవివేకోఽయంమూలావిద్యేతి గమ్యతామ్ ॥ ౨౫॥
విక్షేపావృతిరూపాభ్యాం ద్విధావిద్యా ప్రకల్పితా  ।
న భాతి నాస్తి కూటస్థ ఇత్యాపాదనమావృతిః ॥ ౨౬॥
అజ్ఞానీ  విదుషా పృష్టః  కూటస్థం  న ప్రబుధ్యతే  ।

న భాతి నాస్తి కూటస్థ ఇతి బుద్ధ్వా  వదత్యపి ॥ ౨౭॥
స్వప్రకాశే  కుతోఽవిద్యా తాం వినా కథమావృతిః ।
ఇత్యాదితర్కజాలాని స్వానుభూతిర్గ్రసత్యసౌ  ॥ ౨౮॥
స్వానుభూతావవిశ్వాసే తర్కస్యాప్యనవస్థితే  ।
కథం వా తార్కికంమన్యస్తత్త్వనిశ్చయమాప్నుయాత్  ॥ ౨౯॥
బుద్ధ్యారోహాయ  తర్కశ్చేదపేక్షేత తథా సతి ।
స్వానుభూతియనుసారేణ తర్క్యతాం మా కుతర్క్యతామ్ ॥ ౩౦॥
స్వానుభూతిరవిద్యాయామావృతౌ చ ప్రదర్శితా  ।
అతః కూటస్థచైతన్యమవిరోధీతి   తర్క్యతామ్ ॥ ౩౧॥
తచ్చేద్విరోధి కేనఏయమావృతిర్హ్యనుభూయతామ్  ।
వివేకస్తు విరోధీస్యాత్తత్త్వజ్ఞానిని   దృశ్యతామ్ ॥ ౩౨॥
అవిద్యావృతకూటస్థే దేహద్వయయుతా చితిః ।
శుక్తౌ రూప్యవదధ్యస్తా విక్షేపాధ్యాస ఏవ హి ॥ ౩౩॥
ఇదమంశస్య సత్యత్వం శుక్తిగం రూప్య ఈక్ష్యతే ।
స్వయన్త్వం వస్తుతా చైవం  విక్షేపే వీక్ష్యతేఽన్యగమ్ ॥ ౩౪॥
నీలపృష్ఠత్రికోణత్వం   యథా శుక్తౌ తిరోహితమ్ ।
అసఙ్గానన్దతాద్యేవం   కూటస్థేఽపి  తిరోహితమ్ ॥ ౩౫॥
ఆరోపితస్య దృష్టాన్తే   రూప్యం నామ యథా తథా ।
కూటస్థాధ్యస్తవిక్షేపనామాహమితి   నిశ్చయః ॥ ౩౬॥
ఇదమంశం స్వతః పశ్యన్ రూప్యమిత్యభిమన్యతే ।
తథా స్వం చ స్వతః పశ్యన్నహమిత్యభిమన్యతే ॥ ౩౭॥
ఇదంత్వరూప్యతే భిన్నే స్వత్వాహన్తే తథేక్ష్యతామ్ ।
సామాన్యం చ విశేషశ్చేత్యుభయత్రాపి  గమ్యతే ॥ ౩౮॥
దేవదత్తః స్వయం గచ్ఛేత్త్వం వీక్షస్వ స్వయం తథా ।
అహం స్వయం న శక్నోమీత్యేవం లౌకే ప్రయుజ్యతే  ॥ ౩౯॥
ఇదం రూప్యమిదం వస్త్రమితి  యద్వదిదం తథా ।
అసౌ త్వమహమిత్యేషు స్వయమిత్యభిమన్యతే ॥ ౪౦॥

26 sanskritdocuments.org



పఞ్చదశీ

అహన్త్వాద్భిద్యతాం స్వత్వం కూటస్థే తేన కిం తవ ।
స్వయం శబ్దార్థ  ఏవైష  కూటస్థ ఇతి మే భవేత్ ॥ ౪౧॥
అన్యత్వవారకం స్వత్వమితి చేదన్యవారణమ్ ।
కూటస్థస్యాత్మతాం  వక్తురిష్టమేవ  హి తద్భవేత్ ॥ ౪౨॥
స్వయమాత్మేతి పర్యాయస్తేన లోకే తయోః సహ ।
ప్రయోగో  నాస్త్యతః స్వత్వమాత్మత్వం చాన్యవారకమ్ ॥ ౪౩॥
ఘటః స్వయం న జానాతీత్యేవం స్వత్వం ఘటాదిషు ।
అచేతనేషు దృష్టం  చేద్దృశ్యతామాత్మసత్త్వతః  ॥ ౪౪॥
చేతనాచేతనభిదా కూటస్థాత్మకృతా  న హి ।
కిన్తు బుద్ధికృతాభాసకృతైవేత్యవగమ్యతామ్   ॥ ౪౫॥
యథా చేతన ఆభాసః కూటస్థే భ్రాన్తికల్పితః   ।
అచేతనో ఘటాదిశ్చ తథా తత్రైవ  కల్పితః ॥ ౪౬॥
తత్త్వేదన్తేఽపి స్వత్వమివ త్వమహమాదిషు ।
సర్వత్రానుగతే  తేన తయోరప్యాత్మతేతి చేత్ ॥ ౪౭॥
తే ఆత్మత్వేఽప్యనుగతే తత్త్వేదన్తే తతస్తయోః ।
ఆత్మత్వం నైవ  సమ్భావ్యం సమ్యక్త్వాదేర్యథా తథా ॥ ౪౮॥
తత్త్వేదన్తే స్వతాన్యత్వే త్వన్తాహన్తే పరస్పరమ్ ।
ప్రతిద్వన్ద్వితయా   లోకే ప్రసిద్ధేనాస్తి   సంశయః ॥ ౪౯॥
అన్యతాయాః ప్రతిద్వన్ద్వీ   స్వయం కూటస్థ ఇష్యతామ్ ।
త్వంతాయాః ప్రతియోగ్యేషోఽహమిత్యాత్మని  కల్పితః ॥ ౫౦॥
అహంతాస్వత్వయోర్భేదే రూప్యతేదన్తయోరివ ।
స్పష్టేఽపి  మోహమాపన్నా ఏకత్వం ప్రతిపేదిరే  ॥ ౫౧॥
తాదాత్మ్యాధ్యాస ఏవాత్ర పూర్వోక్తావిద్యయా కృతః ।
అవిద్యాయాం నివృత్తాయాం తత్కార్యం వినివర్తతే ॥ ౫౨॥
అవిద్యావృతితాదాత్మ్యే విద్యయైవ  వినశ్యతః ।
విక్షేపస్య స్వరూపం తు ప్రారబ్ధక్షయమీక్ష్యతే   ॥ ౫౩॥
ఉపాదానే వినష్టేఽపి  క్షణం కార్యం ప్రతీక్ష్యతే  ।

ఇత్యాహుస్తార్కికాస్తద్వదస్మాకం కిం న సమ్భవేత్ ॥ ౫౪॥
తన్తూనాం  దినసంఖ్యానాం తైస్తాదృక్క్షణ   ఈరితః ।
భ్రమస్యాసంఖ్యకల్పస్య  యోగ్యః క్షణ ఇహేష్యతామ్ ॥ ౫౫॥
వినా క్షోదక్షమం మానం తైర్వృథా  పరికల్ప్యతే ।
శ్రుతియుక్త్యనుభూతిభ్యో  వదతాం కిన్ను దుఃశకమ్ ॥ ౫౬॥
ఆస్తాం దుస్తార్కికైః  సాకం వివాదః ప్రకృతం  బ్రువే  ।
స్వాహమోః సిద్ధమేకత్వం  కూటస్థపరిణామినోః  ॥ ౫౭॥
భ్రామ్యన్తే  పణ్డితంమన్యాః  సర్వే లౌకికతార్కికాః ।
అనాదృత్య శ్రుతిం  మౌర్ఖ్యాత్కేవలాం  యుక్తిమాశ్రితాః  ॥ ౫౮॥
పూర్వాపరపరామర్శవికలాస్తత్ర కేచన ।
వాక్యాభాసాన్స్వస్వపక్షేయోజయన్త్యప్యలజ్జయా  ॥ ౫౯॥
కూటస్థాదిశరీరాన్తసంఘాతస్యాత్మతాం  జగుః ।
లోకాయతాః పామరాశ్చ ప్రత్యక్షాభాసమాశ్రితాః   ॥ ౬౦॥
శ్రౌతీకర్తుం  స్వపక్షన్తే కోషమన్నమయం తథా ।
విరోచనస్య సిద్ధాన్తం   ప్రమాణం  ప్రతిజజ్ఞిరే   ॥ ౬౧॥
జీవాత్మనిర్గమే  దేహమరణస్యాత్ర దర్శనాత్ ।
దేహాతిరిక్త ఏవాత్మేత్యాహుర్లోకాయతాః  పరే ॥ ౬౨॥
ప్రత్యక్షత్వేనాభిమతాహం  ధీర్దేహాతిరేకిణమ్  ।
గమయేదిన్ద్రియాత్మానం  వచ్మీత్యాదిప్రయోగతః  ॥ ౬౩॥
వాగాదినామిన్ద్రియాణాం  కలహః శ్రుతిషు  శ్రుతః  ।
తేన చైతన్యమేతేషామాత్మత్వం  తత ఏవ హి ॥ ౬౪॥
హైరణ్యగర్భాః  ప్రాణాత్మవాదినస్త్వేవమూచిరే  ।
చక్షురాద్యక్షలోపేఽపి ప్రాణసత్త్వే  తు జీవతి ॥ ౬౫॥
ప్రాణో  జాగర్తి సుప్తేషు ప్రాణశ్రైష్ఠ్యాదికం    శ్రుతమ్  ।
కోషః ప్రాణమయః  సమ్యగ్విస్తరేణ ప్రపఞ్చితః  ॥ ౬౬॥
మన ఆత్మా ఇతి మన్యన్త ఉపాసనపరా జనాః ।
ప్రాణస్యాభోక్తృతా  స్పష్టా భోక్తృత్వం మనసస్తతః ॥ ౬౭॥

మన ఏవ మనుష్యాణాం కారణం బన్ధమోక్షయోః  ।
శ్రుతో  మనోమయః కోషస్తేనాత్మేతీరితం మనః ॥ ౬౮॥
విజ్ఞానమాత్మేతి  పర ఆహుః క్షణికవాదినః ।
యతోవిజ్ఞానమూలత్వం  మనసో గమ్యతే స్ఫుటమ్ ॥ ౬౯॥
అహం వృత్తిరిదం వృత్తిరిత్యన్తఃకరణం  ద్విధా ।
విజ్ఞానం  స్యాదహంవృత్తిరిదంవృత్తిర్మనో భవేత్ ॥ ౭౦॥
అహంప్రత్యయబీజత్వమిదంవృత్తేరితిస్ఫుటమ్  ।
అవిదిత్వా స్వమాత్మానం బాహ్యం వేద న తు క్వచిత్ ॥ ౭౧॥
క్షణే క్షణే జన్మనాశావహంవృత్తిర్మితౌ యతః ।
విజ్ఞానం  క్షణికం తేన స్వప్రకాశం  స్వతో మితేః ॥ ౭౨॥
విజ్ఞానమయకోశోఽయం  జీవ ఇత్యాగమా జగుః ।
సర్వసంసార ఏతస్య జన్మనాశసుఖాదికః ॥ ౭౩॥
విజ్ఞానం  క్షణికం నాత్మా విద్యుదభ్రనిమేషవత్  ।
అన్యస్యానుపలబ్ధత్వాచ్ఛూన్యం  మాధ్యమికా జగుః ॥ ౭౪॥
అసదేవేదమిత్యాదావిదమేవ శ్రుతం  తతః ।
జ్ఞానజ్ఞేయాత్మకం   సర్వం జగద్భ్రాన్తిప్రకల్పితమ్   ॥ ౭౫॥
నిరధిష్ఠానవిభ్రాన్తేరభావాదాత్మనోఽస్తితా    ।
శూన్యస్యాపి ససాక్షిత్వాదన్యథా నోక్తిరస్య తే ॥ ౭౬॥
అన్యో విజ్ఞానమయత  ఆనన్దమయ  ఆన్తరః ।
అస్తీత్యేవోపలబ్ధవ్య  ఇతి వైదికదర్శనమ్  ॥ ౭౭॥
అణుర్మహాన్మధ్యమో వేత్యేవం తత్రాపి  వాదినః ।
బహుధా వివదన్తే హి శ్రుతియుక్తిసమాశ్రయాత్   ॥ ౭౮॥
అణుం వదన్త్యన్తరాలాః  సూక్ష్మనాడీప్రచారతః  ।
రోమ్ణః  సహస్రభాగేన  తుల్యాసు ప్రచరత్యయమ్  ॥ ౭౯॥
అణోరణీయానేషోఽణుః సూక్ష్మాత్సూక్ష్మతరం త్వితి ॥
అణుత్వమాహుః శ్రుతయః  శతశోఽథ సహస్రశః  ॥ ౮౦॥
వాలాగ్రశతభాగస్య  శతధా కల్పితస్య చ ।

భాగో జీవః స విజ్ఞేయ  ఇతి చాహపరా శ్రుతిః  ॥ ౮౧॥
దిగమ్బరా మధ్యమత్వమాహురాపాదమస్తకమ్ ।
చైతన్యవ్యాప్తిసందృష్టేరానఖాగ్రశ్రుతేరపి     ॥ ౮౨॥
సూక్ష్మనాడీ ప్రచారస్తు  సూక్ష్మైరవయవైర్భవేత్  ।
స్థూలదేహస్య  హస్తాభ్యాం కఞ్చుకప్రతిమోకవత్  ॥ ౮౩॥
న్యూనాధికశరీరేషు ప్రవేశోఽపి  గమాగమైః  ।
ఆత్మాంశానాం భవేత్తేన మధ్యమత్వం సునిశ్చితమ్ ॥ ౮౪॥
సంశస్య ఘటవన్నాశో భవత్యేవ తథా సతి ।
కృతనాశాకృతాభ్యాగమయోః కో వారకో భవేత్ ॥ ౮౫॥
తస్మాదాత్మా మహానేవ నైవాణుర్నాపి  మధ్యమః ।
ఆకాశవత్సర్వగతో నిరంశః శ్రుతిసంమతః  ॥ ౮౬॥
ఇత్యుక్త్వా తద్విశేషేఽపి బహుధా కలహం యయుః ।
అచిద్రూపోఽథ  చిద్రూపాశ్చిదచిద్రూప   ఇత్యపి ॥ ౮౭॥
ప్రాభాకరాస్తార్కికాశ్చ  ప్రాహురస్యాచిదాత్మతామ్  ।
ఆకాశవద్ద్రవ్యమాత్మా  శబ్దవత్తద్గుణశ్చితిః    ॥ ౮౮॥
ఇచ్ఛాద్వేషప్రయత్నాశ్చ  ధర్మాధర్మౌ సుఖాసుఖే ।
తత్సంస్కారాశ్చ తస్యైతే  గుణాశ్చితివదీరితాః ॥ ౮౯॥
ఆత్మనో మనసాయోగే స్వాదృష్టవశతో  గుణాః ।
జాయన్తేఽథ ప్రలీయన్తే  సుషుప్తేఽదృష్టసంక్షయాత్  ॥ ౯౦॥
చితిమత్త్వాచ్చేతనోఽయమిచ్ఛాద్వేషప్రయత్నవాన్  ।
స్యాద్ధర్మాధర్మయోః  కర్తా భోక్తా దుఃఖాదిమత్త్వతః ॥ ౯౧॥
యథాత్ర కర్మవశతః కాదాదికం ముఖాదికమ్ ।
తథా లోకాన్తరే దేహే కర్మణేచ్ఛాది జన్యతే ॥ ౯౨॥
ఏవం చ సర్వగస్యాపి సమ్భవేతాం గమాగమౌ ।
కర్మకాణ్డః  సమగ్రోఽత్ర  ప్రమాణమితి  తేఽవదన్ ॥ ౯౩॥
ఆనన్దమయకోషో  యః సుషుప్తౌ పరిశిష్యతే ।
అస్పష్టచిత్స  ఆత్మైషాం  పూర్వకోశోఽస్య తే గుణాః ॥ ౯౪॥

గూఢం చైతన్యముత్ప్రేక్ష్య  బోధాబోధస్వరూపతామ్ ।
ఆత్మనో బ్రువతే  భాట్టాశ్చిదుత్ప్రేక్ష్యోత్థితస్మృతేః   ॥ ౯౫॥
జడో భూత్వా తదాస్వాప్సమితి జాడ్యస్మృతిస్తదా ।
వినా జాడ్యానుభూతిం న కథంచిదుపపద్యతే ॥ ౯౬॥
ద్రష్టుర్దృష్టేరలోపశ్చ     శ్రుతః  సుప్తౌ తతస్త్వయమ్ ।
అప్రకాశప్రకాశాభ్యామాత్మా   ఖద్యోతవద్యుతః ॥ ౯౭॥
నిరంశస్యోభయాత్మత్వం న కథంచిద్ఘటిష్యతే  ।
తేన చిద్రూప  ఏవాత్మేత్యాహుః సాంఖ్యా వివేకినః ॥ ౯౮॥
జాడ్యాంశః ప్రకృతేరూపం  వికారి త్రిగుణం  చ తత్ ।
చితో భోగాపవర్గార్థం   ప్రకృతిః  సా ప్రవర్తతే   ॥ ౯౯॥
అసఙ్గాయాశ్చితేర్బన్ధమోక్షౌ   భేదాగ్రహాన్మతౌ  ।
బన్ధమోక్షవ్యవస్థార్థం    పూర్వేషామివ చిద్భిదా ॥ ౧౦౦॥
మహతః పరమవ్యక్తమితి ప్రకృతిరుచ్యతే  ।
శ్రుతాక్సఙ్గతా   తద్వదసఙ్గో హీత్యతః స్ఫుటా ॥ ౧౦౧॥
చిత్సన్నిధౌ ప్రవృత్తాయా  ప్రకృతేర్హి  నియామకమ్ ।
ఈశ్వరం బ్రువతే  యోగాః స జీవేభ్యః పరః శ్రుతః  ॥ ౧౦౨॥
ప్రధానక్షేత్రజ్ఞపతిర్గుణేశ     ఇతి హి శ్రుతిః  ।
ఆరణ్యకే సంభ్రమేణ  హ్యన్తర్యామ్యుపపాదితః ॥ ౧౦౩॥
అత్రాపి  కలహాయన్తే వాదినః స్వస్వయుక్తిభిః ।
వాక్యాన్యపి యథాప్రజ్ఞం   దార్ఢ్యాయోదాహరన్తి  హి ॥ ౧౦౪॥
క్లేశకర్మవిపాకైస్తదాశయైరప్యసంయుతః     ।
పుంవిశేషో భవేదీశో జీవవత్సోఽప్యసఙ్గచిత్  ॥ ౧౦౫॥
తథాపి పుంవిశేషత్వాద్ఘటతేఽస్య  నియన్తృతా ।
అవ్యవస్థౌ బన్ధమోక్షావాపతేతామిహాన్యథా  ॥ ౧౦౬॥
భీషాస్మాదిత్యేవమాదావసఙ్గస్య  పరాత్మనః ।
శ్రుతం  తద్యుక్తమప్యస్య క్లేశకర్మాద్యసఙ్గమాత్   ॥ ౧౦౭॥
జీవానామప్యసఙ్గత్వాత్క్లేశాది   న హ్యథాపి చ ।

వివేకాగ్రహతః  క్లేశకర్మాది  ప్రాగుదీరితమ్  ॥ ౧౦౮॥
నిత్యజ్ఞానప్రయత్నేచ్ఛాగుణానీశస్య   మన్వతే ।
అసఙ్గస్య  నియన్తృత్వమయుక్తమితి తార్కికాః ॥ ౧౦౯॥
పుంవిశేషత్వమప్యస్య గుణైరేవ  న చాన్యథా ।
సత్యకామః సత్యసంకల్ప ఇత్యాదిశ్రుతిర్జగౌ   ॥ ౧౧౦॥
నిత్యజ్ఞానాదిమత్త్వేఽస్య  సృష్టిరేవ  సదా భవేత్ ।
హిరణ్యగర్భ ఈశోఽతో లిఙ్గదేహేన  సంయుతః ॥ ౧౧౧॥
ఉద్గీథబ్రాహ్మణే   తస్య మాహాత్మ్యమతివిస్తృతమ్ ।
లిఙ్గసత్త్వేఽపి   జీవత్వం నాస్య కర్మాద్యభావతః ॥ ౧౧౨॥
స్థూలదేహం  వినా లిఙ్గదేహో  న క్వాపి దృశ్యతే ।
వైరాజో  దేహ ఈశోఽతః సర్వతో మస్తకాదిమాన్ ॥ ౧౧౩॥
సహస్రశీర్షేత్యేవం   హి విశ్వతశ్చక్షురిత్యపి ।
శ్రుతమిత్యాహురనిశం  విశ్వరూపస్య చిన్తకాః ॥ ౧౧౪॥
సర్వతః పాణిపాదత్వే కృమ్యాదేరపి చేశతా ।
తతశ్చతుర్ముఖో దేవ ఏవేశో నేతరః పుమాన్ ॥ ౧౧౫॥
పుత్రార్థం   తముపాసీనా ఏవమాహుః ప్రజాపతిః  ।
ప్రజా  అసృజతేత్యాదిశ్రుతిశ్చోదాహరన్త్యమీ  ॥ ౧౧౬॥
విష్ణోర్నాభేః  సముద్భూతో వేధాః కమలజస్తతః ।
విష్ణురేవేశ  ఇత్యాహుర్లోకే  భాగవతా జనాః ॥ ౧౧౭॥
శివస్య పాదావన్వేష్టుం  శార్ఙ్గ్యశక్తస్తతః    శివః ।
ఈశో న విష్ణురిత్యాహుః  శైవా  ఆగమమానినః ॥ ౧౧౮॥
పురత్రయం  సాదయితుం విఘ్నేశం సోఽప్యపూజయత్ ।
వినాయకం ప్రాహురీశం  గాణపత్యమతే రతాః ॥ ౧౧౯॥
ఏవమన్యే స్వస్వపక్షాభిమానేనాన్యథాన్యథా ।
మన్త్రార్థవాదకల్పాదీనాశ్రిత్య    ప్రతిపేదిరే  ॥ ౧౨౦॥
అన్తర్యామిణమారభ్య స్థావరాన్తేశవాదినః  ।
సన్త్యశ్వత్థార్కవంశాదేః  కులదైవత్వదర్శనాత్  ॥ ౧౨౧॥

తత్త్వనిశ్చయకామేన న్యాయాగమవిచారిణామ్ ।
ఏకైవ  ప్రతిపత్తిః  స్యాత్సాప్యత్ర స్ఫుటముచ్యతే ॥ ౧౨౨॥
మాయాం తు ప్రకృతిం  విద్యాన్మాయినం తు మహేశ్వరమ్ ।
అస్యావయవభూతైస్తు  వ్యాప్తం సర్వమిదం జగత్ ॥ ౧౨౩॥
ఇతి శ్రుత్యనుసారేణ  న్యాయో నిర్ణయ  ఈశ్వరే ।
తథా సత్యవిరోధః స్యాత్స్థావరాన్తేశవాదినామ్  ॥ ౧౨౪॥
మాయా చేయం తమోరూపా తాపనీయే తదీరణాత్ ।
అనుభూతిం తత్ర మానం ప్రతియజ్ఞే  శ్రుతిః  స్వయమ్ ॥ ౧౨౫॥
జడం మోహాత్మకం తచ్చేత్యనుభావయతి శ్రుతిః  ।
ఆబాలగోపం స్పష్టత్వాదానన్త్యం  తస్య సాబ్రవీత్  ॥ ౧౨౬॥
అచిదాత్మఘటాదినాం యత్స్వరూపం జడం హి తత్ ।
యత్ర కుణ్ఠీభవేద్బుద్ధిః   స మోహ ఇతి లౌకికాః ॥ ౧౨౭॥
ఇత్థం  లౌకికదృష్ట్యైతత్సర్వైరప్యనుభూయతే   ।
యుక్తిదృష్ట్యా  త్వనిర్వాచ్యం నాసదాసీదితిశ్రుతేః  ॥ ౧౨౮॥
నాసదాసీద్విభాతత్వాన్నో సదాసీచ్చ బాధనాత్ ।
విద్యాదృష్ట్యా  శ్రుతం  తుచ్ఛం తస్య నిత్యనివృత్తితః ॥ ౧౨౯॥
తుచ్ఛానిర్వచనీయా చ వాస్తవీ చేత్యసౌ త్రిధా  ।
జ్ఞేయా మాయా త్రిభిర్బోధైః   శ్రౌతయౌక్తికలౌకికైః   ॥ ౧౩౦॥
అస్య సత్త్వమసత్త్వం చ జగతో దర్శయత్యసౌ ।
ప్రసారణాచ్చ  సంకోచాద్యథా చిత్రపటస్తథా  ॥ ౧౩౧॥
అస్వతన్త్రా హి మాయాస్యాదప్రతీతేర్వినా  చితిమ్ ।
స్వతన్త్రాపి  తథైవ  స్యాదసఙ్గస్యాన్యథాకృతేః  ॥ ౧౩౨॥
కూటస్థాసఙ్గమాత్మానం   జడత్త్వేన కరోతి సా ।
చిదాభాసస్వరూపేణ జీవేశావపి నిర్మమే ॥ ౧౩౩॥
కూటస్థమనుపాఋత్య  కరోతి జగదాదికమ్ ।
దుర్ఘటైకవిధాయిన్యాం   మాయాయాం కా చమత్కృతిః ॥ ౧౩౪॥
ద్రవత్వముదకే  వహ్నావుష్ణ్యం  కాఠిన్యమశ్మని ।

మాయాయాదుర్ఘటత్వం  చ స్వతః సిద్ధ్యతి  నాన్యథా ॥ ౧౩౫॥
న వేత్తి మాయినం లోకోయావత్తావచ్చమత్కృతిమ్ ।
ధత్తే మనసి పశ్చాత్తు మాయైషేత్యుపశామ్యతి  ॥ ౧౩౬॥
ప్రసరన్తి  హి చోద్యాని జగద్వస్తుత్వవాదిషు ।
న చోదనీయం మాయాయాం తస్యాచ్చోద్యైకరూపతః  ॥ ౧౩౭॥
చోద్యేఽపి యది చోద్యం స్యాత్తచ్చోద్యే చోద్యతే మయా ।
పరిహార్యం తతశ్చోద్యం న పునః ప్రతిచోద్యతామ్  ॥ ౧౩౮॥
విస్మయైకశరీరాయా మాయాయాశ్చోద్యరూపతః ।
అన్వేష్యః పరిహారోఽస్యా బుద్ధిమద్భిః  ప్రయత్నతః  ॥ ౧౩౯॥
మాయాత్వమేవ నిశ్చేయమితి చేత్తర్హి నిశ్చిను ।
లోకప్రసిద్ధమాయాయా   లక్షణం యత్తదీక్ష్యతామ్ ॥ ౧౪౦॥
న నిరూపయితుం శక్యా విస్పష్టం  భాసతే చయా ।
సామాయేతీన్ద్రజాలాదౌ  లోకాః సమ్ప్రతిపేదిరే ॥ ౧౪౧॥
స్పష్టం  భాతి జగచ్చేదమశక్యం తన్నిరూపణమ్ ।
మాయామయం జగత్తస్మాదీక్షస్వాపక్షపాతతః ॥ ౧౪౨॥
నిరూపయితుమారబ్ధే నిఖిలైరపి  పణ్డితైః   ।
అజ్ఞానం  పురతస్తేషాం భాతి కక్షాసు కాసుచిత్ ॥ ౧౪౩॥
దేహేన్ద్రియాదయో  భావా వీర్యేణోత్పాదితాః కథమ్ ।
కథం వా తత్ర చైతన్యమిత్యుక్తే  తే కిముత్తరమ్ ॥ ౧౪౪॥
వీర్యస్యైష  స్వభావశ్చేత్కథం తద్విదితం త్వయా ।
అన్వయవ్యతిరేకౌయౌ భగ్నౌ తౌ వ్యర్థవీర్యతః  ॥ ౧౪౫॥
న జానామి కిమప్యేతదిత్యన్తే శరణం తవ ।
అత ఏవ మహన్తోఽస్యాః ప్రవదన్తీన్ద్రజాలతామ్   ॥ ౧౪౬॥
ఏతస్మాన్కిమివేన్ద్రజాలమపరం  యద్గర్భవాసస్థితమ్ 
రేతశ్చేతతి హస్తమస్తకపదం ప్రోద్భూతనానాఙ్కురమ్  ।
పర్యాయేణ శిశుత్వయౌవనజరారోగైరనేకైర్వృతమ్ 
పశ్యత్యత్తి శ‍ృణోతి జిఘ్రతి  తథా గచ్ఛత్యథాగచ్ఛతి ॥ ౧౪౭॥
దేహవద్వటధానాదౌ సువిచార్యావలోక్యతామ్ ।

34 sanskritdocuments.org



పఞ్చదశీ

క్వ ధానా కుత్ర వా వృక్షస్తస్మాన్మాయేతి నిశ్చిను ॥ ౧౪౮॥
నిరుక్తావభిమానం యే దధతే తార్కికాదయః ।
హర్షమిశ్రాదిభిస్తే   తు ఖణ్డనాదౌ  సుశిక్షితాః ॥ ౧౪౯॥
అచిన్త్యాః ఖలు యే భావా న తాంస్తర్కేషుయోజయేత్ ।
అచిన్త్యరచనారూపం మనసాపి జగత్ఖలు  ॥ ౧౫౦॥
అచిన్త్యరచనాశక్తిబీజం మాయేతి నిశ్చిను ।
మాయాబీజం తదేవైకం  సుషుప్తావనుభూయతే ॥ ౧౫౧॥
జాగ్రత్స్వప్నజగత్తత్ర  లీనం బీజ ఇవ ద్రుమః  ।
తస్మాదశేషజగతో వాసనాస్తత్ర సంస్థితాః  ॥ ౧౫౨॥
యాబుద్ధివాసనాస్తాసు  చైతన్యం  ప్రతిబిమ్బతి  ।
మేఘాకాశవదస్పష్టశ్చిదాభాసోఽనుమీయతామ్  ॥ ౧౫౩॥
సాభాసమేవ తద్బీజం ధీరూపేణ ప్రరోహతి  ।
అతో బుద్ధౌ చిదాభాసో విస్పష్టం  ప్రతిభాసతే  ॥ ౧౫౪॥
మాయాభాసేన జీవేశౌ కరోతీతి శ్రుతౌ  శ్రుతమ్  ।
మేఘాకాశజలాకాశావివ తౌ సువ్యవస్థితౌ  ॥ ౧౫౫॥
మేఘవద్వర్తతే మాయా మేఘస్థితతుషారవత్  ।
ధీవాసనాశ్చిదాభాసస్తుషారస్థఖవత్స్థితః   ॥ ౧౫౬॥
మాయాధీనశ్చిదాభాసః శ్రుతౌ  మాయీ మహేశ్వరః ।
అన్తర్యామీ చ సర్వజ్ఞో జగద్యోనిః స ఏవ హి ॥ ౧౫౭॥
సౌషుప్తమానన్దమయం  ప్రక్రమ్యైవం    శ్రుతిర్జగౌ   ।
ఏష సర్వేశ్వర ఇతి సోఽయం వేదోక్త ఈశ్వరః ॥ ౧౫౮॥
సర్వజ్ఞత్వాదికే  తస్య నైవ  విప్రతిపద్యతామ్  ।
శ్రౌతార్థస్యావితర్క్యత్వాన్మాయాయాం   సర్వసమ్భవాత్ ॥ ౧౫౯॥
అయం యత్సృజతే విశ్వం తదన్యథయితుం పుమాన్ ।
న కోఽపి శక్తస్తేనాయం  సర్వేశ్వర ఇతి ఈరితః ॥ ౧౬౦॥
అశేషప్రాణిబుద్ధీనాం   వాసనాస్తత్ర సంస్థితాః  ।
తాభిః క్రోడీకృతం  సర్వం తేన సర్వజ్ఞ ఈరితః ॥ ౧౬౧॥

వాసనానాం పరోక్షత్వాత్సర్వజ్ఞత్వం  న హీక్ష్యతే ।
సర్వబుద్ధిషు  తద్దృష్ట్వా   వాసనాస్వనుమీయతామ్ ॥ ౧౬౨॥
విజ్ఞానమయముఖ్యేషు  కోషేష్వన్యత్ర చైవ  హి ।
అన్తస్తిష్ఠన్యమయతి   తేనాన్తర్యామితాం వ్రజేత్  ॥ ౧౬౩॥
బుద్ధౌ తిష్ఠన్నాన్తరోఽస్యాధియానీక్ష్యశ్చ  ధీవపుః ।
ధియమన్తర్యమయతీత్యేవం వేదేన ఘోషితమ్ ॥ ౧౬౪॥
తన్తుః పటే స్థితో  యద్వదుపాదానతయా తథా ।
సర్వోపాదానరూపత్వాత్సర్వత్రాయమవస్థితః   ॥ ౧౬౫॥
పటాదప్యాన్తరస్తన్తుస్తన్తోరప్యంశురాన్తరః   ।
ఆన్తరత్వస్య విశ్రాన్తిర్యత్రాసావనుమీయతామ్    ॥ ౧౬౬॥
ద్విత్ర్యాన్తరత్వకక్షాణాం   దర్శనేఽప్యయమాన్తరః ।
న వీక్ష్యతే తతోయుక్తిశ్రుతిభ్యామేవ  నిర్ణయః  ॥ ౧౬౭॥
పటరూపేణ సంస్థానాత్పటస్తన్తోర్వపుర్యథా  ।
సర్వరూపేణ సంస్థానాత్సర్వమస్య  వపుస్తథా ॥ ౧౬౮॥
తన్తోః సంకోచవిస్తారచలనాదౌ పటస్తథా ।
అవశ్యమేవ భవతి న స్వాతన్త్ర్యం  పటే మనాక్ ॥ ౧౬౯॥
తథాన్తర్యామ్యయం యత్ర యయా వాసనయాయథా ।
విక్రీయతే  తథావశ్యం భవత్యేవ న సంశయః ॥ ౧౭౦॥
ఈశ్వరః సర్వభూతానాం హృద్దేశేఽర్జున   ! తిష్ఠతి  ।
భ్రామయన్సర్వభూతాని  యన్త్రారూఢాని  మాయయా ॥ ౧౭౧॥
సర్వభూతాని విజ్ఞానమయాస్తే  హృదయే స్థితాః  ।
తదుపాదానభూతేశస్తత్ర విక్రియతే  ఖలు ॥ ౧౭౨॥
దేహాదిపఞ్జరం  యన్త్రం  తదారోహోఽభిమానితా ।
విహితప్రతిసిద్ధేషు   ప్రవృత్తిర్భ్రమణం   భవేత్ ॥ ౧౭౩॥
విజ్ఞానమయరూపేణ  తత్ప్రవృత్తిస్వరూపతః ।
స్వశక్త్యేశో  విక్రియతే  మాయయాభ్రామణం  హి తత్ ॥ ౧౭౪॥
అన్తర్యమయతీత్యుక్త్యా యమేవార్థః  శ్రుతౌ  శ్రుతః  ।

పృథివ్యాదిషు సర్వత్ర న్యాయోఽయంయోజ్యతాం ధియా ॥ ౧౭౫॥
జానామి ధర్మం న చ మే ప్రవృత్తి  -
ర్జానామ్యధర్మం  న చ మే నివృత్తిః ।

కేనాపి దేవేన హృది స్థితేన
యథా నియుక్తోఽస్మి తథా కరోమి ॥ ౧౭౬॥

నార్థః  పురుషకారేణేత్యేవం మా శంక్యతాం యతః ।
ఈశః పురుషకారస్య రూపేణాపి వివర్తతే ॥ ౧౭౭॥
ఈదృగ్బోధేనేశ్వరస్య ప్రవృత్తిర్మైవ    వార్యతామ్ ।
తథాపీశస్య బోధేన స్వాత్మాసఙ్గత్వధీజనిః  ॥ ౧౭౮॥
తావతా ముక్తిరిత్యాహుః శ్రుతయః  స్మృతయస్తథా ।
శ్రుతిస్మృతీ  మమైవాజ్ఞే  ఇత్యపీశ్వరభాషితమ్ ॥ ౧౭౯॥
ఆజ్ఞాయా  భీతిహేతుత్వం భీషాస్మాదితి హి శ్రుతమ్  ।
సర్వేశ్వరత్వమేతత్స్యాదన్తర్యామిత్వతః పృథక్ ॥ ౧౮౦॥
ఏతస్య వా అక్షరస్య ప్రశాసన  ఇతి శ్రుతిః  ।
అన్తః ప్రవిష్టః   శాస్తాయం జనానామితి చ శ్రుతిః  ॥ ౧౮౧॥
జగద్యోనిర్భవేదేష ప్రభవాప్యయకృద్యతః  ।
ఆవిర్భావతిరోభావావుత్పత్తిప్రలయౌ  మతౌ ॥ ౧౮౨॥
ఆవిర్భావయతి స్వస్మిన్విలీనం సకలం జగత్ ।
ప్రాణికర్మవశాదేష  పటో యద్వత్ప్రసారితః ॥ ౧౮౩॥
పునస్తిరోభావయతి స్వాత్మన్యేవాఖిలం జగత్ ।
ప్రాణికర్మక్షయవశాత్సంకోచితపటో  యథా ॥ ౧౮౪॥
రాత్రిఘస్రౌ  సుప్తిబోధావున్మీలననిమీలనే ।
తూష్ణీంభావమనోరాజ్యే  ఇవ సృష్టిలయావిమౌ  ॥ ౧౮౫॥
ఆవిర్భావతిరోభావశక్తిమత్త్వేన హేతునా ।
ఆరమ్భపరిణామాదిచోద్యానాం నాత్ర సమ్భవః ॥ ౧౮౬॥
అచేతనానాం హేతుః స్యాజ్జాడ్యాంశేనేశ్వరస్తథా  ।
చిదాభాసాంశతస్త్వేష జీవానాం కారణం భవేత్ ॥ ౧౮౭॥
తమః ప్రధానః  క్షేత్రాణాం  చిత్ప్రధానాశ్చిదాత్మనామ్ ।

పరః కారణతామేతి భావనాజ్ఞానకర్మభిః  ॥ ౧౮౮॥
ఇతి వార్తికకారేణ జడచేతనహేతుతా ।
పరమాత్మన ఏవోక్తా నేశ్వరస్యేతి చేచ్ఛ్హృణు  ॥ ౧౮౯॥
అన్యోన్యాధ్యాసమత్రాపి  జీవకూటస్థయోరివ  ।
ఈశ్వరబ్రహ్మణోః  సిద్ధం  కృత్వా బ్రూతే  సురేశ్వరః ॥ ౧౯౦॥
సత్యం జ్ఞానమనన్తం  యద్బ్రహ్మ తస్మాత్సముత్థితాః  ।
ఖం వాయ్వగ్నిజలోర్వ్యోషధ్యన్నదేహాః ఇతి శ్రుతిః  ॥ ౧౯౧॥
ఆపాతదృష్టితస్తత్ర   బ్రహ్మణో  భాతి హేతుతా ।
హేతోశ్చ సత్యతా తస్మాదన్యోన్యాధ్యాస ఇష్యతే ॥ ౧౯౨॥
అన్యోన్యాధ్యాసరూపోఽసావన్నలిప్తః పటో యథా ।
ఘట్టితేనైకతామేతి   తద్వద్భ్రాన్తైకతాంగతః  ॥ ౧౯౩॥
మేఘాకాశమహాకాశౌ వివిచ్యేతే న పామరైః  ।
తద్వద్బ్రహ్మఏశయోరైక్యం  పశ్యన్త్యాపాతదర్శినః ॥ ౧౯౪॥
ఉపక్రమాదిభిర్లిఙ్గైస్తాత్పర్యస్య    విచారణాత్ ।
అసఙ్గం  బ్రహ్మ  మాయావీ సృజత్యేష మహేశ్వరః ॥ ౧౯౫॥
సత్యం జ్ఞానమనన్తం  చేత్యుపక్రమ్యోపసంహృతః  ।
యతో వాచో నివర్తన్తే  ఇత్యసఙ్గత్వనిర్ణయః   ॥ ౧౯౬॥
మాయీ సృజతి విశ్వం సంనిరుద్ధస్తత్ర   మాయయా ।
అన్య ఇత్యపరా బ్రూతే  శ్రుతిస్తేనేశ్వరః   సృజేత్ ॥ ౧౯౭॥
ఆనన్దమయ  ఈశోఽయం బహు స్యామిత్యవైక్షత  ।
హిరణ్యగర్భరూపోఽభూత్సుప్తిః స్వప్నో యథా భవేత్ ॥ ౧౯౮॥
క్రమేణ  యుగపద్వైషా  సృష్టిర్జ్ఞేయా   యథాశ్రుతి  ।
ద్వివిధశ్రుతిసద్భావాద్ద్వివిధస్వప్నదర్శనాత్   ॥ ౧౯౯॥
సూత్రాత్మా  సూక్ష్మదేహాఖ్యః సర్వజీవఘనాత్మకః ।
సర్వాహంమానధారిత్వాత్క్రియాజ్ఞానాదిశక్తిమాన్  ॥ ౨౦౦॥
ప్రత్యూషే  వా ప్రదోషే  వా మగ్నో మన్దే తమస్యయమ్ ।
లోకో భాతి యథా తద్వదస్పష్టం  జగదీక్ష్యతే ॥ ౨౦౧॥

సర్వతో లాఞ్ఛితో మస్యా యథా స్యాద్ఘట్టితః   పటః ।
సూక్ష్మాకారైస్తథేశస్య   వపుః సర్వత్ర లాఞ్ఛితమ్ ॥ ౨౦౨॥
శస్యం వా శాకజాతం వా సర్వతోఽఙ్కురితం యథా ।
కోమలం తద్వదేవైష  పేలవో జగదఙ్కురః ॥ ౨౦౩॥
ఆతపాభాతలోకో వా పటో వా వర్ణపూరితః  ।
శస్యం వా ఫలితం యదవత్తథా స్పష్టవపుర్విరాట్  ॥ ౨౦౪॥
విశ్వరూపాధ్యాయ ఏష ఉక్తః సూక్తేఽపి పౌరుషే ।
ధాత్రాదిస్తమ్బపర్యన్తానేతస్యావయవాన్  విదుః ॥ ౨౦౫॥
ఈశసూత్రవిరాట్వేధోవిష్ణురుద్రఏన్ద్రవహ్నయః     ।
విఘ్నభైరవమైరాలమారికా   యక్షరాక్షసాః ॥ ౨౦౬॥
విప్రక్షత్రియవిట్శూద్రా   గవాశ్వమృగపక్షిణః ।
అశ్వత్థవటచూతాద్యా  యవవృహితృణాదయః ॥ ౨౦౭॥
జలపాషాణమృత్కాష్ఠవాస్యాకుద్దాలకాదయః   ।
ఈశ్వరాః సర్వ ఏవైతే  పూజితాః ఫలదాయినః ॥ ౨౦౮॥
యథాయథోపాసతే తం ఫలమీయుస్తథా తథా ।
ఫలోత్కర్షాపకర్షౌ  తు పూజ్యపూజానుసారతః ॥ ౨౦౯॥
ముక్తిస్తు బ్రహ్మతత్త్వస్య  జ్ఞానాదేవ  న చాన్యథా ।
స్వప్రబోధం  వినా నైవ  స్వస్వప్నం హీయతే యథా ॥ ౨౧౦॥
అద్వితీయబ్రహ్మతత్త్వే  స్వప్నోఽయమఖిలం జగత్ ।
ఈశజీవాద్రూపేణ  చేతనాచేతనాత్మకమ్ ॥ ౨౧౧॥
ఆనన్దమయవిజ్ఞానమయావీశ్వరజీవకౌ   ।
మాయయా కల్పితావేతౌ తాభ్యాం సర్వం ప్రకల్పితమ్  ॥ ౨౧౨॥
ఈక్షణాదిప్రవేశాన్తా  సృష్టిరీశేన  కల్పితా ।
జాగ్రదాదివిమోక్షాన్తః  సంసారో జీవకల్పితః ॥ ౨౧౩॥
అద్వితీయం బ్రహ్మతత్త్వమసఙ్గం   తన్న జానతే ।
జీవఏశయోర్మాయికయోర్వృథైవ  కలహం యయుః ॥ ౨౧౪॥
జ్ఞాత్వా  సదా తత్త్వనిష్ఠాననుమోదామహే  వయమ్ ।
అనుశోచామ ఏవాన్యాన్న భ్రాన్తైర్వివదామహే   ॥ ౨౧౫॥

panchadashi.pdf 39



పఞ్చదశీ

తృణార్చకాదియోగాన్తా ఈశ్వరభ్రాన్తిమాశ్రితాః    ।
లోకాయతాదిసాంఖ్యాన్తా జీవవిభ్రాన్తిమాశ్రితాః    ॥ ౨౧౬॥
అద్వితీయబ్రహ్మతత్త్వం  న జానన్తి యదా తదా ।
భ్రాన్తా  ఏవాఖిలాస్తేషాం క్వ ముక్తిః క్వేహ వా సుఖమ్ ॥ ౨౧౭॥
ఉత్తమాధమభావశ్చేత్తేషాం స్యాదస్తు తేన కిమ్ ।
స్వప్నస్థరాజ్యభిక్షాభ్యాం  న బుద్ధః  స్పృశ్యతే ఖలు ॥ ౨౧౮॥
తస్మాన్ముముక్షిభిర్నైవ  మతిర్జీవేశవాదయోః  ।
కార్యా కింతు బ్రహ్మతత్త్వం  విచార్య బుధ్యతాం చ తత్ ॥ ౨౧౯॥
పూర్వపక్షతయా తౌ చేత్తత్త్వనిశ్చయహేతుతామ్  ।
ప్రాప్నుతోఽస్తు  నిమజ్జస్య  తయోర్నైతావతా  వశః ॥ ౨౨౦॥
అసఙ్గచిద్విభుర్జీవః   సాంఖ్యోక్తస్తాదృగీశ్వరః ।
యోగోక్తస్తత్త్వమోరర్థౌ   శుద్ధౌ తావితి చేచ్ఛృణు ॥ ౨౨౧॥
న తత్త్వమోరుభావార్థావస్మత్సిద్ధాన్తతాం    గతౌ ।
అద్వైతబోధనాయైవ   సా కక్షా కాచిదిష్యతే ॥ ౨౨౨॥
అనాదిమాయయాభ్రాన్తా  జీవేశౌ సువిలక్షణౌ ।
మన్యన్తే తద్వ్యుదాసాయ కేవలం శోధనం తయోః ॥ ౨౨౩॥
అత ఏవాత్ర దృష్టాన్తో  యోగ్యః ప్రాక్సమ్యగీరితః  ।
ఘటాకాశమహాకాశజలాకాశాభ్రఖాత్మకః  ॥ ౨౨౪॥
జలాభ్రోపాధ్యధీనే  తే జలాకాశాభ్రఖే  తయోః ।
ఆధారౌ తు ఘటాకాశమహాకాశౌ సునిర్మలౌ ॥ ౨౨౫॥
ఏవమానన్దవిజ్ఞానమయౌ  మాయాధియోర్వశౌ ।
తదధిష్ఠానకూటస్థబ్రహ్మణీ    తు సునిర్మలే ॥ ౨౨౬॥
ఏతత్కక్షోపయోగేన సాంఖ్యయోగౌ మతౌ యది ।
దేహోఽన్నమయకక్షత్వాదాత్మత్వేనాభ్యుపేయతామ్ ॥ ౨౨౭॥
ఆత్మభేదో జగత్సత్యమీశోఽన్య ఇతి చేత్త్రయమ్  ।
త్యజ్యతే తైస్తదా   సాంఖ్యయోగవేదాన్తసంమతిః ॥ ౨౨౮॥
జీవాసఙ్గత్వమాత్రేణ   కృతార్థ ఇతి చేత్తదా ।

40 sanskritdocuments.org



పఞ్చదశీ

స్రక్చన్దనాదినిత్యత్వమాత్రేణాపి    కృతార్థతా  ॥ ౨౨౯॥
యథా స్రగాదినిత్యత్వం  దుఃసమ్పాద్యం తథాత్మనః ।
అసఙ్గత్వం  న సమ్భావ్యం జీవతోర్జగదీశయోః  ॥ ౨౩౦॥
అవశ్యం ప్రకృతిః  సఙ్గం  పురేవాపాదయేత్తథా ।
నియచ్ఛత్యేతమీశోఽపి కోఽస్య మోక్షస్తథా సతి ॥ ౨౩౧॥
అవివేకకృతః సఙ్గో నియమశ్చేతి చేత్తదా ।
బలాదాపతితో మాయావాదః సాంఖ్యస్య దుర్మతేః ॥ ౨౩౨॥
బన్ధమోక్షవ్యవస్థార్థమాత్మనానాత్వమిష్యతామ్    ।
ఇతి చేన్న యతో మాయా వ్యవస్థాపయితుం  క్షమా ॥ ౨౩౩॥
దుర్ఘటం  ఘటయామీతి విరుద్ధం  కిం న పశ్యసి ।
వాస్తవౌ బన్ధమోక్షౌ  తు శ్రుతిర్న  సహతేతరామ్ ॥ ౨౩౪॥
న నిరోధో న చోత్పత్తిర్న బద్ధో న చ సాధకః ।
న ముముక్షుర్న వై ముక్త ఇత్యేషా పరమార్థతా  ॥ ౨౩౫॥
మాయాఖ్యాయా కామధేనోర్వత్సౌ జీవేశ్వరావుభౌ ।
యథేచ్ఛం పిబతాం ద్వైతం  తత్త్వం త్వద్వైతమేవ  హి ॥ ౨౩౬॥
కూటస్థబ్రహ్మణోర్భేదో   నామమాత్రాదృతే  న హి ।
ఘటాకాశమహాకాశౌ వియుజ్యేతే న హి క్వచిత్ ॥ ౨౩౭॥
యదద్వైతం  శ్రుతం  సృష్టేః  ప్రాక్తదేవాద్య   చోపరి ।
ముక్తావపి వృథా మాయాభ్రామయత్యఖిలాన్  జనాన్ ॥ ౨౩౮॥
యే వదన్తీత్థమేతేఽపి  భ్రామ్యన్తేఽవిద్యయాత్ర  కిమ్ ।
న యథా పూర్వమేతేషామత్ర భ్రాన్తేరదర్శనాత్   ॥ ౨౩౯॥
ఐహికాముష్మికః సర్వః సంసారో వాస్తవస్తతః  ।
న భాతి నాస్తి చాద్వైతమిత్యజ్ఞానివినిశ్చయః   ॥ ౨౪౦॥
జ్ఞానీనాం  విపరీతోఽస్మాన్నిశ్చయః సమ్యగీక్ష్యతే ।
స్వస్వనిశ్చయతో బద్ధో ముక్తోఽహం వేతి మన్యతే ॥ ౨౪౧॥
నాద్వైతమపరోక్షం  చేన్న చిద్రూపేణ  భాసనాత్ ।
అశేషేణ న భాతం చేద్ద్వైతం  కిం భాసతేఽఖిలమ్ ॥ ౨౪౨॥

దిఙ్మాత్రేణ  విభానం తు ద్వయోరపి సమం ఖలు ।
ద్వైతసిద్ధివదద్వైతసిద్ధిస్త్వేతావతా      న కిమ్ ॥ ౨౪౩॥
ద్వైతేన  హీనమద్వైతం  ద్వైతజ్ఞానే   కథం త్విదమ్ ।
చిద్భానం త్వవిరోధ్యస్య ద్వైతస్యాతోఽసమే  ఉభే ॥ ౨౪౪॥
ఏవం తర్హి శ‍ృణు ద్వైతమసన్మాయామయత్వతః  ।
తేన వాస్తవమద్వైతం  పరిశేషాద్విభాసతే ॥ ౨౪౫॥
అచిన్త్యరచనారూపం మాయైవ  సకలం జగత్ ।
ఇతి నిశ్చిత్య వస్తుత్వమద్వైతే  పరిశేష్యతామ్ ॥ ౨౪౬॥
పునర్ద్వైతస్య  వస్తుత్వం భాతి చేత్త్వం తథా పునః ।
పరిశీలయ కో వాత్ర ప్రయాసస్తేన  తే వద ॥ ౨౪౭॥
కియన్తం కాలమితి చేత్ఖేదోఽయం  ద్వైత  ఇష్యతామ్ ।
అద్వైతే  తు న యుక్తోఽయం సర్వానార్థనివారణాత్  ॥ ౨౪౮॥
క్షుత్పిపాసాదయో దృష్టా యథాపూర్వం మయీతి చేత్ ।
మచ్ఛబ్దవాచ్యేఽహఙ్కారే  దృశ్యతాం నేతి కో వదేత్ ॥ ౨౪౯॥
చిద్రూపేఽపి  ప్రసజ్యేరన్  తాదాత్మ్యాధ్యాసతో యది ।
మాధ్యాసం కురు కిన్తు త్వం వివేకం కురు సర్వదా ॥ ౨౫౦॥
ఝటిత్యధ్యాస ఆయాతి దృఢవాసనయేతి చేత్ ।
ఆవర్తయేత్ద్వివేకం  చ దృఢం వాసయితుం సదా ॥ ౨౫౧॥
వివేకే ద్వైతమిథ్యాత్వం  యుక్త్యై  వేతి న మణ్యతామ్ ।
అచిన్త్యరచనాత్వస్యానుభూతిర్హి స్వసాక్షికీ ॥ ౨౫౨॥
చిదప్యచిన్త్యరచనా యది తర్హ్యస్తు  నో వయమ్ ।
చితిం స్వచిన్త్యరచనాం బ్రూమో  నిత్యత్వకారణాత్ ॥ ౨౫౩॥
ప్రాగభావో  నానుభూతశ్చితేర్నిత్యా తతశ్చితిః ।
ద్వైతస్య  ప్రాగభావస్తు  చైతన్యేనానుభూయతే  ॥ ౨౫౪॥
ప్రాగభావయుతం  ద్వైతం  రచ్యతే హి ఘటాదివత్ ।
తథాపి రచనా చిన్త్యా మిథ్యా తేనేన్ద్రజాలవత్  ॥ ౨౫౫॥
చిత్ప్రత్యక్షా తతోఽన్యస్య మిథ్యాత్వం చానుభూయతే ।

నాద్వైతమపరోక్షం  చేత్యేతన్న వ్యాహతం కథమ్ ॥ ౨౫౬॥
ఇత్థం  జ్ఞాత్వాప్యసన్తుష్టాః   కేచిత్కుత ఇతీర్య తామ్ ।
చార్వాకాదేః ప్రబుద్ధస్యాప్యాత్మా   దేహః కుతో వద ॥ ౨౫౭॥
సమ్యగ్విచారో నాస్త్యస్య ధీదోషాదితి చేత్తథా ।
అసన్తుష్టాశ్చ  శాస్త్రార్థం   న త్వీక్షన్తే విశేషతః ॥ ౨౫౮॥
యదా సర్వే ప్రముచ్యన్తే  కామా యేఽస్య హృది శ్రితాః  ।
ఇతి శ్రౌతం  ఫలం దృష్టం  నేతి చేద్దృష్టమేవ   తత్ ॥ ౨౫౯॥
యదా సర్వే ప్రభిద్యన్తే   హృదయగ్రన్థయస్త్వితి   ।
కామా గ్రన్థిస్వరూపేణ   వ్యాఖ్యాతా వాక్యశేషతః ॥ ౨౬౦॥
అహఙ్కారచిదాత్మానవీకీకృత్యావివేకతః ।
ఇదం మే స్యాదిదం మే స్యాదితీచ్ఛాః కామశబ్దితాః  ॥ ౨౬౧॥
అప్రవేశ్య  చిదాత్మానం పృథక్పశ్యన్నహఙ్కృతిమ్ ।
ఇచ్ఛస్తు కోటివస్తూని న బాధో గ్రన్థిభేదతః   ॥ ౨౬౨॥
గ్రన్థిభేదేఽపి   సమ్భావ్యా ఇచ్ఛాః ప్రారబ్ధదోషతః   ।
బుధ్వాపి పాపబాహుల్యాదసన్తోషో యథా తవ ॥ ౨౬౩॥
అహఙ్కారగతేచ్ఛాద్యైర్దేహవ్యాధిదిభిస్తథా   ।
వృక్షాదిజన్మనాశైర్వా  చిద్రూపాత్మని  కిం భవేత్ ॥ ౨౬౪॥
గ్రన్థిభేదాత్పురాప్యేవమితి   చేత్తన్న విస్మర ।
అయమేవ గ్రన్థిభేదస్తవ   తేన కృతీ భవాన్ ॥ ౨౬౫॥
నైవం  జానన్తిమూఢాశ్చేత్సోఽయం గ్రన్థిర్నచాపరః   ।
గ్రన్థితద్భేదమాత్రేణ    వైషమ్యం  మూఢబుద్ధయోః  ॥ ౨౬౬॥
ప్రవృత్తౌ  వా నివృత్తౌ వా దేహేన్ద్రియమనోధియామ్  ।
న కించిదపి వైషమ్యమస్త్యజ్ఞానివిబుద్ధయోః    ॥ ౨౬౭॥
వ్రాత్యశ్రోత్రియయోర్వేదపాఠాపాఠకృతాభిదా    ।
నాహారాదవస్తి భేదః సోఽయం న్యాయోఽత్ర యోజ్యతామ్ ॥ ౨౬౮॥
న ద్వేష్టి సమ్ప్రవృత్తాని న నివృత్తాని కాఙ్క్షతి  ।
ఉదాసీనవదాసీన ఇతి గ్రన్థిభిదోచ్యతే   ॥ ౨౬౯॥

ఔదాసీన్యం విధేయం చేద్వచ్ఛశబ్ద వ్యర్థతా  తదా ।
న శక్తా హ్యస్య దేహాద్యా ఇతి చేద్రోగ  ఏవ సః ॥ ౨౭౦॥
తత్త్వబోధం క్షయవ్యాధిం మన్యన్తే యే మహాధియః ।
తేషం ప్రజ్ఞాతివిశదా   కిం తేషాం దుఃశకం వద ॥ ౨౭౧॥
భరతాదేరప్రవృత్తిః   పురాణోక్తేతి చేత్తదా ।
జక్షత్క్రీడన్రతిం  విన్దన్నిత్యశ్రౌషీర్న   కిం శ్రుతిమ్  ॥ ౨౭౨॥
న హ్యాహారాది సన్త్యజ్య భరతాద్యాః స్థితాః  క్వచిత్ ।
కాష్ఠపాషాణవత్కిన్తు  సఙ్గభీతా  ఉదాసతే ॥ ౨౭౩॥
సఙ్గీ హి బాధ్యతే లోకే నిఃసఙ్గః  సుఖమశ్నుతే ।
తేన సఙ్గః  పరిత్యాజ్యః సర్వదా సుఖమిచ్ఛతా ॥ ౨౭౪॥
అజ్ఞాత్వా  శాస్త్రహృదయం మూఢో వక్త్యన్యథాన్యథా ।
మూర్ఖాణాం  నిర్ణయ  స్వాస్తామస్మత్సిద్ధాన్త   ఉచ్యతే ॥ ౨౭౫॥
వైరాగ్యబోధోపరమాః  సహాయాస్తే పరస్పరమ్ ।
ప్రాయేణ  సహ వర్తన్తే  వియుజ్యన్తే క్వచిత్క్వచిత్ ॥ ౨౭౬॥
హేతుస్వరూపకార్యాణి భిన్నాన్యేషామసంకరః ।
యథావదవగన్తవ్యః శాస్త్రార్థప్రవివిచ్యతా    ॥ ౨౭౭॥
దోషదృష్టిర్జిహాసా   చ పునర్భోగేష్వదీనతా ।
అసాధారణహేత్వాద్యా వైరాగ్యస్య  త్రయోఽప్యమీ  ॥ ౨౭౮॥
శ్రవణాదిత్రయం   తద్వత్తత్త్వమిత్థావివేచనమ్   ।
పునర్గ్రన్థేరనుదయో   బోధస్యేతే త్రయో  మతాః ॥ ౨౭౯॥
యమాదిర్ధీనిరోధశ్చ  వ్యవహారస్య సంక్షయః ।
స్యుర్హేత్వాద్యా  ఉపరతేరిత్యసంకర ఈరితః ॥ ౨౮౦॥
తత్త్వబోధః ప్రధానం  స్యాత్సాక్షాన్మోక్ష ప్రదత్వతః  ।
బోధోపకారిణావేతౌ వైరాగ్యోపరమావుభౌ  ॥ ౨౮౧॥
త్రయోఽప్యత్యన్తపక్వాశ్చేన్మహతస్తపసః  ఫలమ్ ।
దురితేన క్వచిత్కించిత్కదాచిత్ప్రతిబధ్యతే ॥ ౨౮౨॥
వైరాగ్యోపరతీ  పూర్ణే బోధస్తు ప్రతిబధ్యతే  ।

యస్య తస్య న మోక్షోఽస్తి పుణ్యలోకస్తపోబలాత్ ॥ ౨౮౩॥
పూర్ణే బోధే తదన్యౌ ద్వౌ ప్రతిబద్ధౌ  యదా తదా ।
మోక్షో వినిశ్చితః కిన్తు దృష్టదుఃఖం  న నశ్యతి ॥ ౨౮౪॥
బ్రహ్మలోకతృణీకారో  వైరాగ్యస్యావధిర్మతః  ।
దేహాత్మవత్పరాత్మత్వదార్ఢ్యే  బోధః సమాప్యతే ॥ ౨౮౫॥
సుప్తివద్విస్మృతిః సీమా భవేదుపరమస్య హి ।
దిశానయా వినిశ్చేయం తారతమ్యమవాన్తరమ్ ॥ ౨౮౬॥
ఆరబ్ధకర్మనానాత్వాద్బుద్ధానామన్యథాన్యథా   ।
వర్తనన్తేన  శాస్త్రార్థే  భ్రమితవ్యం  న పణ్డితైః   ॥ ౨౮౭॥
స్వస్వకర్మానుసారేణ వర్తతన్తాం తే యథా తథా ।
అవిశిష్టః  సర్వబోధః సమా ముక్తిరితి స్థితిః  ॥ ౨౮౮॥
జగచ్చిత్రం  స్వచైతన్యే  పటే చిత్రమివార్పితమ్  ।
మాయయా తదపేక్షైవ చైతన్యే  పరిశిష్యతామ్ ॥ ౨౮౯॥
చిత్రదీపమిమం  నిత్యం యేఽనుసన్దధతే  బుధాః ।
పశ్యన్తోఽపి జగచ్చిత్రం  తే ముహ్యన్తి న పూర్వవత్ ॥ ౨౯౦॥
ఇతి చిత్రదీపోనామ  షష్ఠః  పరిచ్ఛేదః ॥ ౬॥

౭. తృప్తిదీపోనామ - సప్తమః పరిచ్ఛేదః ।
ఆత్మానం చేద్విజానీయాదయమస్మీతి పూరుషః ।
కిమిచ్ఛన్కస్య కామాయ శరీరమనుసంజ్వరేత్ ॥ ౧॥
అస్యాః శ్రుతేరభిప్రాయః   సమ్యగత్ర విచార్యతే ।
జీవన్ముక్తస్య యా తృప్తిః సా తేన విశదాయతే ॥ ౨॥
మాయాభాసేన జీవేశౌ కరోతీతి శ్రుతత్వతః  ।
కల్పితావేవ జీవేశౌ తాభ్యాం సర్వం ప్రకల్పితమ్  ॥ ౩॥
ఈక్షణాదిప్రవేశాన్తా  సృష్టిరీశేన  కల్పితా ।
జాగ్రదాదివిమోక్షాన్తః  సంసారో జీవకల్పితః ॥ ౪॥
భ్రమాధిష్ఠానభూతాత్మా   కూటస్థాసఙ్గచిద్వపుః   ।

అన్యోన్యాధ్యాసతోఽసఙ్గధీస్థజీవోఽత్ర   పూరుషః ॥ ౫॥
సాధిష్ఠానో  విమోక్షాదౌ జీవోఽధిక్రియతే  న తు ।
కేవలో నిరధిష్ఠానవిభ్రాన్తేః    క్వాప్యసిద్ధితః  ॥ ౬॥
అధిష్ఠానాంశసంయుక్తం  భ్రమాంశమవలమ్బతే  ।
యదా తదాహం సంసారీత్యేవం జీవోఽతిమన్యతే ॥ ౭॥
భ్రమాంశస్య  తిరస్కారాదధిష్ఠానప్రధానతా   ।
యదా తదా చిదాత్మాహమసఙ్గోఽస్మీతి  బుద్ధ్యతే  ॥ ౮॥
నాసఙ్గేఽహంకృతిర్యుక్తా  కథమస్మీతి చేచ్ఛృణు ।
ఏకో ముఖ్యో ద్వావముఖ్యావిత్యర్థస్త్రివిధోఽహమః   ॥ ౯॥
అన్యోన్యాధ్యాసరూపేణ కూటస్థాభాసయోర్వపుః  ।
ఏకీభూయ భవేన్ముఖ్యస్తత్ర మూఢైః  ప్రపూజ్యతే  ॥ ౧౦॥
పృథగాభాసకూటస్థావముఖ్యౌ  తత్ర తత్త్వవిత్  ।
పర్యాయేణ ప్రయుఙ్క్తేఽహంశబ్దం    లోకే చ వైదికే  ॥ ౧౧॥
లౌకికవ్యవహారేఽహం గచ్ఛామీత్యాదికే బుధః ।
వివిచ్యైవ  చిదాభాసం కూటస్థాత్తం   వివక్షతి ॥ ౧౨॥
అసఙ్గోఽహం  చిదాత్మాహమితి శాస్త్రీయదృష్టితః   ।
అహంశబ్దం  ప్రయుఙ్క్తేయం   కూటస్థే కేవలే బుధః ॥ ౧౩॥
జ్ఞానితాజ్ఞానితే   త్వాత్మాభాసస్యైవ  న చాత్మనః ।
తథా చ కథమాభాసః కూటస్థోఽస్మీతి  బుద్ధ్యతామ్  ॥ ౧౪॥
నాయం దోషశ్చిదాభాసః కూటస్థైకస్వభావవాన్  ।
ఆభాసత్వస్య మిథ్యాత్వాత్కూటస్థత్వావశేషణాత్  ॥ ౧౫॥
కూటస్థోఽస్మీతి  బోధోఽపి మిథ్యా చేన్నేతి కో వదేత్ ।
న హి సత్యతయాభీష్టం  రజ్జుసర్పవిసర్పణమ్  ॥ ౧౬॥
తాదృశేనాపి బోధేన సంసారో వినివర్తతే ।
యక్షానురూపో హి బలిరిత్యాహుర్లౌకికా  జనాః ॥ ౧౭॥
తస్మాదాభాసపురుషః సకూటస్థో వివిచ్య తమ్ ।
కూటస్థోఽస్మీతి  విజ్ఞాతుమర్హతీత్యభ్యధాత్   శ్రుతిః  ॥ ౧౮॥

అసందిగ్ధ అవిపర్యస్త బోధో దేహ ఆత్మనీక్ష్యతే ।
తద్వదత్రేతి  నిర్ణేతుమయమిత్యభిధీయతే  ॥ ౧౯॥
దేహాత్మజ్ఞానవజ్జ్ఞానం   దేహాత్మజ్ఞానబాధకమ్  ।
ఆత్మన్యేవ భవేద్యస్య స నేచ్ఛన్నపి ముచ్యతే ॥ ౨౦॥
అయమిత్యపరోక్షత్వముచ్యతే చేత్తదుచ్యతామ్ ।
స్వయంప్రకాశచైతన్యమపరోక్షం   సదా యతః ॥ ౨౧॥
పరోక్షమపరోక్షం చ జ్ఞానమజ్ఞానమిత్యదః   ।
నిత్యాపరోక్షరూపేఽపి ద్వయం స్యాద్దశమే  యథా ॥ ౨౨॥
నవసంఖ్యాహృతజ్ఞానో  దశమో విభ్రమాత్తదా  ।
న వేత్తి దశమోఽస్మీతి వీక్ష్యమాణోఽపి తాన్నవ ॥ ౨౩॥
న భాతి నాస్తి దశమ ఇతి స్వం దహమం తదా ।
మత్వా వక్తి తదజ్ఞానకృతమావరణం  విదుః ॥ ౨౪॥
నద్యాం మమార దశమ ఇతి శోచన్ప్రరోదితి ।
అజ్ఞానకృతవిక్షేపం  రోదనాదిం విదుర్బుధః ॥ ౨౫॥
న మృతో దశమోఽస్తీతి శ్రుత్వాప్తవచనం  తదా ।
పరోక్షత్వేన దశమం వేత్తి స్వర్గాదిలోకవత్  ॥ ౨౬॥
త్వమేవ దశమోఽసీతి గణయిత్వా ప్రదర్శితః  ।
అపరోక్షతయా జ్ఞాత్వా  హృష్యత్యేవ న రోదితి ॥ ౨౭॥
అజ్ఞాన  అవృతివిక్షేప ద్వివిధా జ్ఞాన  తృప్తయః ।
శోకాపగమ ఇత్యేతేయోజనీయాశ్చిదాత్మని ॥ ౨౮॥
సంసారాసక్తచిత్తః  సంశ్చిదాభాసః కదాచన ।
స్వయంప్రకాశకూటస్థం   స్వతత్త్వం నైవ  వేత్త్యయమ్ ॥ ౨౯॥
న భాతి నాస్తి కూటస్థ ఇతి వక్తి  ప్రసఙ్గతః   ।
కర్తా భోక్తాహమస్మీతి విక్షేపం ప్రతిపద్యతే  ॥ ౩౦॥
అస్తి కూటస్థ ఇత్యాదౌ పరోక్షం వేత్తి వార్త్తయా ।
పశ్చాత్కూటస్థ ఏవాస్మీత్యేవం వేత్తి విచారతః ॥ ౩౧॥
కర్తా భోక్తేత్యేవమాదిశోకజాతం ప్రముఞ్చతి  ।

కృతం కృత్యం ప్రాపణీయం  ప్రాప్తమిత్యేవ   తుష్యతి ॥ ౩౨॥
అజ్ఞానమావృతిస్తద్వద్విక్షేపశ్చ  పరోక్షధీః ।
అపరోక్షమతిః శోకమోక్షస్తృప్తిర్నిరఙ్కుశా  ॥ ౩౩॥
సప్తావస్థా ఇమాః సన్తి చిదాభాసస్య తాస్విమౌ ।
బన్ధమోక్షౌ  స్థితౌ  తత్ర తిస్రో బన్ధకృతః  స్మృతాః ॥ ౩౪॥
న జానామీత్యుదాసీనవ్యవహారస్య కారణమ్ ।
విచారప్రాగభావేన  యుక్తమజ్ఞానమీరితమ్  ॥ ౩౫॥
అమార్గేణ  విచార్యాథ నాస్తి నో భాతి చేత్యసౌ ।
విపరీతవ్యవహృతిరావృతేః కార్యమిష్యతే ॥ ౩౬॥
దేహద్వయచిదాభాసరూపో విక్షేప ఈరితః ।
కర్తృత్వాద్యఖిలః శోకః సంసారాఖ్యోఽస్య బన్ధకః  ॥ ౩౭॥
అజ్ఞానమావృతిశ్చైతే   విక్షేపాత్ప్రాక్ప్రసిద్ధ్యతః  ।
యద్యప్యథాప్యవస్థేతే  విక్షేపస్యైవ  నాత్మనః ॥ ౩౮॥
విక్షేపోత్పత్తితః పూర్వమపి విక్షేపసంస్కృతిః ।
అస్త్యేవ తదవస్థాత్వమవిరుద్ధం   తతస్తయోః ॥ ౩౯॥
బ్రహ్మణ్యారోపితత్వేన  బ్రహ్మావస్థే  ఇమే ఇతి ।
నశఙ్కనీయం సర్వాసాం బ్రహ్మణ్యేవాధిరోపణాత్  ॥ ౪౦॥
సంసార్యహం విబుద్ధోఽహం  నిఃశోకస్తుష్ట ఇత్యపి ।
జీవగా ఉత్తరావస్థా భాన్తి న బ్రహ్మగా  యది ॥ ౪౧॥
తర్హ్యజ్ఞోఽహం   బ్రహ్మసత్త్వభానే  మద్దృష్టితో   న హి ।
ఇతి పూర్వే అవస్థే చ భాసేతే జీవగే ఖలు ॥ ౪౨॥
అజ్ఞానస్యాశ్రయో   బ్రహ్మేత్యధిష్ఠానతయా   జగుః ।
జీవావస్థాత్వమజ్ఞానాభిమానిత్వాదవాదిషమ్   ॥ ౪౩॥
జ్ఞానద్వయేన  నష్టేఽస్మిన్నజ్ఞానే   తత్కృతావృతిః ।
న భాతి నాస్తి చేత్యేషా ద్వివిధాపి వినశ్యతి ॥ ౪౪॥
పరోక్షజ్ఞానతో  నశ్యేదసత్త్వావృత్తిహేతుతా ।
అపరోక్షజ్ఞాననాశ్యా  హ్యభానావృత్తిహేతుతా ॥ ౪౫॥

అభానావరణే నష్టే జీవత్వారోపసంక్షయాత్ ।
కర్తృత్వాద్యఖిలః శోకః సంసారాఖ్యః నివర్తతే ॥ ౪౬॥
నివృత్తే సర్వసంసారే నిత్యముక్తత్వభాసనాత్ ।
నిరఙ్కుశా భవేత్తృప్తిః  పునః శోకాసముద్భవాత్ ॥ ౪౭॥
అపరోక్షజ్ఞానశోకనివృత్తాఖ్యే  ఉభే ఇమే ।
అవస్థే జీవగే బ్రూతే  ఆత్మానం చేదితి శ్రుతిః  ॥ ౪౮॥
అయమిత్యపరోక్షత్వముక్తం తద్ద్వివిధం  భవేత్ ।
విషయస్వప్రకాశత్వాద్ధియాప్యేవం   తదీక్షణాత్ ॥ ౪౯॥
పరోక్షజ్ఞానకాలేఽపి  విషయస్వప్రకాశతా  ।
సమాబ్రహ్మ  స్వప్రకాశమస్తీత్యేవం  విబోధనాత్ ॥ ౫౦॥
అహం బ్రహ్మేత్యనుల్లిఖ్య   బ్రహ్మాస్తీత్యేవముల్లిఖ్త్   ।
పరోక్షజ్ఞానమేతం  న భ్రాన్తం   బాధానిరూపణాత్ ॥ ౫౧॥
బ్రహ్మ  నాస్తీతి మానం చేత్స్యాద్బాధ్యేత తదా ధ్రువమ్  ।
న చైవం  ప్రబలం  మనం పశ్యామోఽతో న బాధ్యతే ॥ ౫౨॥
వ్యక్త్యనుల్లేఖమాత్రేణ    భ్రమత్వే  స్వర్గధీరపి  ।
భ్రాన్తిః   స్యాద్వ్యక్త్యనుల్లేఖాత్సామాన్యోల్లేఖదర్శనాత్    ॥ ౫౩॥
అపరోక్షత్వయోగ్యస్య న పరోక్షమతిర్భ్రమః ।
పరోక్షమిత్యనుల్లేఖాదర్థాత్పారోక్ష్యసమ్భవాత్   ॥ ౫౪॥
అంశాగృహీతిర్భ్రాన్తిశ్చేద్  ఘటజ్ఞాం  భ్రమో  భవేత్ ।
నిరంశస్యాపి సంశత్వం వ్యావర్త్యాంశవిభేదతః ॥ ౫౫॥
అసత్వాంశో నివర్తేత పరోక్షజ్ఞానతస్తథా  ।
అభానాంశనివృత్తిః స్యాదపరోక్షధియా కృతా ॥ ౫౬॥
దశమోఽస్తీత్యవిభ్రాన్తం   పరోక్షజ్ఞానమీక్ష్యతే  ।
బ్రహ్మాస్తీత్యపి  తద్వత్స్యాదజ్ఞానావరణం  సమమ్ ॥ ౫౭॥
ఆత్మా బ్రహ్మేతి  వాక్యార్థే నిఃశేషేణ విచారితే ।
వ్యక్తిరుల్లిఖ్యతే   యద్వద్దశమస్త్వమసీత్యతః  ॥ ౫౮॥
దశమః క ఇతి ప్రశ్నే  త్వమేవేతి నిరాకృతే ।
గణయిత్వా స్వేన సహ స్వమేవ దశమం స్మరేత్ ॥ ౫౯॥

దశమోఽస్మీతి వాక్యోత్థా న ధీరస్య విహన్యతే ।
ఆదిమధ్యావసానేషు న నవత్వస్య సంశయః ॥ ౬౦॥
సదేవేత్యాదివాక్యేన బ్రహ్మసత్త్వం  పరోక్షతః ।
గృహీత్వా తత్త్వమస్యాదివాక్యాద్వ్యక్తిం  సముల్లిఖేత్  ॥ ౬౧॥
ఆది మధ్యావసానేషు స్వస్య బ్రహ్మత్వధీరియమ్  ।
నైవ  వ్యభిచరేత్తస్మాదాపరోక్షం ప్రతిష్ఠితమ్   ॥ ౬౨॥
జన్మాదికారణత్వాఖ్యలక్షణేన భృగుః పురా ।
పరోక్షేణ గృహీత్వాథ విచారాత్ వ్యక్తిమైక్షత   ॥ ౬౩॥
యద్యపి త్వమసీత్యత్ర వాక్యం నోచే భృగోః పితా ।
తథాప్యన్నం ప్రాణమితి  విచార్యస్థలముక్తవాన్  ॥ ౬౪॥
అన్నప్రాణాది  కోషేషు సువిచార్య పునః పునః ।
ఆనన్దవ్యక్తిమీక్షిత్వా   బ్రహ్మలక్షాప్యయూయుజత్  ॥ ౬౫॥
సత్యం జ్ఞానమనన్తం  చేత్యేవం బ్రహ్మస్వలక్షణమ్  ।
ఉక్త్వా గుహాహితత్వేన కోశేష్వేతత్ ప్రదర్శితమ్  ॥ ౬౬॥
పారోక్ష్యేణ విబుధ్యేన్ద్రో  య ఆత్మేయాదిలక్షణాత్ ।
అపరోక్షీకర్తుమిచ్ఛంశ్చతుర్వారం గురుం యయౌ ॥ ౬౭॥
ఆత్మా వా ఇఅదమిత్యాదౌ పరోక్షం బ్రహ్మలక్షితమ్  ।
అధ్యారోపాపవాదాభ్యాం ప్రజ్ఞానం   బ్రహ్మ  దర్శితమ్ ॥ ౬౮॥
అవాన్తరేణ వాక్యేన పరోక్షబ్రహ్మధీర్భవేత్  ।
సర్వత్రైవ  మహావాక్యవిచారాత్త్వపరోక్షధీః ॥ ౬౯॥
బ్రహ్మాపారోక్ష్యసిద్ధ్యర్థం    మహావాక్యమితీరితమ్ ।
వాక్యవృత్తావతో బ్రహ్మాపరోక్ష్యే  విమతిర్నహి ॥ ౭౦॥
ఆలమ్బనతయా భాతియోఽస్మత్ప్రత్యయశబ్దయోః  ।
అన్తఃకరణసమ్భిన్నబోధః సత్త్వమ్పదాభిధః ॥ ౭౧॥
మాయోపాధిర్జగద్యోనిః  సర్వజ్ఞత్వాదిలక్షణః  ।
పారోక్ష్యశబలః సత్యాద్యాత్మకస్తత్పదాభిధః ॥ ౭౨॥

ప్రత్యక్పరోక్షతైకస్య   సద్వితీయత్వపూర్ణతా  ।
విరుద్ధ్యేతే  యతస్తస్మాల్లక్షణా  సమ్ప్రవర్తతే ॥ ౭౩॥
తత్త్వమస్యాదివాక్యేషు లక్షణా భాగలక్షణా ।
సోఽయమిత్యాదివాక్యస్థపదయోరివ  నాపరా ॥ ౭౪॥
సంసర్గో వా విశిష్టో వా వాక్యార్థో నాత్ర సంమతః ।
అఖణ్డైకరసత్వేన  వాక్యార్థో విదుషాం మతః ॥ ౭౫॥
ప్రత్యగ్బోధో  య ఆభాతి సోఽద్వయానన్దలక్షణః  ।
అద్వయానన్దరూపశ్చ  ప్రత్యగ్బోధైకలక్షణః   ॥ ౭౬॥
ఇత్థమన్యోఽన్యతాదాత్మ్యప్రతిపత్తిర్యదా   భవేత్ ।
అబ్రహ్మత్వం  త్వమర్థస్య  వ్యవర్త్యేత తదైవ  హి ।
తదర్థస్య  చ పారోక్ష్యం యద్యేవం కిం తతః శ‍ృణు ।
పూర్ణానన్దైకరూపేణ   ప్రత్యగ్బోధోఽవశిష్యతే  ॥ ౭౭॥
ఏవం సతి మహావాక్యాత్పరోక్షజ్ఞానమీర్యతే  ।
యైస్తేషాం  శాస్త్రసిద్ధాన్తవిజ్ఞానం     శోభతేతరామ్ ॥ ౭౮॥
ఆస్తాం శాస్త్రస్య  సిద్ధాన్తో  యుక్త్యా వాక్యాత్పరోక్షధీః ।
స్వర్గాదివాక్యవన్నేవం  దశమే వ్యభిచారతః ॥ ౭౯॥
స్వతోఽపరోక్షజీవస్య బ్రహ్మత్వమభివాంఛతః  ।
నశ్యేత్సిద్ధపరోక్షత్వమితి  యుక్తిర్మహత్యహో ॥ ౮౦॥
వృద్ధిమిష్టవతో  మూలమపి నష్టమితీరితమ్  ।
లౌకికం వచనం సార్థం  సమ్పన్నం త్వత్ప్రసాదతః ॥ ౮౧॥
అన్తఃకరణసంభిన్నబోధో జీవోఽపరోక్షతామ్ ।
అర్హత్యుపాధిసద్భావాన్న  తు బ్రహ్మానుపాధితః  ॥ ౮౨॥
నైవం  బ్రహ్మత్వబోధస్య  సోపాధివిషయత్వతః ।
యావద్విదేహకైవల్యముపాధేరనివారణాత్  ॥ ౮౩॥
అన్తఃకరణసాహిత్యరాహిత్యాభ్యాం విశిష్యతే ।
ఉపాధిర్జీవభావస్య  బ్రహ్మతాయాశ్చ  నాన్యథా ॥ ౮౪॥
యథా విధిరుపాధిః స్యాత్ప్రతిషేధస్తథా న కిమ్ ।
సువర్ణలౌహభేదేన  శ‍ృఙ్ఖలాత్వం  న భిద్యతే ॥ ౮౫॥

అతద్వ్యావృత్తిరూపేణ సాక్షాద్విధిముఖేన చ ।
వేదాన్తానాం ప్రవృత్తిః   స్యాద్ద్విధేత్యాచార్యభాషితమ్  ॥ ౮౬॥
అహమర్థపరిత్యాగాదహం  బ్రహ్మేతి  ధీః కుతః ।
నైవమంశస్య  హి త్యాగో భాగలక్షణయోదితః ॥ ౮౭॥
అన్తఃకరణసన్త్యాగాదవశిష్టే చిదాత్మని ।
అహం బ్రహ్మేతి  వాక్యేన బ్రహ్మత్వం  సాక్షిణీక్ష్యతే ॥ ౮౮॥
స్వప్రకాశోఽపి  సాక్ష్యేష ధీవృత్త్యా వ్యాప్యతేఽన్యవత్ ।
ఫలవ్యాప్యత్వమేవాస్య శాస్త్రకృద్భిర్నివారితమ్  ॥ ౮౯॥
బుద్ధితత్స్థచిదాభాసౌ   ద్వావపి వ్యాప్నుతో ఘటమ్ ।
తత్రాజ్ఞానం   ధియా నశ్యేదాభాసేన ఘటః స్ఫురేత్ ॥ ౯౦॥
బ్రహ్మణ్యజ్ఞాననాశాయ   వృత్తివ్యాప్తిరపేక్షితా ।
స్వయం స్ఫురణరూపత్వాన్నాభాస ఉపయుజ్యతే ॥ ౯౧॥
చక్షుర్దీపావపేక్ష్యేతే  ఘటాదేర్దర్శనే  తథా ।
న దీపదర్శనే కిన్తు చక్షురేకమపేక్ష్యతే ॥ ౯౨॥
స్థితోఽప్యసౌ  చిదాభాసో బ్రహ్మణ్యేకీభవేత్పరమ్  ।
న తు బ్రహ్మణి  అతీశయం ఫలం కుర్యాద్ఘట  ఆదివత్ ॥ ౯౩॥
అప్రమేయమనాదిం  చేత్యత్ర శ్రుత్యేదమీరితమ్  ।
మనసైవేదమాప్తవ్యమితి  ధీవ్యాప్యతా శ్రుతా  ॥ ౯౪॥
ఆత్మానం చేద్విజానీయాదయమస్మీతి వాక్యతః ।
బ్రహ్మాత్మవ్యక్తిముల్లిఖ్య    యో బోధః సోఽభిధీయతే ॥ ౯౫॥
అస్తు బోధోఽపరోక్షోఽత్ర మహావాక్యాత్ తథాప్యసౌ ।
న దృఢః శ్రవణాదీనామాచార్యైః   పునరీరణాత్ ॥ ౯౬॥
అహం బ్రహ్మేతి  వాక్యార్థబోధో యావద్దృఢీభవేత్  ।
శమాదిసహితస్తావదభ్యసేచ్ఛ్రవణాదికమ్ ॥ ౯౭॥
బాధం సన్తి హ్యదార్ఢ్యస్య  హేతవః శ్రుత్యనేకతా  ।
అసమ్భావ్యత్వమర్థస్య  విపరీత చ భావనా ॥ ౯౮॥

శాఖాభేదాత్కామభేదాచ్ఛ్రుతం కర్మాణ్యథాన్యథా ।
ఏవమత్రాపి  మాశఙ్కీత్యతః శ్రవణమాచరేత్  ॥ ౯౯॥
వేదాన్తానామశేషాణామాదిమధ్యావసానతః ।
బ్రహ్మాత్మన్యేవ  తాత్పర్యమితిధీః శ్రవణం  భవేత్ ॥ ౧౦౦॥
సమన్వయాధ్యాయ ఏతత్సూక్తం ధీస్వాస్థ్యకారిభిః  ।
తర్కైః  సమ్భావనార్థస్య  ద్వితీయాధ్యాయః ఈరితా ॥ ౧౦౧॥
బహుజన్మదృఢాభ్యాసాద్దేహాదిష్వాత్మధీః  క్షణాత్ ।
పునః పునరుదేత్యేవం జగత్సత్యత్వధీరపి ॥ ౧౦౨॥
విపరీతా భావనేయమైకాగ్ర్యాత్సా   నివర్తతే ।
తత్త్వోపదేశాత్ ప్రాగేవ  భవత్యేతదుపాసనాత్ ॥ ౧౦౩॥
ఉపాస్తయోఽత ఏవత్ర బ్రహ్మశాస్త్రేఽపి   చిన్తితాః ।
ప్రాగనభ్యాసినః  పశ్చాద్బ్రహ్మాభ్యాసేన తద్భవేత్ ॥ ౧౦౪॥
తచ్చిన్తనం తత్కథనమన్యోన్యం తత్ప్రబోధనమ్ ।
ఏతదేకపరత్వం చ బ్రహ్మాభ్యాసం  విదుర్బుధాః ॥ ౧౦౫॥
తమేవ ధీరో విజ్ఞాయ  ప్రజ్ఞాం   కుర్వీత బ్రాహ్మణః  ।
నానుధ్యాయాద్బహుఞ్ఛబ్దాన్వాచో  విగ్లాపనం  హి తత్ ॥ ౧౦౬॥
అనన్యాశ్చిన్తయన్తో మాం యే జనాః పర్యుపాసతే ।
తేషాం నిత్యాభియుక్తానాంయోగక్షేమం వహామ్యహమ్ ॥ ౧౦౭॥
ఇతి శ్రుతిస్మృతీ  నిత్యమాత్మన్యేకాగ్రతాం  ధియః ।
విధత్తో విపరీతాయా భావనాయాః క్షయాయ హి ॥ ౧౦౮॥
యద్ యథా వర్తతే తస్య తత్త్వం హిత్వాన్యథాత్వధీః ।
విపరీత భావనా స్యాత్పిత్రాదావరిధీర్యథా  ॥ ౧౦౯॥
ఆత్మా దేహాదిభిన్నోఽయం మిథ్యా చేదం జగత్ తయోః ।
దేహాద్యాత్మత్వసత్యత్వధీర్విపర్యయభావనా ॥ ౧౧౦॥
తత్త్వభావనయా నశ్యేత్సాతో దేహాతిరిక్తతామ్ ।
ఆత్మనో భావయేత్తద్వన్మిథ్యాత్వం జగతోఽనిశమ్ ॥ ౧౧౧॥
కిం మన్త్రజపవన్మూర్తిధ్యానవచ్చాత్మభేదధీః  ।
జగన్మిథ్యాత్వధీశ్చాత్ర వ్యావర్త్యా స్యాదుతాన్యథా ॥ ౧౧౨॥

అన్యథేతి విజానీహి దృష్టార్థత్వేన   భుక్తివత్ ।
బుభుక్షుర్జపవద్భుఙ్క్తే  న కశ్చిన్నియతః క్వచిత్ ॥ ౧౧౩॥
అశ్నాతి వా న వాశ్నాతి భుఙ్క్తే వా స్వేచ్ఛయాన్యథా ।
యేన కేన ప్రకారేణ  క్షుధామపనినీశతి ॥ ౧౧౪॥
నియమేన జపం కుర్యాదకృతౌ ప్రత్యవాయతః  ।
అన్యథాకరణేఽనర్థః  స్వరవర్ణవిపర్యయాత్  ॥ ౧౧౫॥
క్షుధేవ దృష్టబాధాకృద్విపరీతా  చ భావనా ।
జేయా కేనాప్యుపాయేన నాస్త్యత్రానుష్ఠితేః   క్రమః  ॥ ౧౧౬॥
ఉపాయః పూర్వమేవోక్తస్తచ్చిన్తాకథనాదికః  ।
ఏతదేకపరత్వేఽపి నిర్బన్ధో ధ్యానవన్న హి ॥ ౧౧౭॥
మూర్తిప్రత్యయసాన్తత్యమన్యానన్తరితం  ధియః ।
ధ్యానం తత్రాతినిర్బన్ధో  మనసశ్చఞ్చలాత్మనః ॥ ౧౧౮॥
చఞ్చలం హి మనః కృష్ణ ప్రమాథి  బలవద్దృఢమ్  ।
తస్యాహం నిగ్రహం  మన్యే వాయోరివ సుదుష్కరమ్ ॥ ౧౧౯॥
అప్యబ్ధిపానాన్మహతః  సుమేరూన్మూలనాదపి ।
అపి వహ్న్యశనాత్ సాధో విషమ్శ్చిత్తనిగ్రహః  ॥ ౧౨౦॥
కథనాదౌ న నిర్బన్ధః  శ‍ృఙ్ఖలాబద్ధదేహవత్   ।
కిన్త్వనన్తేతిహాసాద్యైర్వినోదో   నాట్యవద్ధియః  ॥ ౧౨౧॥
చిదేవాత్మా జగన్మిథ్యేత్యత్ర పర్యవసానతః ।
నిదిధ్యాసనవిక్షేపో నేతిహాసాదిభిర్భవేత్ ॥ ౧౨౨॥
కృషివాణిజ్యసేవాదౌ కావ్యతర్కాదికేషు చ ।
విక్షిప్యతే ప్రవృత్తా  ధీస్తైస్తత్త్వస్మృత్యసమ్భవాత్    ॥ ౧౨౩॥
అనుసన్దధతైవాత్ర   భోజనాదౌ ప్రవర్తితుమ్   ।
శక్యతేఽత్యన్తవిక్షేపాభావాదాశు పునః స్మృతేః ॥ ౧౨౪॥
తత్త్వవిస్మృతిమాత్రాన్నానర్థః   కిన్తు విపర్యయాత్ ।
విపర్యేతుం న కాలోఽస్తి ఝటితి స్మరతః క్వచిత్ ॥ ౧౨౫॥

54 sanskritdocuments.org



పఞ్చదశీ

తత్త్వ స్మృతేరవసరో నాస్త్యన్యాభ్యాసశాలినః ।
ప్రత్యుతాభ్యాసఘతిత్వాద్బలాత్తత్త్వమపేక్ష్యతే   ॥ ౧౨౬॥
తమేవైకం  విజానీత హ్యన్యా వాచో విముఞ్చథ ।
ఇతి శ్రుతం  తథాన్యత్ర వాచో విగ్లాపనన్త్వితి  ॥ ౧౨౭॥
ఆహారాది త్యజన్నైవ  జీవేచ్ఛాస్త్రాన్తరం   త్యజన్ ।
కిం న జీవసి యేనైవం  కరోష్యత్ర దురాగ్రహమ్  ॥ ౧౨౮॥
జనకాదేః కథం రాజ్యమితి చేద్దృఢబోధతః  ।
తథా తవాపి చేత్తర్కం పఠ యద్వా కృషిం కురు ॥ ౧౨౯॥
మిథ్యాత్వవాసనాదార్ఢ్యే  ప్రారబ్ధక్షయకాఙ్క్షయా    ।
అక్లిశ్యన్తః   ప్రవర్తన్తే    స్వస్వకర్మానుసారతః ॥ ౧౩౦॥
అతిప్రసఙ్గో  మా శక్యః స్వకర్మవశవర్తినామ్ ।
అస్తు వా కః అత్ర శక్యేత కర్మ వారయితుం వద ॥ ౧౩౧॥
జ్ఞానినోఽజ్ఞానిన్శ్చాత్ర   సమేఽప్యారబ్ధకర్మణి  ।
న క్లేషో  జ్ఞానినో  ధైర్యాన్మూఢః  క్లిశ్యత్యధైర్యతః   ॥ ౧౩౨॥
మార్గే గన్త్రోర్ద్వయోః   శ్రాన్తౌ  సమాయామప్యదూరతామ్ ।
జానన్ధైర్యాద్ద్రుతం   గచ్ఛేదన్యస్తిష్ఠతి  దీనధీః ॥ ౧౩౩॥
సాక్షాత్కృతాత్మధీః సమ్యగవిపర్యయబాధితః ।
కిమిచ్ఛన్కస్య కామాయ శరీరమనుసంజ్వరేత్ ॥ ౧౩౪॥
జగన్మిథ్యాత్వధీభావాదాక్షిప్తౌ కామ్యకాముకౌ ।
తయోరభావే సన్తాపః శామ్యేన్నిఃస్నేహదీపవత్ ॥ ౧౩౫॥
గన్ధర్వపత్తనే  కించిన్నేన్ద్రజాలికనిర్మితమ్  ।
జానన్ కామయతే కిన్తు జిహాసతి హసన్నిదమ్ ॥ ౧౩౬॥
ఆపాతరమణీయేషు భోగేష్వేవం విచారవాన్ ।
నానురజ్జతి  కిన్త్వేతాన్  దోషదృష్ట్యా  జిహాసతి ॥ ౧౩౭॥
అర్థానామర్జనే   క్లేశస్తథైవ    పరిరక్షణే ।
నాశే దుఃఖం వ్యయే దుఃఖం ధిగర్థాన్క్లేశకారిణః   ॥ ౧౩౮॥
మాంసపాఞ్చాతికాయాస్తు యన్త్రలోలేఽఙ్గపఞ్జరే    ।

స్నాయ్వస్థిగ్రన్థిశాలిన్యాః    స్త్రియాః  కిమివ శోభనమ్ ॥ ౧౩౯॥
ఏవమాదిషు శాస్త్రేషు  దోషాః సమ్యక్ప్రపఞ్చితాః ।
విమృశన్ననిశన్తాని కథం దుఃఖేషు మజ్జతి  ॥ ౧౪౦॥
క్షుధయా పీడ్యమానోఽపి న విషం హ్యత్తుమిచ్ఛతి ।
మిష్టాన్నధ్వస్తతృడ్జానన్నామూఢస్తజ్జిఘత్సతి    ॥ ౧౪౧॥
ప్రారబ్ధకర్మప్రాబల్యాద్భోగేష్విచ్ఛా    భవేద్యది ।
క్లిశ్యనేవ  తదాప్యేష భుఙ్క్తే విష్టిగృహీతవత్  ॥ ౧౪౨॥
భుఞ్జానాస్తానపి  బుధాః శ్రద్ధావన్తః    కుటుమ్బినః ।
నాద్యాపి కర్మ నశ్ఛిన్నమితి క్లిశ్యన్తి   సన్తతమ్  ॥ ౧౪౩॥
నాయం క్లేశోఽత్ర  సంసారతాపః కిన్తు విరక్తతా  ।
భ్రాన్తిజ్ఞాననిదానో    హి తాపః సాంసారికః స్మృతః ॥ ౧౪౪॥
వివేకేన పరిక్లిశ్యన్నల్పభోగేన  తృప్యతి ।
అన్యథానన్తభోగేఽపి నైవ  తృప్యతి కర్హిచిత్  ॥ ౧౪౫॥
న జాతు కామః కామానాముపభోగేన శామ్యతి ।
హవిషా కృష్ణవర్త్మేవ   భూయ ఏవ అభివర్ధతే  ॥ ౧౪౬॥
పరిజ్ఞాయోపభుక్తో  హి భోగో భవతి తుష్టయే  ।
విజ్ఞాయ  సేవితశ్చౌరీ మైత్రీమేతి   న చౌరతామ్ ॥ ౧౪౭॥
మనసో నిగృహీతస్య లీలాభోగోఽల్పకోఽపి యః ।
తమేవాలబ్ధవిస్తారం  క్లిష్టత్వాద్బహు   మన్యతే ॥ ౧౪౮॥
బద్ధముక్తో  మహీపాలో గ్రామమాత్రేణ   తుష్యతి ।
పరైర్న  బద్ధో నాక్రాన్తో  న రాష్ట్రం  బహు మన్యతే ॥ ౧౪౯॥
వివేకే జాగ్రతి  సతి దోషదర్శనలక్షణే ।
కథమారబ్ధకర్మాపి  భోగేచ్ఛాం జనయిష్యతి ॥ ౧౫౦॥
నైష  దోషో యతోఽనేకవిధం ప్రారబ్ధమీక్ష్యతే   ।
ఇచ్ఛానిచ్ఛా పరేచ్ఛా చ ప్రారబ్ధం   త్రివిధం  స్మృతమ్ ॥ ౧౫౧॥
అపథ్యసేవిన్శ్చౌరా రాజదారరతా అపి ।
జానన్త ఏవ స్వానర్థమిచ్ఛన్త్యారబ్ధకర్మతః   ॥ ౧౫౨॥

న చాత్రైతద్వారయితుమీశ్వరేణాపి  శక్యతే ।
యత ఈశ్వర ఏవాహ గీతాయామర్జునం  ప్రతి  ॥ ౧౫౩॥
సదృశం చేష్టతే  స్వస్యాః ప్రకృతేర్జ్ఞానవానపి   ।
ప్రకృతిం  యాన్తిభూతాని నిగ్రహః  కిం కరిష్యతి ॥ ౧౫౪॥
అవశ్యం భావిభావానాం ప్రతీకారో  భవేద్యది ।
తదా దుఃఖైర్న  లిప్యేరన్ నలరామయుధిష్ఠిరాః  ॥ ౧౫౫॥
న చేశ్వరత్వమీశస్య హీయతే తావతా యతః ।
అవశ్యం భావితాప్యేషఈశ్వరేణ ఏవ నిర్మితా ॥ ౧౫౬॥
ప్రశ్నోత్తరాభ్యామేవైతద్గమ్యతేఽర్జునకృష్ణయోః      ।
అనిచ్ఛాపూర్వకం చాస్తి ప్రారబ్ధమితి   తచ్ఛృణు ॥ ౧౫౭॥
అథ కేన ప్రయుక్తోఽయం  పాపం చరతి పూరుషః ।
అనిచ్ఛన్నపి వార్ష్ణేయ  బలాదివ నియోజితః ॥ ౧౫౮॥
కామ ఏష క్రోధ  ఏష రజోగుణసముద్భవః ।
మహాశనో మహాపాప్మా విద్ధ్యేనమిహ  వైరిణమ్  ॥ ౧౫౯॥
స్వభావజేన కౌన్తేయ నిబద్ధః  స్వేన కర్మణా ।
కర్తుం నేచ్ఛసి యన్మోహాత్కరిష్యస్యవశోఽపి తత్ ॥ ౧౬౦॥
నానిచ్ఛన్తో న చేచ్ఛన్తః పరదాక్షిణ్యసంయుతాః ।
సుఖదుఃఖే భజన్త్యేతత్పరేచ్ఛా పూర్వకర్మ హి ॥ ౧౬౧॥
కథం తర్హి కిమిచ్ఛన్నిత్యేవమిచ్ఛా నిషిధ్యతే ।
నేచ్ఛానిషేధః కిన్త్విచ్ఛాబాధో  భర్జితబీజవత్  ॥ ౧౬౨॥
భర్జితాని  తు బీజాని సన్త్యకార్యకరాణి చ ।
విద్వదిచ్ఛా యథేష్టవ్యా  సత్త్వబోధాన్న కార్యకృత్ ॥ ౧౬౩॥
దగ్ధబీజమరోహేఽపి  భక్షణాయోపయుజ్యతే ।
విద్వదిచ్ఛాప్యల్పభోగం కుర్యాన్న వ్యసనం బహు ॥ ౧౬౪॥
భోగేన చరితార్థత్వాత్ప్రారబ్ధం   కర్మ హీయతే ।
భోక్తవ్యసత్యతాభ్రాన్త్యావ్యసనం  తత్ర జాయతే ॥ ౧౬౫॥
మా వినశ్యత్వయం భోగో వర్ధతాముత్తరోత్తరమ్  ।

మా విఘ్నాః ప్రతిబధ్నన్తు  ధన్యోఽస్మ్యస్మాదితి భ్రమః  ॥ ౧౬౬॥
యదభావి న తద్భావి భావి చేన్న తదన్యథా ।
ఇతి చిన్తావిషగ్నోఽయం బోధో భ్రమనివర్తకః  ॥ ౧౬౭॥
సమేఽపి భోగే వ్యసనం భ్రాన్తో  గచ్ఛేన్న బుద్ధిమాన్  ।
అశక్యార్థస్య  సఙ్కల్పాద్భ్రాన్తస్య  వ్యసనం బహు ॥ ౧౬౮॥
మాయామయత్వం భోగ్యస్య బుద్ధ్వాస్థాముపసంహరన్   ।
భుఞ్జానోఽపి  న సఙ్కల్పం కురుతే వ్యసనం కుతః ॥ ౧౬౯॥
స్వప్నేన్ద్రజాలసదృశమచిన్త్యరచనాత్మకమ్  ।
దృష్టనష్టం   జగత్పశ్యన్కథం తత్రానురజ్జతి   ॥ ౧౭౦॥
స్వస్వప్నమాపరోక్షేణ దృష్ట్వా  పశ్యన్స్వజాగరమ్ ।
చిన్తయేదప్రమత్తః  సన్నుభావనుదినం ముహుః ॥ ౧౭౧॥
చిరం తయోః సర్వసామ్యమనుసన్ధాయ  జాగరే ।
సత్యత్వబుద్ధిం  సంత్యజ్య నానురజ్జతి  పూర్వవత్ ॥ ౧౭౨॥
ఇన్ద్రజాలమిదం  ద్వైతమచిన్త్యరచనాత్వతః  ।
ఇత్యవిస్మరతో హానిః కా వా ప్రారబ్ధభోగతః   ॥ ౧౭౩॥
నిర్బన్ధస్తత్త్వవిద్యాయా    ఇన్ద్రజాలత్వసంస్మృతౌ  ।
ప్రారబ్ధస్యాగ్రహో    భోగే జీవస్య సుఖదుఃఖయోః ॥ ౧౭౪॥
విద్యారబ్ధే విరుద్ధ్యేతే  న భిన్నవిషయత్వతః ।
జానద్భిరప్యైన్ద్రజాలో   వినోదో దృశ్యతే ఖలు ॥ ౧౭౫॥
జగత్సత్యత్వమాపాద్య ప్రారబ్ధం   భోజయేద్యది ।
తదా విరోధి విద్యాయా భోగమాత్రాన్న  సత్యతా ॥ ౧౭౬॥
అన్న్యూనో జాయతే భోగః కల్పితైః  స్వప్నవస్తుభిః ।
జాగ్రత్వస్తుభిరప్యేవమసత్యైర్భోగ   ఇష్యతామ్ ॥ ౧౭౭॥
యది విద్యాపహ్నువిత జగత్ప్రారబ్ధ ఘాతినీ ।
తదా స్యాన్న తు మాయాత్వబోధేన తదపహ్నవః ॥ ౧౭౮॥
అనపహ్నుత్య లోకాస్తదిన్ద్రజాలమిదం  త్వితి ।
జానన్త్యేవానపహ్నుత్య భోగం మాయాత్వధీస్తథా ॥ ౧౭౯॥

యత్ర త్వస్య జగత్ స్వాత్మా పశ్యేత్కస్తత్ర కేన కిమ్ ।
కిం జిఘ్రేత్కిం  వదేద్వేతి శ్రుతౌ  తు బహుఘోషితమ్ ॥ ౧౮౦॥
తేన ద్వైతమపహ్నుత్య  విద్యోదేతి న చాన్యథా ।
తథా చ విదుషో భోగః కథం స్యాదితి చేత్ శ‍ృణు ॥ ౧౮౧॥
సుషుప్తివిషయాముక్తివిషయా వా శ్రుతిస్త్వితి  ।
ఉక్తం స్వాప్యయసమ్పత్యోరితి సూత్రే హ్యతిస్ఫుటమ్ ॥ ౧౮౨॥
అన్యయాయాజ్ఞవల్క్యాదేరాచార్యత్వం  న సమ్భవేత్ ।
ద్వైతదృష్టావవిద్వత్తా   ద్వైతాదృష్టౌ  న వాగ్వదేత్ ॥ ౧౮౩॥
నిర్వికల్పసమాధౌ తు ద్వైతాదర్శనహేతుతః  ।
సైవాపరోక్షవిద్యేతి  చేత్సుషుప్తిస్తథా  న కిమ్ ॥ ౧౮౪॥
ఆత్మతత్త్వం న జానాతి సుప్తౌ యది తదా త్వయా ।
ఆత్మధీరేవ విద్యేతి వాచ్యం న ద్వైతవిస్మృతిః  ॥ ౧౮౫॥
ఉభయం మిలితం విద్యా యది తర్హి ఘటాదయః ।
అర్ధవిద్యాభాజినః  స్యుః సకలద్వైతవిస్మృతేః  ॥ ౧౮౬॥
మశకధ్వనిముఖ్యానాం విక్షేపాణాం బహుత్వతః ।
తత్త్వవిద్యా తథా న స్యాద్ఘటాదీనాం  యథా దృఢా ॥ ౧౮౭॥
ఆత్మధీరేవ విద్యేతి యది తర్హి సుఖీ భవ ।
దుష్టచిత్తం  నిరున్ధ్యాచ్చేన్నిరున్ధి  త్వం యథాసుఖమ్ ॥ ౧౮౮॥
తదిష్టమేష్టవ్యమాయామయత్వస్య   సమీక్షణాత్ ।
ఇచ్ఛన్నప్యజ్ఞవన్నేచ్ఛేత్కిమిచ్ఛన్నితి  హి శ్రుతమ్  ॥ ౧౮౯॥
రాగో లిఙ్గమబోధస్య  సన్తు రాగాదయో బుధే ।
ఇతి శాస్త్రద్వయం  సార్థమేవం  సత్యవిరోధతః ॥ ౧౯౦॥
జగన్మిథ్యాత్వవత్ స్వాత్మాసఙ్గత్వస్య  సమీక్షణాత్ ।
కస్య కామాయేతి వచో భోక్త్రభావవివక్షయా  ॥ ౧౯౧॥
పతిజాయాదికం సర్వం తత్తద్భోగాయ నేచ్ఛతి ।
కిన్త్వాత్మభోగార్థమితి  శ్రుతావుద్ఘోషితం   బహు ॥ ౧౯౨॥
కిం కూటస్థశ్చిదాభాసోఽథ  వా కిముభయాత్మకః ।
భోక్తా తత్ర న కూటస్థోఽసఙ్గత్వాద్భోక్తృతాం   వ్రజేత్  ॥ ౧౯౩॥

సుఖదుఃఖాభిమానాఖ్యో వికారో భోగ ఉచ్యతే ।
కూటస్థస్య  వికారీ చేత్యేతన్న వ్యాహతం కథమ్ ॥ ౧౯౪॥
వికారిబుద్ధ్యధీనత్వాదాభాసే  వికృతావపి ।
నిరధిష్ఠానవిభ్రాన్తిః    కేవలా న హి తిష్ఠతి  ॥ ౧౯౫॥
ఉభయాత్మక ఏవాతో లోకే భోక్తా నిగద్యతే ।
తదృగాత్మానమారభ్య కూటస్థః  శేషితః శ్రుతౌ  ॥ ౧౯౬॥
ఆత్మా కతమ ఇత్యుక్తేయాజ్ఞవల్క్యో  విబోధయన్ ।
విజ్ఞానమయమారభ్యాసఙ్గం   తం పర్యశేషయత్ ॥ ౧౯౭॥
కోఽయమాత్మేత్యేవమాదౌ సర్వత్రాత్మవిచారతః  ।
ఉభయాత్మకమారభ్య కూటస్థః  శేష్యతే శ్రుతౌ  ॥ ౧౯౮॥
కూటస్థసత్యతాం  స్వస్మిన్నధ్యస్యాత్మా వివేకతః ।
తాత్వికీం భోక్తృతాం మత్వా న కదాచిజ్జిహాసతి  ॥ ౧౯౯॥
భోక్తా స్వస్యైవ  భోగాయ పతిజాయాదిమిచ్ఛతి ।
ఏష లౌకికవృత్తాన్తః  శ్రుత్యా  సమ్యగనూదితః ॥ ౨౦౦॥
భోగ్యానాం భోక్తృశేషత్వాన్మా భోగ్యేష్వనురజ్యతామ్ ।
భోక్తర్యేవ ప్రధానేఽతోఽనురాగం  తం విధిత్సతి ॥ ౨౦౧॥
యాప్రీతిరవివేకానాం  విషయేష్వనపాయినీ ।
త్వామనుస్మరతః సా మే హృదయాన్మాపసర్పతు ॥ ౨౦౨॥
ఇతి న్యాయేన సర్వస్మాద్భోగ్యజాతాద్విరక్తధీః ।
ఉపసంహృత్య తాం ప్రీతిం  భోక్తర్యేవం బుభుత్సతే ॥ ౨౦౩॥
స్రక్చన్దనవధూవస్త్రసువర్ణాదిషు     పామరః ।
అప్రమత్తో  యథా తద్వన్న ప్రమాద్యతి  భోక్తరి ॥ ౨౦౪॥
కావ్యనాటకతర్కాదిమభ్యస్యతి నిరన్తరమ్ ।
విజిగీషుర్యథా తద్వన్ముముక్షుః స్వం విచారయేత్ ॥ ౨౦౫॥
జపయాగోపాసనాది కురుతే శ్రద్ధయా   యథా ।
స్వర్గాదివాఞ్ఛయా  తద్వచ్ఛ్రద్దధ్యాత్స్వే  ముముక్షయా ॥ ౨౦౬॥

చిత్తైకాగ్ర్యం   యథాయోగీ మహాయాసేన సాధయేత్ ।
అణిమాదిప్రేప్సయైవం   వివిచ్యాత్స్వం ముముక్షయా ॥ ౨౦౭॥
కౌశలాని వివర్ధన్తే   తేషామభ్యాసపాటవాత్ ।
యథా తద్వద్వివేకోఽస్యాప్యభ్యాసాద్విశదాయతే ॥ ౨౦౮॥
వివిఞ్చతా భోక్తృతత్త్వం జాగ్రదాదిష్వసఙ్గతా   ।
అన్వయవ్యతిరేకాభ్యాం సాక్షిణ్యధ్యవసీయతే ॥ ౨౯॥
యత్ర యద్దృశ్యతే  ద్రష్టా  జాగ్రత్స్వప్నసుషుప్తిషు  ।
తత్రైవ  తన్నేతరత్రేత్యనుభూతిర్హి  సంమతా ॥ ౨౧౦॥
స యత్తత్రేక్షతే  కించిత్తేనానన్వాగతో భవేత్ ।
దృష్ట్వైవ  పుణ్యం పాపం చేత్యేవం శ్రుతిషు  డిణ్డిమః  ॥ ౨౧౧॥
జాగ్రత్స్వప్నసుషుప్త్యాది  ప్రపఞ్చం  యత్ప్రకాశతే ।
తద్బ్రహ్మాహమితి జ్ఞాత్వా  సర్వబన్ధైః  ప్రముచ్యతే  ॥ ౨౧౨॥
ఏక ఏవ ఆత్మా మన్తవ్యో జాగ్రత్స్వప్నసుషుప్తిషు  ।
స్థానత్రయవ్యతీతస్య   పునర్జన్మ  న విద్యతే ॥ ౨౧౩॥
త్రిషు  ధామసు యద్భోగ్యం భోక్తా భోగశ్చ యద్భవేత్ ।
తేభ్యో విలక్షణః సాక్షీ చిన్మాత్రోఽహం  సదాశివః ॥ ౨౧౪॥
ఏవం వివేచితే తత్త్వే విజ్ఞామయశబ్దితః   ।
చిదాభాసో వికారీయో భోక్తృత్వం తస్య శిష్యతే ॥ ౨౧౫॥
మాయికోఽయం చిదాభాసః శ్రుతేరనుభవాదపి  ।
ఇన్ద్రజాలం  జగత్ప్రోక్తం  తదన్తఃపాత్యయం యతః ॥ ౨౧౬॥
విలోపోఽస్య సుషుప్త్యాదౌ సాక్షిణా హ్యనుభూయతే ।
ఏతాదృశం స్వస్వభావం వివినక్తి పునః పునః ॥ ౨౧౭॥
వివిచ్య నాశం నిశ్చిత్య పునర్భోగం న వాఞ్ఛతి ।
ముమూర్షుః  శాయితోభూమౌ వివాహం కోఽభివాఞ్ఛతి ॥ ౨౧౮॥
జిహ్రేతి  వ్యవహర్తుం చ భోక్తాహమితి పూర్వవత్ ।
ఛిన్ననాశ ఇవ హ్రితః  క్లిశ్యన్నారబ్ధమశ్నుతే   ॥ ౨౧౯॥
యదా స్వస్యాపి భోక్తృత్వం మన్తుం జిహ్రేత్యయం  తదా ।
సాక్షిణ్యారోపయేదేతదితి కైవ  కథా వృథా ॥ ౨౨౦॥

ఇత్యభిప్రేత్య  భోక్తారమాక్షిపత్యవిశఙ్కయా ।
కస్య కామాయేతి తతః శరీరానుజ్వరో న హి ॥ ౨౨౧॥
స్థూలం  సూక్ష్మం కారణం చ శరీరం త్రివిధం  స్మృతమ్ ।
అవశ్యం త్రివిధోఽస్త్యేవ  తత్ర తత్రోచితో  జ్వరః ॥ ౨౨౨॥
వాతపిత్తశ్లేష్మజన్యా  వ్యాధయః కోటిశస్తనౌ ।
దుర్గన్ధిత్వం   కురూపత్వం దాహభఙ్గాదయస్తథా  ॥ ౨౨౩॥
కామక్రోధాదయః  శాన్తిదాన్త్యాద్యా లిఙ్గదేహగాః  ।
జ్వరాద్వయేఽపి బాధన్తే ప్రాప్త్యాప్రాప్త్యా   నరం క్రమాత్  ॥ ౨౨౪॥
స్వం పరం చ న వేత్త్యాత్మా వినష్ట ఇవ కారణే ।
ఆగామిదుఃఖబీజం చేత్యేతదిన్ద్రేణ  దర్శితమ్ ॥ ౨౨౫॥
ఏతే జ్వరాః శరీరేషు త్రిషు  స్వాభావికా మతాః ।
వియోగే తు జ్వరైస్తాని  శరీరాణ్యేవ నాసతే ॥ ౨౨౬॥
తన్తోర్వియుజ్యేన్న పటో వాలేభ్యః కమ్బలో యథా ।
మృదో ఘటస్తథా దేహో జ్వరేభ్యోఽపీతి దృశ్యతామ్ ॥ ౨౨౭॥
చిదాభాసే స్వతః కోఽపి జ్వరో నాస్తి యతశ్చితః ।
ప్రకాశైకస్వభావత్వమేవ   దృష్టం  న చేతరత్ ॥ ౨౨౮॥
చిదాభాసేఽప్యసమ్భావ్యా జ్వరాః సాక్షిణి కా కథా ।
ఏవమేవైకతాం  మేనే చిదాభాసో హ్యవిద్యయా ॥ ౨౨౯॥
సాక్షిసత్యత్వమధ్యస్య స్వేనోపేతే వపుస్త్రయే  ।
తత్సర్వం వాస్తవం స్వస్య స్వరూపమితి మన్యతే ॥ ౨౩౦॥
ఏతస్మిన్భ్రాన్తికాలేఽయం  శరీరేషు జ్వరత్స్వథ ।
స్వయమేవ జ్వరామీతి మన్యతే హి కుటుమ్బివత్ ॥ ౨౩౧॥
పుత్రదారేషు  తృప్యత్సు తృప్యామీతి యథా వృథా ।
మన్యతే పురుషస్తద్వదాభాసోఽప్యభిమన్యతే ॥ ౨౩౨॥
వివిచ్య భ్రాన్తిముజ్ఝిత్వా    స్వమప్యగణయన్ సదా ।
చిన్తయన్సాక్షిణం కస్మాచ్ఛరీరమనుసంజ్వరేత్ ॥ ౨౩౩॥
అయథావస్తుసర్పాదిజ్ఞానం  హేతుః పలాయనే ।

రజ్జుజ్ఞానేఽహిధీధ్వస్తౌ   కృతమప్యనుశోచతి ॥ ౨౩౪॥
మిథ్యాభియోగదోషస్య ప్రాయశ్చిత్తత్వసిద్ధయే   ।
క్షమాపయన్నివాత్మానం సాక్షిణం శరణం గతః ॥ ౨౩౫॥
ఆవృత్తపాపనూత్యర్థం  స్నానాద్యావర్తతే యథా ।
ఆవర్తయన్నివ ధ్యానం సదా సాక్షిపరాయణః ॥ ౨౩౬॥
ఉపస్థకుష్ఠినీ   వేశ్యా విలాసేషు విలజ్జతే  ।
జానతోఽగ్రే తథాభాసః స్వప్రఖ్యాతౌ  విలజ్జతే  ॥ ౨౩౭॥
గృహీతో బ్రాహ్మణో  మ్లేచ్ఛైః   ప్రాయశ్చిత్తం  చరన్పునః ।
మ్లేచ్ఛైః   సఙ్కీర్యతే నైవ  తథాభాసః శరీరకైః  ॥ ౨౩౮॥
యౌవరాజ్యే స్థితో  రాజపుత్రః  సామ్రాజ్యవాఞ్ఛయా  ।
రాజానుకారీ భవతి తథా సాక్ష్యనుకార్యయమ్ ॥ ౨౩౯॥
యోబ్రహ్మ  వేద బ్రహ్మైవ   భవత్యేవేతి శ్రుతిమ్  ।
శ్రుత్వా  తదేకచిత్తః సన్బ్రహ్మ వేత్తి న చేతరత్ ॥ ౨౪౦॥
దేవత్వకామా హ్యగ్న్యాదౌ ప్రవిశన్తి   యథా తథా ।
సాక్షిత్వేనావశేషాయ స్వవినాశం స వాఞ్ఛతి ॥ ౨౪౧॥
యావత్స్వదేహదాహం స నరత్వం నైవ  ముఞ్చతి ।
తావదారబ్ధదేహః  స్యాన్నాభాసత్వవిమోచనమ్ ॥ ౨౪౨॥
రజ్జుజ్ఞానేఽపి   కమ్పాదిః శనైరేవోపశామ్యతి  ।
పునర్మన్దాన్ధకారి   సా రజ్జుః  క్షిప్తోరగీ భవేత్ ॥ ౨౪౩॥
ఏవమారబ్ధభోగోఽపి  శనైః  శామ్యతి నో హఠాత్ ।
భోగకాలే కదాచిత్తు మర్త్యోఽహమితి భాసతే ॥ ౨౪౪॥
నైతావతాపరాధేన  తత్త్వజ్ఞానం  వినశ్యతి ।
జీవన్ముక్తివ్రతం  నేదం కిన్తు వస్తుస్థితిః  ఖలు ॥ ౨౪౫॥
దశమోఽపి శిరస్తాడం రుదన్బుద్ధ్వా  న రోదితి ।
శిరోవ్రణస్తు  మాసేన శనైః  శామ్యతి నో తదా ॥ ౨౪౬॥
దశమామృతిలాభేన జాతో హర్షో వ్రణవ్యథామ్  ।
తిరోధత్తే ముక్తిలాభస్తథా ప్రారబ్ధదుఃఖితామ్   ॥ ౨౪౭॥

వ్రతాభావాద్యదాధ్యాసస్తదా  భూయో వివిచ్యతామ్ ।
రససేవీ దినే భుఙ్క్తే భూయోభూయోయథా తథా ॥ ౨౪౮॥
శమయత్యౌషధేనాయం దశమః స్వవ్రణం  యథా ।
భోగేన శమయిత్వైతత్ప్రారబ్ధం   ముచ్యతే తథా ॥ ౨౪౯॥
కిమిచ్ఛన్నితి వాక్యోక్తః శోకమోక్ష ఉదీరితః ।
ఆభాసస్య హ్యవస్థైషా  షష్ఠీ తృప్తిస్తు సప్తామి ॥ ౨౫౦॥
సాఙ్కుశా విషయైస్తృప్తిరియం    తృప్తిర్నిరఙ్కుశా ।
కృతం కృత్యం ప్రాపణీయం  ప్రాప్తమిత్యేవ   తృప్యతి ॥ ౨౫౧॥
ఐహికాముష్మికవ్రాతసిద్ధ్యై   ముక్తేశ్చ సిద్ధయే  ।
బహు కృత్యం పురాస్యాభూత్తత్సర్వమధునా కృతమ్ ॥ ౨౫౨॥
తదేతత్కృతకృత్యత్వం ప్రతియోగిపురఃసరమ్  ।
అనుసన్దధదేవాయమేవం  తృప్యతి నిత్యశః ॥ ౨౫౩॥
దుఃఖినోఽజ్ఞాః  సంసరన్తు కామం పుత్రాద్యపేక్షయా  ।
పరమానన్దపూర్ణోఽహం   సంసరామి కిమిచ్ఛయా ॥ ౨౫౪॥
అనుతిష్ఠన్తు  కర్మాణి పరలోకాయియాసవః ।
సర్వలోకాత్మకః కస్మాదనుతిష్ఠామి  కిం కథమ్ ॥ ౨౫౫॥
వ్యాచక్షతాన్తే శాస్త్రాణి  వేదానధ్యాపయన్తు వా ।
యేఽత్రాధికారిణో  మే తు నాధికారోఽక్రియత్వతః  ॥ ౨౫౬॥
నిద్రాభిక్షే  స్నానశౌచే నేచ్ఛామి న కరోమి చ ।
ద్రష్టారశ్చేత్కల్పయన్తి   కిం మే స్యాదన్యకల్పనాత్ ॥ ౨౫౭॥
గుఞ్జాపుఞ్జాది   దహ్యేత నాన్యారోపితవహ్నినా ।
నాన్యారోపితసంసారధర్మానేవమహం భజే ॥ ౨౫౮॥
శ‍ృణ్వన్త్వజ్ఞాతతత్త్వాస్తే   జానం కస్మాచ్ఛృణోమ్యహమ్ ।
మన్యన్తాం సంశయాపన్నా న మన్యేఽహమసంశయః ॥ ౨౫౯॥
విపర్యస్తో నిదిధ్యాసేత్కిం ధ్యానమవిపర్యయే ।
దేహాత్మత్వవిపర్యాసం న కదాచిద్భజామ్యహమ్ ॥ ౨౬౦॥
అహం మనుష్య ఇత్యాదివ్యవహారో వినాప్యముమ్ ।
విపర్యాసం చిరాభ్యస్తవాసనాతోఽవకల్పతే ॥ ౨౬౧॥

ప్రారబ్ధకర్మణి   క్షీణే వ్యవహారో నివర్తతే ।
కర్మాక్షయే త్వసౌ నైవ  శామ్యేద్ధ్యానసహస్రతః   ॥ ౨౬౨॥
విరలత్వం వ్యవహృతేరిష్టం  చేద్ధ్యానమస్తు  తే ।
అబాధికాం వ్యవహృతిం పశ్య ధ్యాయామ్యహం కుతః ॥ ౨౬౩॥
విక్షేపో నాస్తి యస్మాన్మే న సమాధిస్తతో మమ ।
విక్షేపో వా సమాధిర్వా మనసః స్యాద్వికారిణః ॥ ౨౬౪॥
నిత్యానుభవరూపస్య కో మేఽత్రానుభవః  పృథక్ ।
కృతం కృత్యం ప్రాపణీయం  ప్రాప్తమిత్యేవ   నిశ్చయః ॥ ౨౬౫॥
వ్యవహారో లౌకికో వా శాస్త్రీయోఽప్యన్యథాపి  వా ।
మమాకర్తురలేపస్య యథారబ్ధం  ప్రవర్తతామ్   ॥ ౨౬౬॥
అథవా కృతకృత్యోఽపి లోకానుగ్రహకామ్యయా  ।
శాస్త్రీయేణైవ   మార్గేణ  వర్తేఽహం కా మమ క్షతిః ॥ ౨౬౭॥
దేవార్చనస్నానశౌచభిక్షాదౌ వర్తతాం వపుః ।
తారం జపతు వాక్తద్వత్పఠత్వామ్నాయమస్తకమ్ ॥ ౨౬౮॥
విష్ణుం  ధ్యాయతు ధీర్యద్వా బ్రహ్మానన్దే  విలీయతామ్ ।
సాక్ష్యహం కించిదప్యత్ర న కుర్వే నాపి కారయే ॥ ౨౬౯॥
ఏవం చ కలహః కుత్ర సమ్భవేత్కర్మిణ మమ ।
విభిన్నవిషయత్వేన పూర్వాపరసముద్రవత్  ॥ ౨౭౦॥
వపుర్వాగ్ధీషు  నిర్బన్ధః  కర్మిణో న తు సాక్షిణి ।
జ్ఞానినః  సాక్ష్యలేపత్వే నిర్బన్ధో నేతరత్ర హి ॥ ౨౭౧॥
ఏవం చాన్యోన్యవృత్తాన్తానభిజ్ఞౌ బధిరావివ ।
వివదేతాం బుద్ధిమన్తో  హసన్త్యేవ విలోక్య తౌ ॥ ౨౭౨॥
యం కర్మీ న విజానాతి సాక్షిణం తస్య తత్త్వవిత్ ।
బ్రహ్మత్వం  బుధ్యతాం తత్ర కర్మిణః కిం విహీయతే ॥ ౨౭౩॥
దేహవాగ్బుద్ధయస్త్యక్తా  జ్ఞానినానృతబుద్ధితః   ।
కర్మీ ప్రవర్తయవాభిర్జ్ఞానినో    హీయతేఽత్ర కిమ్ ॥ ౨౭౪॥

ప్రవృత్తిర్నోపయుక్తా   చేన్నివృత్తిః క్వోపయుజ్యతే ।
బోధే హేతుర్నివృత్తిశ్చేద్బుభుత్సాయాం తథేతరా ॥ ౨౭౫॥
బుద్ధశ్చేన్న  బుభుత్సేత నాప్యసౌ బుధ్యతే పునః ।
అబాధాదనువర్తేత బోధో న త్వన్యసాధనాత్ ॥ ౨౭౬॥
నావిద్యా నాపి తత్కార్యం బోధం బాధితుమర్హతి  ।
పురైవ  తత్త్వబోధేన బాధితే తే ఉభే యతః ॥ ౨౭౭॥
బాధితం దృశ్యతామక్షైస్తేన బాధో న శఙ్క్యతే ।
జీవన్నాఖుర్న మార్జారం  హన్తి హన్యాత్కథం మృతః ॥ ౨౭౮॥
అపి పాశుపతాస్త్రేణ  విద్వశ్చేన్న మమార యః ।
నిష్ఫలేషువితున్నాఙ్గో నఙ్క్ష్యతీత్యత్ర  కా ప్రమా  ॥ ౨౭౯॥
ఆదావవిద్యయా చిత్రైః  స్వకార్యైర్జృమ్భమాణయా   ।
యుద్ధ్వా  బోధోఽజయత్సోద్య సుదృఢో బాధ్యతాం కథమ్ ॥ ౨౮౦॥
తిష్ఠన్తువజ్ఞానతత్కార్యశవాబోధేన   మారితాః ।
న హానీర్బీధ సమ్రాజః  కీర్తిః  ప్రత్యుత  తస్య తైః  ॥ ౨౮౧॥
య ఏవమతిశూరేణ బోధేన న వియుజ్యతే ।
నివృత్త్యా వా ప్రవృత్త్యా  వా దేహాదిగతయాస్య కిమ్ ॥ ౨౮౨॥
ప్రవృత్తావాగ్రహో   న్యాయ్యో బోధహీనస్య సర్వథా ।
స్వర్గాయ  వాపవర్గాయ యోజితవ్యం యతో నృభిః ॥ ౨౮౩॥
విద్వాంశ్చేత్తాదృశాం మధ్యే తిష్ఠేత్తదనురోధతః   ।
కాయేన మనసా వాచా కరోత్యేవాఖిలాః క్రియాః  ॥ ౨౮౪॥
ఏష మధ్యే బుభుత్సానాం యదా తిష్ఠేత్తదా   పునః ।
బోధాయైషాం  క్రియాః  సర్వా దూషయంస్త్యజతు స్వయమ్ ॥ ౨౮౫॥
అవిద్వదనుసారేణ వృత్తిర్బుద్ధస్య  యుజ్యతే ।
స్తనన్ధయానుసారేణ  వర్తతే తత్పితా యతః ॥ ౨౮౬॥
అధిక్షిప్తస్తాడితో వా బాలేన స్వపితా తదా ।
న క్లిశ్యతి  న కుప్యేచ్చ బాలం ప్రత్యుత  లాలయేత్ ॥ ౨౮౭॥
నిన్దితః  స్తూయమానో వా విద్వానజ్ఞైర్న  నిన్దతి  ।

న స్తౌతి కిన్తు తేషాం స్యాద్యథా బోధస్తథా చరేత్ ॥ ౨౮౮॥
యేనాయం నటనేనాత్ర బుధ్యతే కార్యమేవ తత్ ।
అజ్ఞప్రబోధాన్నైవాన్యత్కార్యమస్త్యత్ర    తద్విదః ॥ ౨౮౯॥
కృతకృత్యతయా తృప్తః ప్రాప్తప్రాప్యతయా    పునః ।
తృప్యనేవం స్వమనసా మన్యతేఽసౌ నిరన్తరమ్ ॥ ౨౯౦॥
ధన్యోఽహం ధన్యోఽహం నిత్యం స్వాత్మానమఞ్జసా  వేద్మి ।
ధన్యోఽహం ధన్యోఽహం బ్రహ్మానన్దో  విభాతి మే స్పష్టమ్  ॥ ౨౯౧॥
ధన్యోఽహం ధన్యోఽహం దుఃఖం సాంసారికం న వీక్షేఽద్య ।
ధన్యోఽహం ధన్యోఽహం స్వస్యాజ్ఞానం  పలాయితం క్వాపి ॥ ౨౯౨॥
ధన్యోఽహం ధన్యోఽహం కర్తవ్యం మే న విద్యతే కిఞ్చిత్ ।
ధన్యోఽహం ధన్యోఽహం ప్రాప్తవ్యం   సర్వమద్య సమ్పన్నమ్ ॥ ౨౯౩॥
ధన్యోఽహం ధన్యోఽహం తృప్తిర్మే కోపమా భవేల్లోకే  ।
ధన్యోఽహం ధన్యోఽహం ధన్యో ధన్యో ధన్యః పునః పునః ॥ ౨౯౪॥
అహో పుణ్యమహో పుణ్యం ఫలితం ఫలితం దృఢమ్ ।
అస్య పుణ్యస్య సమ్పత్తేరహో వయమహో వయమ్ ॥ ౨౯౫॥
అహో శాస్త్రమహో  శాస్త్రమహో  గురురహో గురుః ।
అహో జ్ఞానమహో  జ్ఞానమహో  సుఖమహో సుఖమ్ ॥ ౨౯౬॥
తృప్తిదీపమిమం నిత్యం యేఽనుసన్దధతే  బుధాః ।
బ్రహ్మానన్దే  నిమజ్జన్తస్తే    తృప్యన్తి  నిరన్తరమ్ ॥ ౨౯౭॥
ఇతి తృప్తిదీపోనామ సప్తమః పరిచ్ఛేదః ॥ ౭॥

౮.కూటస్థదీపోనామ  -అష్టమః  పరిచ్ఛేదః ।
ఖాదిత్యదీపితే కుడ్యే దర్పణాదిత్యదీప్తివత్ ।
కూటస్థభాసితో  దేహో ధీస్థజీవేన  భాస్యతే ॥ ౧॥
అనేకదర్పణాదిత్యదీప్తీనాం బహుసన్ధిషు  ।
ఇతరా వ్యజ్యతే తాసామభావేఽపి ప్రకాశతే  ॥ ౨॥
చిదాభాసవిశిష్టానాం  తథానేకధియామసౌ ।

సన్ధిం  ధియామభావం చ భాసయన్ప్రవివిచ్యతామ్ ॥ ౩॥
ఘటైకాకారధీస్థా  చిద్ఘటమేవావభాసయేత్  ।
ఘటస్య జ్ఞాతతా  బ్రహ్మచైతన్యేనావభాస్యతే   ॥ ౪॥
అజ్ఞాతత్వేన  జ్ఞాతోఽయం  ఘటో బుద్ధ్యుదయాత్పురా  ।
బ్రహ్మణైవోపరిష్టాత్తు    జ్ఞాతత్వేనేత్యసౌ  భిదా ॥ ౫॥
చిదాభాసాన్తధీవృత్తిర్జ్ఞానం  లోహాన్తకున్తవత్ ।
జాడ్యమజ్ఞానమేతాభ్యాం  వ్యాప్తః కుమ్భో ద్విధోచ్యతే ॥ ౬॥
అజ్ఞాతో  బ్రహ్మణా  భాస్యో జ్ఞాతః  కుమ్భస్తథా న కిమ్ ।
జ్ఞాతత్వజననేనైవ   చిదాభాసపరిక్షయః ॥ ౭॥
ఆభాసహీనయా బుద్ధ్యా  జ్ఞాతత్వం  నైవ  జన్యతే ।
తాదృగ్బుద్ధేర్విశేషః  కో మృదాదేః స్యాద్వికారిణః ॥ ౮॥
జ్ఞాత  ఇత్యుచ్యతే కుమ్భో మృదా లిప్తో న కుత్రచిత్  ।
ధీమాత్రవ్యాప్తకుమ్భస్య  జ్ఞాతత్వం  నేష్యతే తథా ॥ ౯॥
జ్ఞాతత్వం  నామ కుమ్భేఽతశ్చిదాభాసఫలోదయః ।
న ఫలం బ్రహ్మచైతన్యం   మనాత్ప్రాగపి సత్వతః ॥ ౧౦॥
పరాగర్థప్రమేయేషు  యా ఫలత్వేన సంమతా
సంవిత్సైవేహ  మేయోఽర్థో వేదాన్తోక్తి  ప్రమాణతః  ।
ఇతి వార్తికకారేణ చిత్సదృశ్యం వివక్షితమ్
బ్రహ్మచిత్ఫలయోర్భేదః  సాహస్ర్యాం  విశ్రుతో  యతః ॥ ౧౧॥
ఆభాస ఉదితస్తస్మాజ్జ్ఞాతత్వం  జనయేద్ఘటే  ।
తత్పునఃర్బ్రహ్మణా భాస్యమజ్ఞాతత్వవదేవ  హి ॥ ౧౨॥
ధీవృత్త్యాభాసకుమ్భానాం సమూహో భాస్యతే చితా ।
కుమ్భమాత్రఫలత్వాత్స  ఏక ఆభాసతః స్ఫురేత్ ॥ ౧౩॥
చైతన్యం  ద్విగుణం కుమ్భే జ్ఞాతత్వేన  స్ఫురేత్తతః ।
అన్యేఽనువ్యవసాయాఖ్యమాహురేతద్యథోదితమ్ ॥ ౧౪॥
ఘటోఽయమిత్యసావుక్తిరాభాసస్య ప్రసాదతః  ।
విజ్ఞాతో  ఘట ఇత్యుక్తిర్బ్రహ్మానుగ్రహతో  భవేత్ ॥ ౧౫॥

ఆభాసబ్రహ్మణీ  దేహాద్బహిర్యద్వద్వివేచితే ।
తద్వదాభాసకూటస్థౌ వివిచ్యేతాం వపుష్యపి ॥ ౧౬॥
అహంవృత్తౌ చిదాభాసః కామక్రోధాదికాసు  చ ।
సంవ్యాప్య వర్తతే తప్తే లోహే వహ్నిర్యథా తథా ॥ ౧౭॥
స్వమాత్రం  భాసయేత్తప్తం  లోహం నాన్యత్కదాచన ।
ఏవమాభాససహితా వృత్తయః స్వస్వభాసికాః ॥ ౧౮॥
క్రమాద్విచ్ఛిద్య  విచ్ఛిద్య జాయన్తే వృత్తయోఽఖిలాః  ।
సర్వా అపి విలీయన్తే సుప్తిమూర్చ్ఛాసమాధిషు ॥ ౧౯॥
సన్ధయోఽఖిలవృత్తీనామభావాశ్చావభాసితాః  ।
నిర్వికారేణ యేనాసౌ కూటస్థ ఇతి గీయతే ॥ ౨౦॥
ఘటే ద్విగుణచైతన్యం  యథా బాహ్యే తథాన్తరే ।
వృత్తిష్వపి తతస్తత్ర వైశద్యం  సన్ధితోఽధికమ్  ॥ ౨౧॥
జ్ఞాతతాజ్ఞాతతే   న స్తో ఘటవద్వృత్తిషు క్వచిత్ ।
స్వస్య స్వేనాగృహీతత్వాత్తాభిశ్చాజ్ఞాననాశనాత్  ॥ ౨౨॥
ద్విగుణీకృతచైతన్యే  జన్మనాశానుభూతితః ।
అకూటస్థం  తదన్యత్తు కూటస్థమవికారితః  ॥ ౨౩॥
అన్తఃకరణతద్వృత్తిసాక్షీత్యాదావనేకధా ।
కూటస్థః  ఏవ సర్వత్ర పూర్వాచార్యైర్వినిశ్చితః  ॥ ౨౪॥
ఆత్మాభాసాశ్రయశ్చైవం   ముఖాభాసాశ్రయా  యథా ।
గమ్యన్తే శాస్త్రయుక్తిభ్యామిత్యాభాసశ్చ  వర్ణితః  ॥ ౨౫॥
బుద్ధ్యవచ్ఛిన్నకూటస్థో  లోకాన్తరగమాగమౌ ।
కర్తుం శక్తో ఘటాకాశ ఇవాభాసేన కిం వద ॥ ౨౬॥
శ‍ృణ్వసఙ్గః  పరిచ్ఛేదమాత్రాజ్జీవో   భవేన్న హి ।
అన్యథా ఘటకుడ్యాద్యైరవచ్ఛిన్నస్య  జీవతా ॥ ౨౭॥
న కుడ్యసాదృశీ బుద్ధిః  స్వచ్ఛత్వాదితి చేత్తథా ।
అస్తు నామ పరిచ్ఛేదే కిం స్వాచ్ఛ్యేన భవేత్తవ ॥ ౨౮॥
ప్రస్థేన   దారుజన్యేన కాంస్యజన్యేన వా న హి ।

విక్రేతుస్తణ్డులాదినాం   పరిమాణం విశిష్యతే ॥ ౨౯॥
పరిమాణవిశేషేఽపి ప్రతిబిమ్బో  విశిష్యతే ।
కాంస్యే యది తదా బుద్ధావప్యాభాసో  భవేద్బలాత్ ॥ ౩౦॥
ఈషద్భాసనమాభాసః ప్రతిబిమ్బస్తథావిధః  ।
బిమ్బలక్షణహీనః సన్బిమ్బవద్భాసతే స హి ॥ ౩౧॥
ససఙ్గత్వవికారాభ్యాం  బిమ్బలక్షణహీనతా ।
స్ఫూర్తిరూపత్వమేతస్య బిమ్బవద్భాసనం విదుః ॥ ౩౨॥
న హి ధీభావభావిత్వాదాభాసోఽస్తి ధియః పృథక్ ।
ఇతి చేదల్పమేవోక్తం ధీరప్యేవం స్వదేహతః ॥ ౩౩॥
దేహే మృతేఽపి బుద్ధిశ్చేచ్ఛాస్త్రాదస్తి   తథా సతి ।
బుద్ధేరన్యశ్చిదాభాసః  ప్రవేశశ్రుతిషు   శ్రుతః  ॥ ౩౪॥
ధీయుక్తస్య ప్రవేశశ్చేన్నైతరేయే   ధియః పృథక్ ।
ఆత్మా ప్రవేశం  సఙ్కల్ప్య ప్రవిష్ట  ఇతి గీయతే ॥ ౩౫॥
కథం న్విదం సాక్షదేహం మదృతే స్యాదితీరణాత్ ।
విదార్య మూర్ధ్నః  సీమానం ప్రవిష్టః   సంసరత్యయమ్ ॥ ౩౬॥
కథం ప్రవిష్టోఽసఙ్గశ్చేత్సృష్టిర్వాస్య     కథం వద ।
మాయికత్వం తయోస్తుల్యం వినాశశ్చ సమస్తయోః ॥ ౩౭॥
సముప్త్యాయైవ  భూతేభ్యస్తాన్యేవానువినశ్యతి ।
విస్పష్టమితి  మైత్రేయ్య  యాజ్ఞవల్క్య  ఉవాచ హి ॥ ౩౮॥
అవినాశ్యయమాత్మేతి కూటస్థః  ప్రవివేచితః  ।
మాత్రాసంసర్గ  ఇత్యేవమసఙ్గత్వస్య  కీర్తనాత్  ॥ ౩౯॥
జీవాపేతం వావ కిల శరీరం మ్రియతే  న సః ।
ఇత్యత్ర న విమోక్షోఽర్థః  కిన్తు లోకాన్తరే గతిః ॥ ౪౦॥
నాహం బ్రహ్మేతి  బుధ్యేత స వినాశీతి చేన్న తత్ ।
సామానాధికరణ్యస్య బాధాయామపి సమ్భవాత్ ॥ ౪౧॥
యోఽయం స్థాణుః  పుమానేష పుంధియా స్థాణుధీరివ  ।
బ్రహ్మాస్మీతి  ధియా శేషా హ్యహం బుద్ధిర్నివర్తతే  ॥ ౪౨॥

నైష్కర్మ్యసిద్ధావప్యేవమాచార్యైః    స్పష్టమీరితమ్  ।
సామానాధికరణ్యస్య బాధార్థత్వం  తతోఽస్తు తత్ ॥ ౪౩॥
సర్వం బ్రహ్మేతి  జగతా సామానాధికరణ్యవత్ ।
అహం బ్రహ్మేతి  జీవేన సామానాధికృతిర్భవేత్ ॥ ౪౪॥
సామానాధికరణ్యస్య బాధార్థత్వం  నిరాకృతమ్ ।
ప్రయత్నతో  వివరణే కూటస్థత్వవివక్షయా  ॥ ౪౫॥
శోధితస్త్వం పదార్థో యః కూటస్థో బ్రహ్మరూపతామ్  ।
తస్య వక్తుం వివరణే తథోక్తమితరత్ర చ ॥ ౪౬॥
దేహేన్ద్రియాదియుక్తస్య  జీవాభాసభ్రమస్య  యా ।
అధిష్ఠానచితిః  సైషా  కూటస్థాత్ర  వివక్షితా ॥ ౪౭॥
జగద్భ్రమస్య సర్వస్య యదధిష్ఠానమీరితమ్  ।
త్రయ్యన్తేషు  తదత్ర స్యాద్బ్రహ్మశబ్దవివక్షితమ్  ॥ ౪౮॥
ఏతస్మిన్నేవ చైతన్యే  జగదారోప్యతే యదా ।
తదా తదేకదేశస్య జీవాభాసస్య కా కథా ॥ ౪౯॥
జగత్తదేకదేశాఖ్యసమారోప్యస్య భేదతః ।
తత్త్వంపదార్థౌ భిన్నౌ స్తో వస్తుతస్త్వేకతా  చితః ॥ ౫౦॥
కర్తృత్వాదీన్బుద్ధిధర్మాన్స్ఫూర్త్యాఖ్యాం  చాత్మరూపతామ్ ।
దధద్విభాతి పురత ఆభాసోఽతో భ్రమో  భవేత్ ॥ ౫౧॥
కా బుద్ధిః  కోఽయమాభాసః కో వాత్రాత్మా  జగత్కథమ్ ।
ఇత్యనిర్ణయతో  మోహః సోఽయం సంసార ఇష్యతే ॥ ౫౨॥
బుద్ధ్యాదీనాం  స్వరూపంయో వివినక్తి స తత్త్వవిత్ ।
స ఏవ ముక్త ఇత్యేవం వేదాన్తేషు వినిశ్చయః ॥ ౫౩॥
ఏవం చ సతి బన్ధః  స్యాత్కస్యేత్యాదికుతర్కజాః ।
విడమ్బనాదృఢం ఖణ్డ్యాః  ఖణ్డనోక్తిప్రకారతః   ॥ ౫౪॥
వృత్తేః సాక్షితయా వృత్తేః ప్రాగభావస్య  చ స్థితః  ।
బుభుత్సాయాం తథాజ్ఞోఽస్మీత్యాభాసాజ్ఞానవస్తునః   ॥ ౫౫॥
అసత్యాలమ్బనత్వేన సత్యః సర్వజడస్య తు ।

సాధకత్వేన చిద్రూపః  సదా ప్రేమాస్పదత్వతః  ॥ ౫౬॥
ఆనన్దరూపః  సర్వార్థసాధకత్వేన  హేతునా ।
సర్వ సమ్బన్ధవత్త్వేన   సమ్పూర్ణః  శివసంజ్ఞితః  ॥ ౫౭॥
ఇతి శైవపురాణేషు  కూటస్థః  ప్రవివేచితః  ।
జీవేశత్వాదిరహితః కేవలః స్వప్రభః  శివః ॥ ౫౮॥
మాయాభాసేన జీవేశౌ కరోతీతి శ్రుతత్వతః  ।
మాయికావేవ జీవేశౌ స్వచ్ఛౌ తౌ కాచకుమ్భవత్ ॥ ౫౯॥
అన్నజన్యం మనోదేహాత్స్వచ్ఛం యద్వత్తథైవ  తౌ ।
మాయికావపి సర్వస్మాదన్యస్మాత్స్వచ్ఛతాం గతౌ ॥ ౬౦॥
చిద్రూపత్వం  చ సమ్భావ్యం చిత్త్వేనైవ  ప్రకాశనాత్  ।
సర్వకల్పనశక్తాయామాయాయాదుష్కరం న హి ॥ ౬౧॥
అస్మన్నిద్రాపి  జీవేశౌ చేతనౌ స్వప్నగౌ సృజేత్ ।
మహామాయా సృజత్యేతావిత్యాశ్చర్యం కిమత్ర తే ॥ ౬౨॥
సర్వజ్ఞత్వాదికం  చేశే కల్పయిత్వా ప్రదర్శయేత్  ।
ధర్మిణం కల్పయేద్యాస్యాః కో భారో ధర్మకల్పనే ॥ ౬౩॥
కూటస్థేఽప్యతిశఙ్క్య  స్యాదితి చేన్మాతిశంక్యతామ్ ।
కూటాస్థమాయికత్వే  తు ప్రమాణం  న హి వర్తతే ॥ ౬౪॥
వస్తుత్వం ఘోషయన్త్యస్య వేదాన్తాః సకలా అపి ।
సపత్నరూపం వస్త్వన్యన్న సహన్తేఽత్ర కించన ॥ ౬౫॥
శ్రుత్యర్థం   విశదీకుర్మో న తర్కాన్వచ్మి కించన ।
తేన తార్కికశంకానామత్ర కోఽవసరో వద ॥ ౬౬॥
తస్మాత్కుతర్కం సన్త్యజ్య ముముక్షుః శ్రుతిమాశ్రయేత్   ।
శ్రుతౌ  తు మాయాజీవేశౌ కరోతీతి ప్రదర్శితమ్  ॥ ౬౭॥
ఈక్షణాదిప్రవేశాన్తా  సృష్టిరీశకృతా  భవేత్ ।
జాగ్రదాదివిమోక్షన్తః  సంసారో జీవకర్తృకః ॥ ౬౮॥
అసఙ్గ ఏవ కూటస్థః  సర్వదా నాస్య కశ్చన ।
భవత్యతిశయస్తేన మనస్యేవం విచార్యతామ్ ॥ ౬౯॥

న నిరోధో న చోత్పత్తిర్న బద్ధో న చ సాధకః ।
న ముముక్షుర్న వై ముక్త ఇత్యేషా పరమార్థతా  ॥ ౭౦॥
అవాఙ్మనసగమ్యం తం శ్రుతిర్బోధయితుం  సదా ।
జీవమీశం జగద్వాపి సమాశ్రిత్యావబోధయేత్  ॥ ౭౧॥
యయాయయా భవేత్పుంసాం వ్యుత్పత్తిః ప్రత్యగాత్మని  ।
సా సైవ  ప్రక్రియేహ   స్యాత్సాధ్వీత్యాచార్యభాషితమ్ ॥ ౭౨॥
శ్రుతితాత్పర్యమఖిలమబుధ్వా  భ్రామ్యతే  జడః ।
వివేకీ త్వఖిలం బుధ్వా తిష్ఠత్యానన్దవారిధౌ   ॥ ౭౩॥
మాయామేఘో జగన్నీరం వర్షత్వేష  యథా తథా ।
చిదాకాశస్య నో హానిర్న వా లాభ ఇతి స్థితిః  ॥ ౭౪॥
ఇమం కూటస్థదీపం  యోఽనుసన్ధత్తే   నిరన్తరమ్  ।
స్వయం కూటస్థరూపేణ  దీప్యతేఽసౌ నిరన్తరమ్ ॥ ౭౬॥
ఇతి కూటస్థదీపో  నామ అష్టమః  పరిచ్ఛేదః ॥ ౮।

౯.ధ్యానదీపోనామ - నవమః పరిచ్ఛేదః ।
సంవాదిభ్రమవద్బ్రహ్మతత్త్వోపాస్త్యాపి  ముచ్యతే ।
ఉత్తరే తాపనియేఽతః శ్రుతోపాస్తిరనేకధా  ॥ ౧॥
మణిప్రదీపప్రభయోర్మణిబుద్ధ్యాభిధావతోః    ।
మిథ్యాజ్ఞానావిశేషేఽపి  విశేషోఽర్థక్రియాం   ప్రతి  ॥ ౨॥
దీపోపవరకస్యాన్తర్వర్తతే  తత్ప్రభా బహిః ।
దృశ్యతే ద్వార్యథాన్యత్ర తద్వద్దృష్టా  మణేః ప్రభా  ॥ ౩॥
దూరే ప్రభాద్వయం  దృష్ట్వా  మణిబుద్ధ్యాభిధావతోః  ।
ప్రభాయాం  మణిబుద్ధిస్తు  మిథ్యాజ్ఞానం  ద్వయోరపి ॥ ౪॥
న లభ్యతే మణిర్దీపప్రభాం   ప్రత్యభిధావతా  ।
ప్రభాయాం  ధావతావశ్యం లభ్యతైవ  మణిర్మణేః ॥ ౫॥
దీపప్రభామణిభ్రాన్తిర్విసంవాదిభ్రమః     స్మృతః ।
మణిప్రభామణిభ్రాన్తిః    సంవాదిభ్రమ  ఉచ్యతే ॥ ౬॥

బాష్పం ధూమతయా బుధ్వా తత్రాఙ్గారానుమానతః   ।
వహ్నిర్యదృచ్ఛయా లబ్ధః  స సంవాదిభ్రమో  మతః ॥ ౭॥
గోదావర్యుదకం గఙ్గోదకం  మత్వా విశుద్ధయే  ।
సమ్ప్రోక్ష్య శుద్ధిమాప్నోతి  స సంవాదిభ్రమో  మతః ॥ ౮॥
జ్వరేణాప్తః సన్నిపాతం భ్రాన్త్యా  నారాయణం స్మరన్ ।
మృతః స్వర్గమవాప్నోతి  స సంవాదిభ్రమో  మతః ॥ ౯॥
ప్రత్యక్షస్యానుమానస్య  తథా శాస్త్రస్య  గోచరే ।
ఉక్తన్యాయేన సంవాదిభ్రమాః  సన్తీహ కోటిశః ॥ ౧౦॥
అన్యథా మృత్తికాదారుశిలాః స్యుర్దేవతాః  కథమ్ ।
అగ్నిత్వాదిధియోపాస్యాః కథం వాయోషిదాదయః ॥ ౧౧॥
అయథావస్తువిజ్ఞానాత్ఫలం  లభ్యత ఈప్సితమ్ ।
కాకతాలీయతః సోఽయం సంవాదిభ్రమ  ఉచ్యతే ॥ ౧౨॥
స్వయం భ్రమోఽపి  సంవాదీ యథా సమ్యక్ఫలప్రదః  ।
బ్రహ్మతత్త్వోపాసనాపి  తథా ముక్తిఫలప్రదా  ॥ ౧౩॥
వేదాన్తేభ్యో బ్రహ్మతత్త్వమఖణ్డైకరసాత్మకమ్   ।
పరోక్షమవగమ్యైతదహమస్మీత్యుపాసతే  ॥ ౧౪॥
ప్రత్యగ్వ్యక్తిమనుల్లిఖ్య    శాస్త్రాద్విష్ణ్వాదిమూర్తివత్   ।
అస్తి బ్రహ్మేతి  సామాన్యజ్ఞానమత్రం   పరోక్షధీః ॥ ౧౫॥
చతుర్భుజాద్యవగతావపిమూర్తిమనుల్లిఖన్  ।
అక్షైః పరోక్షజ్ఞాన్యేవ  న తదా విష్ణుమీక్షతే  ॥ ౧౬॥
పరోక్షత్వాపరాధేన భవేన్నాతత్త్వవేదనమ్ ।
ప్రమాణేనైవ   శాస్త్రేణ  సత్యమూర్తేర్విభాసనాత్ ॥ ౧౭॥
సచ్చిదానన్దరూపస్య  శాస్త్రాద్భానేఽప్యనుల్లిఖన్   ।
ప్రత్యంచం  సాక్షిణం తత్తు బ్రహ్మ  సాక్షాన్న వీక్షతే ॥ ౧౮॥
శాస్త్రోక్తేనైవ    మార్గేణ  సచ్చిదానన్దనిర్ణయాత్   ।
పరోక్షమపి తజ్జ్ఞానం  తత్త్వజ్ఞానం  న తు భ్రమః  ॥ ౧౯॥
బ్రహ్మ  యద్యపి శాస్త్రేషు  ప్రత్యక్త్వేనైవ    వర్ణితమ్  ।
మహావాక్యైస్తథాప్యేతద్దుర్బోధమవిచారిణః    ॥ ౨౦॥

దేహాద్యాత్మత్వవిభ్రాన్తౌ  జాగృత్యాం న హఠాత్పుమాన్ ।
బ్రహ్మాత్మత్వేన  విజ్ఞాతుం  క్షమతే మన్దధీత్వతః  ॥ ౨౧॥
బ్రహ్మమాత్రం   సువిజ్ఞేయం  శ్రద్ధాలోః   శాస్త్రదర్శినః  ।
అపరోక్షద్వైతబుద్ధిః   పరోక్షద్వైతబుద్ధ్యనుత్   ॥ ౨౨॥
అపరోక్షశిలాబుద్ధిర్న  పరోక్షేశతాం నుదేత్ ।
ప్రతిమాదిషు  విష్ణుత్వే  కో వా విప్రతిపద్యతే  ॥ ౨౩॥
అశ్రద్ధాలోరవిశ్వాసోః   నోదాహరణమర్హతి  ।
శ్రద్ధాలోరేవ   సర్వత్ర వైదికేష్వధికారతః  ॥ ౨౪॥
సకృదాప్తోపదేశేన పరోక్షజ్ఞానముద్భవేత్  ।
విష్ణుమూర్త్యుపదేశో  హి న మీమాంసామపేక్షతే ॥ ౨౫॥
కర్మోపాస్తీ విచార్యేతేఽనుష్ఠేయావినిర్ణయాత్   ।
బహుశాఖావిప్రకీర్ణం   నిర్ణేతుం  కః ప్రభుర్నరః  ॥ ౨౬॥
నిర్ణితోఽర్థః   కల్పసూత్రైర్గ్రథితస్తావతాస్తికః   ।
విచారమన్తరేణాపి శక్తోఽనుష్ఠాతుమఞ్జసా   ॥ ౨౭॥
ఉపాస్తీనామనుష్ఠానమార్షగ్రన్థేషు     వర్ణితమ్  ।
విచారాక్షమమర్త్యాశ్చ తత్శ్రుత్వోపాసతే గురోః ॥ ౨౮॥
వేదవాక్యాని నిర్ణేతుమిచ్ఛన్మీమాంసతాం  జనః ।
ఆప్తోపదేశమన్త్రేణ  హ్యనుష్ఠానం  తు సమ్భవేత్ ॥ ౨౯॥
బ్రహ్మసాక్షాత్కృతిస్త్వేవం  విచారేణ వినా నృణామ్ ।
ఆప్తోపదేశమాత్రేణ  న సమ్భవతి కుత్రచిత్  ॥ ౩౦॥
పరోక్షజ్ఞానమశ్రద్ధా   ప్రతిబధ్నాతి  నేతరత్ ।
అవిచారోఽపరోక్షస్య జ్ఞానస్య  ప్రతిబన్ధకః   ॥ ౩౧॥
విచారాప్యపరోక్షేణ బ్రహ్మాత్మానం  న వేత్తి చేత్ ।
ఆపరోక్ష్యావసానత్వాద్భూయోభూయో విచారయేత్ ॥ ౩౨॥
విచారయన్నామరణం నైవాత్మానం  లభేత చేత్ ।
జన్మాన్తరే లభేతైవ  ప్రతిబన్ధక్షయే   సతి ॥ ౩౩॥

ఇహ వాముత్ర వా విద్యేత్యేవం సూత్రకృతోదితమ్  ।
శ‍ృణ్వన్తోఽప్యత్ర బహవో యన్న విద్యురితి శ్రుతిః  ॥ ౩౪॥
గర్భ ఏవ శయానః సన్వామదేవోఽవబుద్ధవాన్  ।
పూర్వాభ్యస్తవిచారేణ యద్వదధ్యయనాదిషు ॥ ౩౫॥
బహువారమధీతేఽపి తదా నాయాతి చేత్పునః ।
దినాన్తరేఽనధీత్యైవ  పూర్వాధీతం స్మరేత్పుమాన్ ॥ ౩౬॥
కాలేన పరిపచ్యన్తే కృషిదర్భాదయోయథా ।
తద్వదాత్మవిచారోఽపి శనైః  కాలేన పచ్యతే ॥ ౩౭॥
పునఃపునర్విచారోఽపి త్రివిధప్రతిబన్ధతః    ।
న వేత్తి తత్త్వమిత్యేతద్వార్తికే  సమ్యగీరితమ్ ॥ ౩౮॥
కుతస్తజ్జ్ఞానమితి  చేత్తద్ధి బన్ధపరిక్షయాత్  ।
అసావపి చ భూతో వా భావీ వా వర్తతే తథా ॥ ౩౯॥
అధీతవేదవేదార్థోఽప్యత  ఏవ న ముచ్యతే ।
హిరణ్యనిధిదృష్టాన్తాదిదమేవ  హి దర్శితమ్ ॥ ౪౦॥
అతీతేనాపి మహిషీస్నేహేన ప్రతిబన్ధతః   ।
భిక్షుస్తత్త్వం  న వేదేతి గాథా లోకే ప్రగీయతే  ॥ ౪౧॥
అనుసృత్య గురుః స్నేహం మహిష్యాం తత్త్వముక్తవాన్ ।
తతో యథావద్వేదైష  ప్రతిబన్ధస్య   సంక్షయాత్ ॥ ౪౨॥
ప్రతిబన్ధో  వర్తమానో  విషయాసక్తిలక్షణః ।
ప్రజ్ఞామాన్ద్యం    కుతర్కశ్చ విపర్యయదురాగ్రహః  ॥ ౪౩॥
శమాద్యైః  శ్రవణాద్యైశ్చ   తత్ర తత్రోచితైః   క్షయమ్ ।
నీతేఽస్మిన్ప్రతిబన్ధేఽతః  స్వస్య బ్రహ్మత్వమశ్నుతే  ॥ ౪౪॥
ఆగామిప్రతిబన్ధశ్చ   వామదేవే సమీరితః ।
ఏకేన జన్మనా క్షీణో భరతస్య త్రిజన్మభిః  ॥ ౪౫॥
యోగభ్రష్టస్య   గీతాయామతీతే బహుజన్మని ।
ప్రతిబన్ధక్షయః   ప్రోక్తో  న విచారోఽప్యనర్థకః  ॥ ౪౬॥
ప్రాప్య  పుణ్యకృతాం లోకానాత్మతత్త్వవిచారతః ।

శుచీనాం శ్రీమతాం  గేహేయోగభ్రష్టోఽభిజాయతే   ॥ ౪౭॥
అథవాయోగినామేవ కులే భవతి ధీమతామ్ ।
నిస్పృహః బ్రహ్మతత్త్వస్య  విచారాత్తద్ధి దుర్లభమ్  ॥ ౪౮॥
తత్ర తం బుద్ధిసంయోగం  లభతే పౌర్వదేహికమ్ ।
యతతే చ తతో భూయస్తస్మాదేతద్ధి దుర్లభమ్  ॥ ౪౯॥
పూర్వాభ్యాసేన తేనైవ  హ్రియతే  హ్యవశోఽపి సః ।
అనేకజన్మసంసిద్ధస్తతో  యాతి పరాం గతిమ్ ॥ ౫౦॥
బ్రహ్మలోకాభివాఞ్ఛాయాం  సమ్యక్సత్యాం నిరుధ్యతామ్ ।
విచారయేద్య ఆత్మానం న తు సాక్షాత్కరోత్యయమ్ ॥ ౫౧॥
వేదాన్తవిజ్ఞానసునిశ్చితార్థాః   ఇతి శాస్త్రతః  ।
బ్రహ్మలోకే  సకల్పాన్తే బ్రహ్మణా  సహ ముచ్యతే ॥ ౫౨॥
కేషాంచిత్స విచారోఽపి కర్మణా ప్రతిబద్ధ్యతే   ।
శ్రవణాయాపి  బహుభిర్యో న లభ్య ఇతి శ్రుతేః  ॥ ౫౩॥
అత్యన్తబుద్ధిమాన్ద్యాద్వా   సామగ్ర్యా  వాప్యసమ్భవాత్ ।
యోవిచారం న లభతే బ్రహ్మోపాసీత  సోఽనిశమ్ ॥ ౫౪॥
నిర్గుణబ్రహ్మతత్త్వస్య   న హ్యుపాస్తేరసమ్భవః ।
సగుణబ్రహ్మణీవాత్ర  ప్రత్యయావృత్తిసమ్భవాత్  ॥ ౫౫॥
అవాఙ్మనసగమ్యం తన్నోపాస్యమితి చేత్తదా ।
అవాఙ్మనసగమ్యస్య వేదనం చ న సమ్భవేత్ ॥ ౫౬॥
వాగాద్యగోచరాకారమిత్యేవం యది వేత్త్యసౌ ।
వాగాద్యగోచరాకారమిత్యుపాసిత నో కుతః ॥ ౫౭॥
సగుణత్వముపాస్యత్వాద్యది వేద్యత్వతోఽపి తత్ ।
వేద్యం చేల్లక్షణావృత్త్యా  లక్షితం సముపాస్యతామ్ ॥ ౫౮॥
బ్రహ్మ  విద్ధి తదేవ త్వం నత్విదం యదుపాసతే ।
ఇతి శ్రుతేరుపాస్యత్వం  నిషిద్ధం  బ్రహ్మణో  యది ॥ ౫౯॥
విదితాదన్యదేవేతి శ్రుతేర్వేద్యత్వమస్య  న ।
యథా శ్రుత్యైవ   వేద్యం తత్తథా శ్రుత్యాప్యుపాస్యతామ్  ॥ ౬౦॥

అవాస్తవీ వేద్యతా చేదుపాస్యత్వం తథా న కిమ్ ।
వృత్తివ్యాప్తిర్వేద్యతా చేదుపాస్యత్వేఽపి తత్సమమ్ ॥ ౬౧॥
కా తే భక్తిరుపాస్తౌ చేత్కస్తే ద్వేషస్తదీరయ ।
మానాభావో న వాచ్యోఽస్యాం బహుశ్రుతిషు  దర్శనాత్ ॥ ౬౨॥
ఉత్తరస్మింస్తాపనీయే శైబ్యప్రశ్నేఽథ   కాఠకే ।
మాణ్డుక్యాదౌ  చ సర్వత్ర నిర్గుణోపాస్తిరీరితా  ॥ ౬౩॥
అనుష్ఠానప్రకారోఽస్యాః   పఞ్చీకరణ ఈరితః ।
జ్ఞానసాధనమేతచ్చేన్నేతి  కేనాత్ర వర్ణితమ్  ॥ ౬౪॥
నానుతిష్ఠతి  కోఽప్యేతదితి చేన్నానుతిష్ఠతు  ।
పురుషస్యాపరాధేన కిముపాస్తిః ప్రదుష్యతి  ॥ ౬౫॥
ఇతోఽప్యతిశయం మత్వా మన్త్రాన్వశ్యాదికారిణః  ।
మూఢా జపన్తు తేభ్యోఽతిమూఢాః కృషిముపాసతామ్ ॥ ౬౬॥
తిష్ఠన్తు  మూఢాః ప్రకృతా  నిర్గుణోపాస్తిరీర్యతే  ।
విద్యైక్యాత్సర్వశాఖాస్థాన్గుణానత్రోపసంహరేత్     ॥ ౬౭॥
ఆనన్దాదేర్విధేయస్య  గుణసఙ్ఘస్య  సంహృతిః ।
ఆనన్దాదయ  ఇత్యస్మిన్సూత్రే వ్యాసేన వర్ణితా  ॥ ౬౮॥
అస్థూలాదేర్నిషేధ్యస్య  గుణసఙ్ఘస్య  సంహృతిః ।
తథా వ్యాసేన సూత్రేఽస్మినుక్తాక్షరధియాన్త్వితి  ॥ ౬౯॥
నిర్గుణబ్రహ్మతత్త్వస్య   విద్యాయాం గుణసంహృతిః ।
న యుజ్యేతేత్యుపాలమ్భో వ్యాసం ప్రత్యేవ  మాం తు న ॥ ౭౦॥
హిరణ్యస్మశ్రుసూర్యాదిమూర్తీనామనుదాహృతేః  ।
అవిరుద్ధం  నిర్గుణత్వమితి  చేత్తుష్యతాం త్వయా ॥ ౭౧॥
గుణానాం లక్షకత్వేన న తత్త్వేఽన్తఃప్రవేశనమ్  ।
ఇతి చేదస్త్వేవమేవ బ్రహ్మతత్త్వముపాస్యతామ్  ॥ ౭౨॥
ఆనన్దాదిభిరస్థూలాదిభిఃస్వాత్మాత్ర   లక్షితః ।
అఖణ్డైకరసః  సోఽహమస్మీత్యేవముపాసతే ॥ ౭౩॥
బోధోపాస్త్యోర్విశేషః క ఇతి చేదుచ్యతే శ‍ృణు ।

వస్తుతత్న్త్రో భవేద్బోధః కర్తృతన్త్రముపాసనమ్  ॥ ౭౪॥
విచారాజ్జాయతే  బోధోఽనిచ్ఛా యం న నివర్తయేత్ ।
స్వోత్పత్తిమాత్రాత్సంసారే  దహత్యఖిలసత్యతామ్ ॥ ౭౫॥
తావతా కృతకృత్యః సన్నిత్యతృప్తిముపాగతః ।
జీవన్ముక్తిమనుప్రాప్య  ప్రారబ్ధక్షయమీక్షతే   ॥ ౭౬॥
ఆప్తోపదేశం విశ్వస్య శ్రద్ధాలురవిచారయన్   ।
చిన్తయేత్ప్రత్యయైరన్యైరనన్తరితవృత్తిభిః   ॥ ౭౭॥
యావచ్చిన్త్యస్వరూపత్వాభిమానః స్వస్య జాయతే ।
తావద్విచిన్త్య పశ్చాచ్చ తథైవామృతి  ధారయేత్ ॥ ౭౮॥
బ్రహ్మచారీ  భిక్షమాణోయుతః సంవర్గవిద్యయా  ।
సంవర్గరూపతాం  చిత్తే ధారయిత్వా హ్యభిక్షతా ॥ ౭౯॥
పురుషస్వేచ్ఛయా కర్తుమకర్తుం కర్తుమన్యథా ।
శక్యోపాస్తిరతో నిత్యం కుర్యాత్ప్రత్యయసన్తతిమ్ ॥ ౮౦॥
వేదాధ్యాయీ హ్యప్రమత్తోఽధీతే  స్వప్నేఽపి వాసితః ।
జపితా తు జపత్యేవ తథా ధ్యాతాపి వాసయేత్ ॥ ౮౧॥
విరోధిప్రత్యయం  త్యక్త్వా నైరన్తర్యేణ   భావయన్ ।
లభతే వాసనావేశాత్స్వప్నాదావపి భావనామ్ ॥ ౮౨॥
భుఞ్జానోఽపి  నిజ ఆరబ్ధమాస్థాతిశయతోఽనిశమ్   ।
ధ్యాతుం శక్తో న సన్దేహో  విషయవ్యసనీ యథా ॥ ౮౩॥
పరవ్యసనినీ నారీ వ్యగ్రాపి  గృహకర్మణి ।
తదేవాస్వాదయత్యన్తః పరసఙ్గరసాయనమ్  ॥ ౮౪॥
పరసఙ్గం  స్వాదయన్త్యా అపి నో గృహకర్మ తత్ ।
కుణ్ఠీ భవేదపి త్వేతదాపాతేనైవ  వర్తతే ॥ ౮౫॥
గృహకృత్యవ్యసనినీ యథా సమ్యక్కరోతి తత్ ।
పరవ్యసనినీ తద్వన్న కరోత్యేవ సర్వథా ॥ ౮౬॥
ఏవం ధ్యానైకనిష్ఠోఽపి   లేశాల్లౌకికమాచరేత్  ।
తత్త్వవిత్త్వవిరోధిత్వాల్లౌకికం  సమ్యగాచరేత్ ॥ ౮౭॥

మాయామయః ప్రపఞ్చోఽయమాత్మా  చైతన్యరూపధృక్  ।
ఇతి బోధే విరోధః కో లౌకికవ్యవహారిణః ॥ ౮౮॥
అపేక్షతే వ్యవహృతిర్న ప్రపఞ్చస్య  వస్తుతామ్ ।
నాప్యాత్మజాడ్యం కింత్వేషా సాధనాన్యేవ కాఙ్క్షతి  ॥ ౮౯॥
మనోవాక్కాయతద్బాహ్యపదార్థాః  సాధనాని తాన్ ।
తత్త్వవిన్నోపమృద్నాతి వ్యవహారోఽస్య నో కుతః ॥ ౯౦॥
ఉపమృద్నాతి చిత్తం చేద్ధ్యాతాసౌ  న తు తత్త్వవిత్ ।
న బుద్ధిం  మర్ద్దయన్దృష్టో   ఘటతత్త్వస్య వేదితా ॥ ౯౧॥
సకృత్ప్రత్యయమాత్రేణ  ఘటశ్చేద్భాసతే తదా ।
స్వప్రకాశోఽయమాత్మా  కిం ఘటవచ్చ న భాసతే ॥ ౯౨॥
స్వప్రకాశతయా  కిం తే తద్బుద్ధిస్తత్త్వవేదనమ్    ।
బుద్ధిశ్చ  క్షణనాశ్యేతి చోద్యం తుల్యం ఘటాదిషు ॥ ౯౩॥
ఘటాదౌ నిశ్చితే బుద్ధిర్నశ్యత్యేవ  యదా ఘటః ।
ఇష్టో నేతుం తదా శక్య ఇతి చేత్సమమాత్మని ॥ ౯౪॥
నిశ్చిత్య సకృదాత్మానం యదాపేక్షా తదైవ  తత్ ।
వక్తుం మన్తుం తథా ధ్యాతుం శక్నోత్యేవ హి తత్త్వవిత్ ॥ ౯౫॥
ఉపాసక ఇవ ధ్యాయం లౌకికం విస్మరేత్ యది ।
విస్మరత్యేవ సా ధ్యానాద్విస్మృతిర్న తు వేదనాత్ ॥ ౯౬॥
ధ్యానం త్వైచ్ఛికమేతస్య  వేదనాన్ముక్తిసిద్ధితః  ।
జ్ఞానాదేవ  తు కైవల్యమితి  శాస్త్రేషు  డిణ్డిమః  ॥ ౯౭॥
తత్త్వవిద్యది న ధ్యాయేత్ప్రవర్తేత తదా బహిః ।
ప్రవర్తతాం   సుఖేనాయం కో బాధోఽస్య ప్రవర్తనే   ॥ ౯౮॥
అతిప్రసఙ్గ  ఇతి చేత్ప్రసఙ్గం  తావదీరయ ।
ప్రసఙ్గో  విధిశాస్త్రం  చేన్న తత్తత్త్వవిదం  ప్రతి  ॥ ౯౯॥
వర్ణాశ్రమవయోవస్థాభిమానో    యస్య విద్యతే ।
తస్యైవ  హి నిషేధాశ్చ విధయః సకలా అపి ॥ ౧౦౦॥
వర్ణాశ్రమాదయో   దేహే మాయయా పరికల్పితాః ।

నాత్మనో బోధరూపస్యేత్యేవం తస్య వినిశ్చయః ॥ ౧౦౧॥
సమాధిమథ కర్మాణి మా కరోతు కరోతు వా ।
హృదయేనాస్తసర్వాస్థో ముక్త ఏవోత్తమాశయః ॥ ౧౦౨॥
నైష్కర్మ్యేణ  న తస్యార్థస్తస్యార్థోఽస్తి    న కర్మభిః ।
న సమాధానజప్యాభ్యాం యస్య నిర్వాసనం మనః ॥ ౧౦౩॥
ఆత్మాసఙ్గస్తతోఽన్యత్స్యాదిన్ద్రజాలం    హి మాయికమ్ ।
ఇత్యచఞ్చలనిర్ణితే  కుతో మనసి వాసనా ॥ ౧౦౪॥
ఏవం నాస్తి ప్రసఙ్గోఽపి   కుతోఽస్యాతిప్రసఞ్జనమ్   ।
ప్రసఙ్గో  యస్య తస్యైవ  శఙ్క్యేతాతిప్రసఞ్జనమ్   ॥ ౧౦౫॥
విధ్యభావాన్న బాలస్య దృశ్యతేఽతిప్రసఞ్జనమ్   ।
స్యాత్కుతోఽతిప్రసఙ్గోఽస్య   విధ్యభావే సమే సతి ॥ ౧౦౬॥
న కించిద్వేత్తి బాలశ్చేత్సర్వం వేత్త్యేవ తత్త్వవిత్ ।
అల్పజ్ఞస్యైవ   విధయః సర్వే స్యుర్నాన్యయోర్ద్వయోః  ॥ ౧౦౭॥
శాపానుగ్రహసామర్థ్యం   యస్యాసౌ తత్త్వవిద్యది ।
న తత్ శాపాదిసామర్థ్యం  ఫలం స్యాత్తపసో యతః ॥ ౧౦౮॥
వ్యాసాదేరపి సామర్థ్యం  దృశ్యతే తపసో బలాత్ ।
శాపాదికారణాదన్యత్తపోజ్ఞానస్య  కారణమ్ ॥। ౧౦౯॥
ద్వయం యస్యాస్తి తస్యైవ  సామర్థ్యజ్ఞానయోర్జనిః    ।
ఏకైకం  తు తపః కుర్వన్నేకైకం  లభతే ఫలమ్ ॥ ౧౧౦॥
సామర్థ్యహీనో  నిన్ద్యశ్చేద్యతిభిర్విధివర్జితః   ।
నిన్ద్యన్తే   యతయోఽప్యన్యైరనిశం  భోగలంపటైః  ॥ ౧౧౧॥
భిక్షావస్త్రాది  రక్షేయుర్యద్యేతే భోగతుష్టయే  ।
అహోయతిత్వమేతేషాం వైరాగ్యభరమన్థరమ్   ॥ ౧౧౨॥
వర్ణాశ్రమపరాన్మూర్ఖా   నిన్దన్త్విత్యుచ్యతే   యది ।
దేహాత్మమతయో బుద్ధం  నిన్దన్త్వాశ్రమమానినః   ॥ ౧౧౩॥
తదిత్థం  తత్త్వవిజ్ఞానే  సాధనానుపమర్దనాత్  ।
జ్ఞానినాచరితుం  శక్యం సమ్యగ్రాజ్యాది  లౌకికమ్ ॥ ౧౧౪॥

మిథ్యాత్వబుద్ధ్యా  తత్రేచ్ఛా  నాస్తి చేత్తర్హి మాస్తు తత్ ।
ధ్యాయన్వాథ వ్యవహరన్యథారబ్ధం  వసత్వయమ్ ॥ ౧౧౫॥
ఉపాసకస్తు సతతం ధ్యాయన్నేవ వసేదితి ।
ధ్యానేనైవ  కృతం తస్య బ్రహ్మత్వం  విష్ణుతాదివత్  ॥ ౧౧౬॥
ధ్యానోపాదానకం యత్తద్ధ్యానాభావే  విలీయతే ।
వాస్తవీ బ్రహ్మతా  నైవ  జ్ఞానాభావే  విలీయతే ॥ ౧౧౭॥
తతోఽభిజ్ఞాపకం  జ్ఞానం  న నిత్యం జనయత్యదః ।
జ్ఞాపకాభావమాత్రేణ   న హి సత్యం విలీయతే ॥ ౧౧౮॥
అస్త్యేవ ఉపాసకస్యాపి వాస్తవీ బ్రహ్మతేతి  చేత్ ।
పామరాణాం తిరశ్చాం చ వాస్తవీ బ్రహ్మతా  న కిమ్ ॥ ౧౧౯॥
అజ్ఞానాదపుమర్థత్వముభయత్రాపి    తత్సమమ్ ।
ఉపవాసాద్యథా భిక్షా వరం ధ్యానం తథాన్యథః ॥ ౧౨౦॥
పామరాణాం వ్యవహృతేర్వరం కర్మాద్యనుష్ఠితిః  ।
తతోఽపి సగుణోపాస్తిర్నిర్గుణోపాసనం  తతః ॥ ౧౨౧॥
యావద్విజ్ఞానసామీప్యం  తావచ్ఛ్రైష్ఠ్యం   వివర్ధతే  ।
బ్రహ్మజ్ఞానాయ   తే సాక్షాన్నిర్గుణోపాసనం  శనైః  ॥ ౧౨౨॥
యథా సంవాదివిభ్రాన్తిః   ఫలకాలే ప్రమాయతే  ।
విద్యాయతే తథోపాస్తిర్ముక్తికాలేఽతిపాకతః  ॥ ౧౨౩॥
సంవాదిభ్రమతః  పుంసః ప్రవృత్తస్యాన్యమానతః   ।
ప్రమేతి  చేత్తథోపాస్తిర్మాన్తరే కారణాయతామ్ ॥ ౧౨౪॥
మూర్తిధ్యానస్య మన్త్రాదేరపి  కారణతా యది ।
అస్తు నామ తథాప్యత్ర ప్రత్యాసత్తిర్విశిష్యతే  ॥ ౧౨౫॥
నిర్గుణోపాసనం  పక్వం సమాధిః స్యాచ్ఛనైస్తతః   ।
యః సమాధిర్నిరోధాఖ్యః సోఽనాయాసేన లభ్యతే ॥ ౧౨౬॥
నిరోధలాభే పుంసోఽన్తరసఙ్గం  వస్తు శిష్యతే ।
పునః పునర్వాసితేఽస్మిన్వాక్యాజ్జాయేత  తత్త్వధీః ॥ ౧౨౭॥
నిర్వికారాసఙ్గనిత్యస్వప్రకాశైకపూర్ణతాః     ।

బుద్ధౌ ఝటితి శాస్త్రోక్తా  ఆరోహన్త్యవివాదతః ॥ ౧౨౮॥
యోగాభ్యాసస్త్వేతదర్థోఽమృతబిన్ద్వాదిషు   శ్రుతః  ।
ఏవం చ దృష్టద్వారాపి  హేతుత్వాదన్యతో వరమ్ ॥ ౧౨౯॥
ఉపేక్ష్య తత్తీర్థయాత్రాం   జపాదీనేవ కుర్వతామ్ ।
పిణ్డం  సముత్సృజ్య కరం లేఢీతి న్యాయ ఆపతేత్ ॥ ౧౩౦॥
ఉపాసకానామప్యేవం విచారత్యాగతో యది ।
బాధం తస్మాద్విచారస్యాసమ్భవేయోగ ఈరితః ॥ ౧౩౧॥
బహువ్యాకులచిత్తానాం విచారాత్తత్త్వధీర్న  హి ।
యోగోముఖ్యస్తతస్తేషాం  ధీదర్పస్తేన నశ్యతి ॥ ౧౩౨॥
అవ్యాకులధియాం మోహమాత్రేణాచ్ఛాదితాత్మనామ్  ।
సాఙ్ఖ్యనామా  విచారాః స్యాన్ముఖ్యో ఝటితి సిద్ధితః  ॥ ౧౩౩॥
యత్సాఙ్ఖ్యైః  ప్రాప్యతే  స్థానం  తద్యోగైరపి  గమ్యతే ।
ఏకం సాఙ్ఖ్యం  చ యోగం చ యః పశ్యతి స పశ్యతి ॥ ౧౩౪॥
తత్కారణం సాఙ్ఖ్యయోగాధిగమ్యమితి  హి శ్రుతిః  ।
యస్తు శ్రుతేర్విరుద్ధః   స ఆభాసః సాఙ్ఖ్యయోగయోః  ॥ ౧౩౫॥
ఉపాసనం నాతిపక్వమిహ యస్య పరత్ర సః ।
మరణే బ్రహ్మలోకే  వా తత్త్వం విజ్ఞాయ  ముచ్యతే ॥ ౧౩౬॥
యం యం చాపి స్మరన్భావం త్యజత్యన్తే కలేవరమ్ ।
తం తేవైతి  యచ్చిత్తస్తేన  యాతీతి శాస్త్రతః  ॥ ౧౩౭॥
అన్త్యప్రత్యయతో  నూనం భావిజన్మ తథా సతి ।
నిర్గుణప్రత్యయోఽపి   స్యాత్సగుణోపాసనే యథా ॥ ౧౩౮॥
నిత్యం నిర్గుణరూపం  తన్నామమాత్రేణ  గీయతామ్ ।
అర్థతోమోక్ష  ఏవైష  సంవాది భ్రమవన్మతః  ॥ ౧౩౯॥
తత్సామర్థ్యాజ్జాయతే   ధీర్మూలావిద్యానివర్తికా ।
అవిముక్తోపాసనేన తారకబ్రహ్మ  బుద్ధివత్  ॥ ౧౪౦॥
సకామో నిష్కామ ఇతి హ్యశరీరో నిరిన్ద్రియః  ।
అభయం హీతి ముక్తత్వం తాపనీయే ఫలం శ్రుతమ్  ॥ ౧౪౧॥

ఉపాసనస్య సామర్థ్యాద్విద్యోత్పత్తిర్భవేత్తతః  ।
నాన్యః పన్థా ఇతి హ్యేతచ్ఛాస్త్రం  నైవ  విరుధ్యతే ॥ ౧౪౨॥
నిష్కామోపాసనాన్ముక్తిస్తాపనీయే సమీరితా ।
బ్రహ్మలోకః  సకామస్య శైబ్యప్రశ్నే   సమీరితః ॥ ౧౪౩॥
య ఉపాస్తే త్రిమాత్రేణ   బ్రహ్మలోకే  స నీయతే ।
స ఏతస్మాజ్జీవఘనాత్పరం  పురుషమీక్షతే ॥ ౧౪౪॥
అప్రతీకాధికరణే  తత్క్రతుర్న్యాయ ఈరితః ।
బ్రహ్మలోకఫలం  తస్మాత్సకామస్యేతి వర్ణితమ్  ॥ ౧౪౫॥
నిర్గుణోపాస్తిసామర్థ్యాత్తత్ర    తత్త్వమవేక్షణత్  ।
పునరావర్తతే నాయం కల్పాన్తే తు విముచ్యతే ॥ ౧౪౬॥
ప్రణవోపాస్తయః  ప్రాయో  నిర్గుణా  ఏవ వేదగాః ।
క్వచిత్సగుణతా ప్రోక్తా  ప్రణవోపాసనస్య  హి ॥ ౧౪౭॥
పరాపరబ్రహ్మరూప  ఓఙ్కార ఉపవర్ణితః  ।
పిప్పలాదేన మునినా సత్యకామాయ పృచ్ఛతే ॥ ౧౪౮॥
ఏతదాలమ్బనం జ్ఞాత్వా యోయదిచ్ఛతి తస్య తత్ ।
ఇతి ప్రోక్తం   యమేనాపి పృచ్ఛతే నచికేతసే ॥ ౧౪౯॥
ఇహ వా మరణే వాస్య బ్రహ్మలోకేఽథవా  భవేత్ ।
బ్రహ్మసాక్షాత్కృతిః  సమ్యగుపాసీనస్య నిర్గుణమ్  ॥ ౧౫౦॥
అర్థోఽయమాత్మగీతాయామపి  స్పష్టముదీరితః  ।
విచారాక్షమ ఆత్మానముపాసీతేతి సన్తతమ్ ॥ ౧౫౧॥
సాక్షాత్కర్తుమశక్తోఽపి చిన్తయేన్మామశఙ్కితః ।
కాలేనానుభవారూఢో భవేయం ఫలతో ధ్రువమ్  ॥ ౧౫౨॥
యథాగాధనిధేఃలబ్ధౌ నోపాయః ఖననం వినా ।
మల్లభేఽపి  తథా స్వాత్మచిన్తాం ముక్తా న చాపరః ॥ ౧౫౩॥
దేహోపలమపాకృత్య బుద్ధికుద్దలకాత్పునః   ।
ఖాత్వా మనోభువం భూయో గృహ్ణీయాన్మాం  నిధిం పుమాన్ ॥ ౧౫౪॥
అనుభూతేరభావేఽపి బ్రహ్మాస్మీత్యేవ  చిన్త్యతామ్ ।

అప్యసత్ ప్రాప్యతే  ధ్యానాన్నిత్యాప్తం బ్రహ్మ  కిం పునః ॥ ౧౫౫॥
అనాత్మబుద్ధిశైథిల్యం   ఫలం ధ్యానాద్దినే  దినే ।
పశ్యన్నపి న చేద్ధ్యాయేత్కోఽపరోఽస్మాత్  పశుర్వద ॥ ౧౫౬॥
దేహాభిమానం విధ్వస్య ధ్యానాదాత్మానమద్వయమ్ ।
పశ్యన్మర్త్యో మృతో భూత్వా హ్యత్ర బ్రహ్మ  సమశ్నుతే ॥ ౧౫౭॥
ధ్యానదీపమిమం సమ్యక్పరామృషతియో నరః ।
ముక్తసంశయ ఏవాయం ధ్యాయతి బ్రహ్మ  సన్తతమ్ ॥ ౧౫౮॥
ఇతి ధ్యానదీపో నామ నవమః పరిచ్ఛేదః ॥ ౯॥

౧౦.నాటకదీపోనామ - దశమః పరిచ్ఛేదః ।
పరమాత్మాద్వయానన్దపూర్ణః   పూర్వం స్వమాయయా ।
స్వయమేవ జగద్భూత్వా ప్రావిశజ్జీవరూపతః   ॥ ౧॥
దేవాద్యుత్తమదేహేషు ప్రవిష్టో  దేవతాభవత్ ।
మర్త్యాద్యధమదేహేషు స్థితో  భజతి దేవతామ్ ॥ ౨॥
అనేకజన్మభజనాత్స్వవిచారం చికీర్షతి  ।
విచారేణ వినష్టాయాం  మాయాయాం శిష్యతే స్వయమ్ ॥ ౩॥
అద్వయానన్దరూపస్య  సద్వయత్వం చ దుఃఖితా ।
బన్ధః  ప్రోక్తః   స్వరూపేణ స్థితిర్ముక్తిరితీర్యతే  ॥ ౪॥
అవిచారకృతో బన్ధో విచారేణ నివర్తతే ।
తస్మాజ్జీవపరాత్మానౌ  సర్వదైవ  విచారయేత్ ॥ ౫॥
అహమిత్యభిమన్తా యః కర్తాసౌ తస్య సాధనమ్ ।
మనస్తస్య క్రియే  అన్తర్బహిర్వృత్తి క్రమోత్థితే   ॥ ౬॥
అన్తర్ముఖాహమిత్యేషా వృత్తిః కర్తారముల్లిఖేత్  ।
బహిర్ముఖేదమిత్యేషా బాహ్యం వస్త్విదముల్లిఖేత్  ॥ ౭॥
ఇదమో యే విశేషాః స్యుర్గన్ధరూపరసాదయః   ।
అసాఙ్కర్యేణ తాన్భిద్యాద్ఘ్రాణాదీన్ద్రియపఞ్చకమ్   ॥ ౮॥
కర్తారం చ క్రియాం  తద్వద్వ్యావృత్తవిషయానపి ।

స్ఫోరయేదేకయత్నేనయోఽసౌ సాక్ష్యత్ర చిద్వపుః ॥ ౯॥
ఈక్షే శ‍ృణోమి జిఘ్రామి  స్వాదయామి స్పృశామ్యహమ్ ।
ఇతి భాసయతే సర్వం నృత్యశాలాస్థదీపవత్  ॥ ౧౦॥
నృత్యశాలాస్థితో  దీపః ప్రభుం  సభ్యాంశ్చ నర్తకీమ్ ।
దీపయేదవిశేషేణ తదభావేఽపి దీప్యతే ॥ ౧౧॥
అహఙ్కారం ధియం సాక్షీ విషయానపి భాసయేత్ ।
అహఙ్కారాద్యభావేఽపి స్వయం భాత్యేవ పూర్వవత్ ॥ ౧౨॥
నిరన్తరం భాసమానే కూటస్థే జ్ఞప్తిరూపతః   ।
తద్భాసా భాస్యమానేయం బుద్ధిర్నృత్యత్యనేకధా  ॥ ౧౩॥
అహఙ్కారః ప్రభుః  సభ్యా విషయా నర్తకీ మతిః ।
తాలాదిధారిణ్యక్షాణి దీపః సాక్ష్యవభాసకః ॥ ౧౪॥
స్వస్థానసంస్థితో   దీపః సర్వతో భాసయేద్యథా ।
స్థిరస్థాయీ   తథా సాక్షీ బహిరన్తః ప్రకాశయేత్  ॥ ౧౫॥
బహిరన్తర్విభాగోఽయం దేహాపేక్షో న సాక్షిణి ।
విషయా బాహ్యదేశస్థా దేహస్యాన్తరహఙ్కృతిః ॥ ౧౬॥
అన్తస్థా ధీః సహైవాక్షైర్బహిర్యాతి  పునః పునః ।
భాస్యబుద్ధిస్థచాఞ్చల్యం   సాక్షిణ్యారోప్యతే వృథా ॥ ౧౭॥
గృహాన్తరగతః స్వల్పో గవాక్షాదాతపోఽచలః ।
తత్ర హస్తే నర్త్యమానే  నృత్యతీవాతపో యథా ॥ ౧౮॥
నిజస్థానస్థితః   సాక్షీ బహిరన్తర్గమాగమౌ  ।
అకుర్వన్బుద్ధిచాఞ్చల్యాత్కరోతీవ  తథా తథా ॥ ౧౯॥
న బాహ్యో నాన్తరః సాక్షీ బుద్ధేర్దేశౌ   హి తావుభౌ ।
బుద్ధ్యాద్యశేషసంశాన్తౌ  యత్ర భాత్యస్తి తత్ర సః ॥ ౨౦॥
దేశః కోఽపి న భాసేత యది తర్హ్యస్త్వదేశభాక్   ।
సర్వదేశప్రక్లృప్త్యైవ    సర్వగత్వం న తు స్వతః ॥ ౨౧॥
అన్తర్బహిర్వా సర్వం వా యం దేశం పరికల్పయేత్ ।
బుద్ధిస్తద్దేశగః    సాక్షీ తథా వస్తుషుయోజయేత్ ॥ ౨౨॥

యద్యద్రూప  ఆది కల్ప్యేత బుద్ధ్యా  తత్తత్ప్రకాశయన్ ।
తస్య తస్య భవేత్సాక్షీ స్వతో వాగ్బుద్ధ్యగోచరః  ॥ ౨౩॥
కథం తాదృఙ్మయా గ్రాహ్యమితి  చేన్మైవ  గృహ్యతామ్ ।
సర్వగ్రహోపసంశాన్తౌ  స్వయమేవావశిష్యతే ॥ ౨౪॥
న తత్ర మానాపేక్షాస్తి స్వప్రకాశస్వరూపతః  ।
తాదృగ్వ్యుత్పత్త్యపేక్షా చేచ్ఛ్రుతిం పఠ గురోర్ముఖాత్ ॥ ౨౫॥
యది సర్వగృహత్యాగోఽశక్యస్తర్హి ధియం వ్రజ  ।
శరణం తదధీనోఽన్తర్బహిర్వైషోఽనుభూయతామ్  ॥ ౨౬॥
ఇతి నాటకదీపోనామ దశమః పరిచ్ఛేదః ॥ ౧౦॥

౧౧. బ్రహ్మానన్దే  యోగానన్దోనామ  - ఏకాదశః పరిచ్ఛేదః ।
బ్రహ్మానన్దం   ప్రవక్ష్యామి  జ్ఞాతే  తస్మిన్నశేషతః ।
ఐహికాముష్మికానర్థవ్రాతం   హిత్వా సుఖాయతే ॥ ౧॥
బ్రహ్మవిత్పరమాప్నోతి  శోకం తరతి చాత్మవిత్ ।
రసో బ్రహ్మరసం  లబ్ధ్వానన్దీ  భవతి నాన్యథా ॥ ౨॥
ప్రతిష్ఠాం   విన్దతే  స్వస్మిన్యదా స్యాదథ సోఽభయః ।
కురుతేఽస్మిన్నన్తరం చేదథ తస్య భయం భవేత్ ॥ ౩॥
వాయుః సూర్యో వహ్నిరిన్ద్రో  మృత్యుర్జన్మాన్తరేఽన్తరమ్  ।
కృత్వా ధర్మం విజానన్తోఽప్యస్మాద్భీత్యా చరన్తి హి ॥ ౪॥
ఆనన్దం  బ్రహ్మణో  విద్వాన్న బిభేతి కుతశ్చన ।
ఏతమేవ తపేన్నైషా  చిన్తా కర్మాగ్నిసమ్భృతా ॥ ౫॥
ఏవం విద్వాన్కర్మణి ద్వే హిత్వాత్మానం స్మరేత్సదా ।
కృతే చ కర్మణి స్వాత్మరూపేణైవైష   పశ్యతి ॥ ౬॥
భిద్యతే హృదయగ్రన్థిశ్చ్ఛిద్యన్తే    సర్వసంశయాః ।
క్షీయన్తే చాస్య కర్మాణి తస్మిన్దృష్టే  పరావరే ॥ ౭॥
తమేవ విద్వానత్యేతి మృత్యుం పన్థా న చేతరః ।
జ్ఞాత్వా  దేవం పాశహానిః క్షీణైః  క్లేశైర్న   జన్మభాక్ ॥ ౮॥

దేవం మత్వా హర్షశోకౌ  జహాత్యత్రైవ  ధైర్యవాన్  ।
నైనం  కృతాకృతే పుణ్యపాపే తాపయతః క్వచిత్ ॥ ౯॥
ఇత్యాదిశ్రుతయో  బహ్వ్యః పురాణైః  స్మృతిభిః సహ ।
బ్రహ్మజ్ఞానేఽనర్థహానిమానన్దం     చాప్యఘోషయన్ ॥ ౧౦॥
ఆనన్దస్త్రివిధో   బ్రహ్మానన్దో  విద్యాసుఖం తథా ।
విషయానన్ద ఇత్యాదౌ బ్రహ్మానన్దో  వివిచ్యతే ॥ ౧౧॥
భృగుః పుత్రః  పితుః శ్రుత్వా  వరుణాద్బ్రహ్మలక్షణమ్ ।
అన్నప్రాణమనోబుద్ధిస్త్యక్త్వానన్దం     విజజ్ఞీవాన్  ॥ ౧౨॥
ఆనన్దాదేవ  భూతాని జాయన్తే తేన జీవనమ్ ।
తేషాం లయశ్చ తత్రాతో  బ్రహ్మానన్దో  న సంశయః ॥ ౧౩॥
భూతోత్పత్తేః పురా భూమా త్రిపుటీద్వైతవర్జనాత్    ।
జ్ఞాతృజ్ఞానజ్ఞేయరూపా    త్రిపుటీ  ప్రలయే  హి న ॥ ౧౪॥
విజ్ఞానమయ  ఉత్పన్నో జ్ఞాతా  జ్ఞానం  మనోమయః ।
జ్ఞేయాః  శబ్దాదయో  నైతత్త్రయముత్పత్తితః   పురా ॥ ౧౫॥
త్రయాభావే  తు నిర్ద్వైతః  పూర్ణ ఏవానుభూయతే ।
సమాధిసుప్తిమూర్చ్ఛాసు పూర్ణః  సృష్టేః  పురా తథా ॥ ౧౬॥
యోభూమా తత్సుఖం నాల్పే సుఖం త్రేధా  విభేదిని ।
సనత్కుమారః ప్రాహైవం   నారదాయాతిశోకినే ॥ ౧౭॥
సపురాణాన్పఞ్చ వేదాన్ శాస్త్రాణి  వివిధాని చ ।
జ్ఞాత్వాప్యనాత్మవిత్త్వేన  నారదోఽతిశుశోచ హ ॥ ౧౮॥
వేదాభ్యాసాత్పురా తాపత్రయమాత్రేణ   శోకితా ।
పశ్చాత్త్వభ్యాసవిస్మారభఙ్గగర్వైశ్చ   శోకితా ॥ ౧౯॥
సోఽహం విద్వాన్ప్రశోచామి శోకపారం నయస్వ మామ్ ।
ఇత్యుక్తః సుఖమేవాస్య పారమిత్యభ్యధాదృషిః ॥ ౨౦॥
సుఖం వైషయికం  శోకసహస్రేణావృతత్వతః  ।
దుఃఖమేవేతి మత్వాహ నాల్పేఽస్తి సుఖమిత్యసౌ ॥ ౨౧॥
నను ద్వైతే  సుఖం మాభూదద్వైతేఽప్యస్తి  నో సుఖమ్ ।
అస్తి చేదుపలభ్యేత తథా చ త్రిపుటీ  భవేత్ ॥ ౨౨॥

మాస్త్వద్వైతే  సుఖం కిన్తు సుఖమద్వైతమేవ  హి ।
కిం మానమితి చేన్నాస్తి మానాకాఙ్క్షా స్వయం ప్రభే  ॥ ౨౩॥
స్వప్రభత్వే  భవద్వాక్యం మానం యస్మాద్భవానిదమ్ ।
అద్వైతమభ్యుపేత్యాస్మిన్సుఖం  నాస్తీతి భాషతే ॥ ౨౪॥
నాభ్యుపైమ్యహమద్వైతం   త్వద్వచోఽనూద్య దూషణమ్ ।
వచ్మీతి చేత్తదా బ్రూహి  కిమాసీద్ద్వైతతః  పురా ॥ ౨౫॥
కిమద్వైతముత  ద్వైతమన్యో  వా కోటిరన్తిమః ।
అప్రసిద్ధో  న ద్వితీయోఽనుత్పత్తేః శిష్యతేఽగ్రిమః  ॥ ౨౬॥
అద్వైతసిద్ధిర్యుక్త్యైవ    నానుభూత్యేతి చేద్వద ।
నిర్దృష్టాన్తా   సదృష్టాన్తా  వా కోట్యన్తరమత్ర నో ॥ ౨౭।
నానుభూతిఃర్న దృష్టాన్త   ఇతి యుక్తిస్తు శోభతే ।
సదృష్టాన్తత్వపక్షే   తు దృష్టాన్తం   వద మే మతమ్ ॥ ౨౮॥
అద్వైతః  ప్రలయో  ద్వైతానుపలమ్భేన  సుప్తివత్ ।
ఇతి చేత్సుప్తిరద్వైతేత్యత్ర  దృష్టాన్తమీరయ   ॥ ౨౯॥
దృష్టాన్తః   పరసుప్తిశ్చేదహో తే కౌశలం మహత్ ।
యః స్వసుప్తిం న వేత్త్యస్య పరసుప్తౌ తు కా కథా ॥ ౩౦॥
నిశ్చేష్టత్వాత్పరః  సుప్తో యథాహమితి చేత్తదా ।
ఉదాహర్తుః సుషుప్తేస్తే  స్వప్రభత్వం  బలాద్భవేత్ ॥ ౩౧॥
నేన్ద్రియాణి  న దృష్టాన్తస్తథాప్యఙ్గీకరోషి     తామ్ ।
ఇదమేవ స్వప్రభత్వం  యద్భానం సాధనైర్వినా  ॥ ౩౨॥
స్తామద్వైతస్వప్రభత్వే   వద సుప్తౌ సుఖం కథమ్ ।
శ‍ృణు దుఃఖం తదా నాస్తి తతస్తే శిష్యతే సుఖమ్ ॥ ౩౩॥
అన్ధః  సన్నప్యనన్ధః  స్యాద్విద్ధోఽవిద్ధోఽథ   రోగ్యపి ।
అరోగీతి శ్రుతిః  ప్రాహ  తచ్చ సర్వే జనా విదుః ॥ ౩౪॥
న దుఃఖాభావమాత్రేణ  సుఖం లోష్టశిలాదిషు  ।
ద్వయాభావస్య దృష్టత్వాదితి  చేద్విషమం వచః ॥ ౩౫॥
ముఖదైన్యప్రకాశాభ్యాం   పరదుఃఖసుఖోహనమ్ ।

దైన్యాద్యభావతో  లోష్టే దుఃఖాద్యూహో న సమ్భవేత్ ॥ ౩౬॥
స్వకీయసుఖదుఃఖే తు నోహనీయే తతస్తయోః ।
భావో వేద్యోఽనుభూత్యైవ  తదభావోఽపి నాన్యతః ॥ ౩౭॥
తథా సతి సుషుప్తౌ చ దుఃఖాభావోఽనుభూతితః ।
విరోధిదుఃఖరాహిత్యాత్సుఖం నిర్విఘ్నమిష్యతామ్ ॥ ౩౮॥
మహత్తరప్రయాసేన  మృదుశయ్యాదిసాధనమ్ ।
కుతః సమ్పాద్యతే సుప్తౌ సుఖం చేత్తత్ర నో భవేత్ ॥ ౩౯॥
దుఃఖనాశార్థమేవైతదితి   చేద్రోగిణస్తథా  ।
భవత్వరోగిణస్తే తత్సుఖాయైవేతి  నిశ్చిను ॥ ౪౦॥
తర్హి సాధనజన్యత్వాత్సుఖం వైషయికం  భవేత్ ।
భవత్యేవాత్ర నిద్రాయాః  పూర్వం శయ్యాసనాదిజమ్ ॥ ౪౧॥
నిద్రాయాం  తు సుఖం యత్తజ్జన్యతే  కేన హేతునా ।
సుఖాభిముఖధీరాదౌ పశ్చాన్మజ్జేత్పరే  సుఖే ॥ ౪౨॥
జాగ్రద్వ్యాపృతిభిః  శ్రాన్తో  విశ్రమ్యాథ  విరోధిని ।
అపనీతే స్వస్థచితోఽనుభవేద్విషయే  సుఖమ్ ॥ ౪౩॥
ఆత్మాభిముఖధీవృత్తౌ స్వానన్దః  ప్రతిబిమ్బతి  ।
అనుభూయైనమత్రాపి   త్రిపుట్యా  శ్రాన్తిమాప్నుయాత్   ॥ ౪౪॥
తత్శ్రమస్యాపనుత్యర్థం  జీవో ధావేత్పరాత్మని ।
తేనైక్యం  ప్రాప్య  తత్రత్యో  బ్రహ్మానన్దః   స్వయం భవేత్ ॥ ౪౫॥
దృష్టాన్తాః  శకునిః శ్యేనః కుమారశ్చ మహానృపః ।
మహాబ్రాహ్మణ  ఇత్యేతే సుప్త్యానన్దే శ్రుతీరితాః  ॥ ౪౬॥
శకునిః సూత్రబద్ధః   సన్దిక్షు  వ్యాపృత్య విశ్రమమ్  ।
అలబ్ధ్వా  బన్ధనస్థానం   హస్తస్తమ్భాద్యుపాశ్రయేత్   ॥ ౪౭॥
జీవోపాధిర్మనస్తద్వద్ధర్మాధర్మఫలాప్తయే  ।
స్వప్నే జాగ్రతి  చ భ్రాన్త్వా  క్షీణే కర్మణి లీయతే ॥ ౪౮॥
శ్యేనో వేగేన నీడైకలమ్పటః  శయితుం వ్రజేత్  ।
జీవః సుప్త్యై  తథా ధావేద్బ్రహ్మానన్దైకలమ్పటః  ॥ ౪౯॥

అతిబాలస్తనం పీత్వా మృదుశయ్యాగతో హసన్ ।
రాగద్వేషాద్యనుత్పత్తేరానన్దైకస్వభావభాక్  ॥ ౫౦॥
మహారాజః సార్వభౌమః సుతృప్తః సర్వభోగతః ।
మానుషానన్దసీమానం  ప్రాప్యానన్దైకమూర్తిభాక్   ॥ ౫౧॥
మహావిప్రో బ్రహ్మవేదీ  కృతకృత్యత్వలక్షణామ్ ।
విద్యానన్దస్య  పరమాం కాష్ఠాం  ప్రాప్యావతిష్ఠతే   ॥ ౫౨॥
ముగ్ధబుద్ధాతిబుద్ధానాం    లోకే సిద్ధా సుఖాత్మతా ।
ఉదాహృతానామన్యే తు దుఃఖినో న సుఖాత్మకాః ॥ ౫౩॥
కుమారాదివదేవాయం బ్రహ్మానన్దైకతత్పరః   ।
స్త్రీపరిష్వక్తవద్వేద   న బాహ్యం నాపి చాన్తరమ్ ॥ ౫౪॥
బాహ్యం రథ్యాదికం వృత్తం గృహకృత్యం యథాన్తరమ్ ।
తథా జాగరణం బాహ్యం నాడీస్థః  స్వప్న ఆన్తరః ॥ ౫౫॥
పితాపి సుప్తావపితేత్యాదౌ జీవత్వవారణాత్ ।
సుప్తౌ బ్రహ్మైవ   నో జీవ సంసారిత్వాసమీక్షణాత్ ॥ ౫౬॥
పితృత్వాద్యభిమానో యః సుఖదుఃఖాకరః స హి ।
తస్మిన్నపగతే తీర్ణః  సర్వాన్ శోకాన్భవత్యయమ్ ॥ ౫౭॥
సుషుప్తికాలే సకలే విలీనే తమసావృతః ।
సుఖరూపముపైతీతి  బ్రూతే  హ్యాథర్వణీ శ్రుతిః  ॥ ౫౮॥
సుఖమస్వాప్సమత్రాహం  నైవ  కించిదవేదిషమ్ ।
ఇతి ద్వే తు సుఖాజ్ఞానే  పరామృశతి చోత్తితః ॥ ౫౯॥
పరామర్శోఽనుభూతేఽస్తీత్యాసీదనుభవస్తదా ।
చిదాత్మత్వత్స్వతో భాతి సుఖమజ్ఞానధీస్తతః  ॥ ౬౦॥
బ్రహ్మవిజ్ఞానమానన్దమితి    వాజసనేయినః ।
పఠన్త్యతః స్వప్రకాశం  సుఖం బ్రహ్మైవ   నేతరత్ ॥ ౬౧॥
యదజ్ఞానం  తత్ర లీనౌ తౌ విజ్ఞానమనోమయౌ  ।
తయోర్హి విలయావస్థా నిద్రాజ్ఞానం   చ సైవ  హి ॥ ౬౨॥
విలీనఘృతవత్పశ్చాత్స్యాద్విజ్ఞానమయో  ఘనః ।

panchadashi.pdf 91



పఞ్చదశీ

విలీనావస్థ ఆనన్దమయశబ్దేన   కథ్యతే ॥ ౬౩॥
సుప్తిపూర్వక్షణే బుద్ధివృత్తిర్యా   సుఖబిమ్బితా ।
సైవ  తద్బిమ్బసహితా లీనానన్దమయస్తతః  ॥ ౬౪॥
అన్తర్ముఖోఽయమానన్దమయో  బ్రహ్మసుఖం  తదా ।
భుఙ్క్తే చిద్బిమ్బయుక్తాభిరజ్ఞానోత్పన్నవృత్తిభిః  ॥ ౬౫॥
అజ్ఞానవృత్తయః  సూక్ష్మా విస్పష్టా బుద్ధివృత్తయః   ।
ఇతి వేదాన్తసిద్ధాన్తపారగాః   ప్రవదన్తి  హి ॥ ౬౬॥
మాణ్డుక్యతాపనీయాదిశ్రుతిష్వేతదతిస్ఫుటమ్   ।
ఆనన్దమయభోక్తృత్వం  బ్రహ్మానన్దే  చ భోగ్యతా ॥ ౬౭॥
ఏకీభూతః సుషుప్తస్థః  ప్రజ్ఞానఘనతాం   గతః ।
ఆనన్దమయ  ఆనన్దభుక్చేతోమయవృత్తిభిః  ॥ ౬౮॥
విజ్ఞానమయముఖ్యైర్యో   రూపైర్యుక్తః   పురాధునా ।
స లయేనైకతాం  ప్రాప్తో  బహుతణ్డులపిష్టవత్   ॥ ౬౯॥
ప్రజ్ఞానాని   పురా బుద్ధివృత్తయోఽథ   ఘనోఽభవత్ ।
ఘనత్వం హిమబిన్దూనాముదగ్దేశే   యథా తథా ॥ ౭౦॥
తద్ఘనత్వం  సాక్షిభావం దుఃఖాభావం ప్రచక్షతే  ।
లౌకికాస్తార్కికాయావద్దుఃఖవృత్తివిలోపనాత్  ॥ ౭౧॥
అజ్ఞానబిమ్బితా  చిత్స్యాన్ముఖమానన్దభోజనే  ।
భుక్తం బ్రహ్మసుఖం  త్యక్త్వా బహిర్యాత్యథ కర్మణా ॥ ౭౨॥
కర్మ జన్మాన్తరేఽభూద్యత్తద్యోగాద్బుద్ధ్యతే  పునః ।
ఇతి కైవల్యశాఖాయాం  కర్మజో బోధ ఈరితః ॥ ౭౩॥
కంచిత్కాలం ప్రబుద్ధస్య   బ్రహ్మానన్దస్య   వాసనా ।
అనుగచ్ఛేద్యతస్తూష్ణీమాస్తే  నిర్విషయః సుఖీ ॥ ౭౪॥
కర్మభిః ప్రేరితః  పశ్చాన్నానా దుఃఖాని భావయన్ ।
శనైర్విస్మరతి  బ్రహ్మానన్దమేషోఽఖిలో   జనః ॥ ౭౫॥
ప్రాగూర్ధ్వమపి   నిద్రాయాః  పక్షపాతో దినే దినే ।
బ్రహ్మానన్దే  నృణాం తేన ప్రాజ్ఞోఽస్మిన్వివదేత   కః ॥ ౭౬॥

నను తూష్ణీం  స్థితౌ  బ్రహ్మానన్దశ్చేద్భాతి   లౌకికాః ।
అలసాశ్చరితార్థాః  స్యుః శాస్త్రేణ  గురుణాత్ర కిమ్ ॥ ౭౭॥
బాఢం బ్రహ్మేతి  విద్యుశ్చేత్కృతార్థాస్తావతైవ   తే ।
గురుశాస్త్రే వినాత్యన్తం గమ్భీరం బ్రహ్మ  వేత్తి కః ॥ ౭౮॥
జానామ్యహం త్వదుక్త్యాద్య కుతో మే న కృతార్థతా  ।
శ‍ృణ్వత్ర త్వాదృశం వృత్తం ప్రాజ్ఞం   మన్యస్య కస్యచిత్ ॥ ౭౯॥
చతుర్వేదవిదే దేయమితి శ‍ృణ్వన్నవోచత ।
వేదాశ్చత్వార ఇత్యేవం వేద్మి మే దీయతాం ధనమ్ ॥ ౮౦॥
సాఙ్ఖ్యమేవైష   జానాతి న తు వేదానశేషతః ।
యది తర్హి తమప్యేవం నాశేషం బ్రహ్మ  వేత్సి హి ॥ ౮౧॥
అఖణ్డైకరసానన్దే  మాయాతత్కార్యవర్జితే  ।
అశేషత్వసశేషత్వవార్తావసర ఏవ కః ॥ ౮౨॥
శబ్దానేవ  పఠస్యాహో తేషామర్థం  చ పశ్యసి ।
శబ్దపాఠేఽర్థబోధస్తే   సమ్పాద్యత్వేన శిష్యతే ॥ ౮౩॥
అర్థే వ్యాకరణాద్బుద్ధే సాక్షాత్కారోఽవశిష్యతే ।
స్యాత్కృతార్థత్వధీర్యావత్తావద్గురుముపాస్వ   భోః ॥ ౮౪॥
ఆస్తామేతద్యత్ర యత్ర సుఖం స్యాద్విషయైర్వినా  ।
తత్ర సర్వత్ర విద్ధ్యేతాం  బ్రహ్మానన్దస్య   వాసనామ్ ॥ ౮౫॥
విషయేష్వపి లబ్ధేషు  తదిచ్ఛోపరమే సతి ।
అన్తర్ముఖమనోవృత్తావానన్దః  ప్రతిబిమ్బతి  ॥ ౮౬॥
బ్రహ్మానన్దో  వాసనా చ ప్రతిబిమ్బ  ఇతి త్రయమ్  ।
అన్తరేణ జగత్యస్మిన్నానన్దో నాస్తి కశ్చన ॥ ౮౭॥
తథా చ విషయానన్దో వాసనానన్ద ఇత్యమూ ।
ఆనన్దౌ జనయన్నాస్తే బ్రహ్మానన్దః   స్వయంప్రభః  ॥ ౮౮॥
శ్రుతియుక్త్యనుభూతిభ్యః  స్వప్రకాశచిదాత్మకే  ।
బ్రహ్మానన్దే  సుప్తికాలే సిద్ధే సత్యన్యదా శ‍ృణు ॥ ౮౯॥
య ఆనన్దమయః  సుప్తౌ స విజ్ఞానమయాత్మతామ్  ।

గత్వా స్వప్నం ప్రబోధం  వా ప్రాప్నోతి  స్థానభేదతః  ॥ ౯౦॥
నేత్రే జాగరణం కణ్ఠే స్వప్నః సుప్తిర్హృదమ్బుజే  ।
ఆపాదమస్తకం దేహం వ్యాప్య జాగర్తి చేతనః ॥ ౯౧॥
దేహతాదాత్మ్యమాపన్నస్తప్తాయః పిణ్డవత్తతః   ।
అహం మనుష్య ఇత్యేవం నిశ్చిత్యైవావతిష్ఠతే   ॥ ౯౨॥
ఉదాసీనః సుఖీ దుఃఖీత్యవస్థాత్రయమేత్యసౌ   ।
సుఖదుఃఖే కర్మకార్యే త్వౌదాసీన్యం స్వభావతః ॥ ౯౩॥
బాహ్యభోగాన్మనోరాజ్యాత్సుఖదుఃఖే ద్విధా మతే ।
సుఖదుఃఖాన్తరాలేషు భవేత్తూష్ణీమవస్థితిః    ॥ ౯౪॥
న కాపి చిన్తా మేఽస్త్యద్య సుఖమాస ఇతి బ్రువన్  ।
ఔదాసీన్యే నిజానన్దభానం  వక్త్యఖిలః జనః ॥ ౯౫॥
అహమస్మీత్యహఙ్కారసామాన్యేనావృతత్వతః ।
నిజానన్దో న ముఖ్యోఽయం కిన్త్వసౌ తస్య వాసనా ॥ ౯౬॥
నీరపూరితభాణ్డస్య  బాహ్యే శైత్యం  న తజ్జలమ్  ।
కిన్తు నీరగుణస్తేన నీరసత్తానుమీయతే ॥ ౯౭॥
యావద్యావదహఙ్కారో విస్మృతోఽభ్యాసయోగతః ।
తావత్తావత్సూక్ష్మదృష్టేర్నిజానన్దోఽనుమీయతే   ॥ ౯౮॥
సర్వాత్మనా విస్మృతః సన్సూక్ష్మతాం పరమాం వ్రజేత్  ।
అలీనత్వాన్న నిద్రైషా  తతో దేహోఽపి నో పతేత్ ॥ ౯౯॥
న ద్వైతం  భాసతే నాపి నిద్రా తత్రాస్తి   యత్సుఖమ్ ।
స బ్రహ్మానన్ద  ఇత్యాహ భగవానర్జునం  ప్రతి  ॥ ౧౦౦॥
శనైః  శనైరుపరమేద్బుద్ధ్యా   ధృతిగృహీతయా ।
ఆత్మసంస్థం  మనః కృత్వా న కించిదపి చిన్తయేత్ ॥ ౧౦౧॥
యతోయతో నిశ్చరతి మనశ్చఞ్చలమస్థిరమ్  ।
తతస్తతో నియమ్యైతదాత్మన్యేవ  వశం నయేత్ ॥ ౧౦౨॥
ప్రశాన్తమనసం  హ్యేనం యోగినం సుఖముత్తమమ్ ।
ఉపైతి  శాన్తరజసం బ్రహ్మభూతమకల్మషమ్  ॥ ౧౦౩॥

యత్రోపరమతే  చిత్తం నిరుద్ధం  యోగసేవయా ।
యత్ర చైవాత్మనాత్మానం  పశ్యన్నాత్మని తుష్యతి ॥ ౧౦౪॥
సుఖమాత్యన్తికం యత్తద్బుద్ధిగ్రాహ్యమతీన్ద్రియమ్    ।
వేత్తి యత్ర న చైవాయం  స్థితశ్చలతి  తత్త్వతః ॥ ౧౦౫॥
యం లబ్ధ్వా  చాపరం లాభం మన్యతే నాధికం తతః ।
యస్మిన్ స్థితో  న దుఃఖేన గురుణాపి విచాల్యతే ॥ ౧౦౬॥
తం విద్యాద్దుఃఖసంయోగవియోగం యోగసంజ్ఞితమ్  ।
స నిశ్చయేనయోక్తవ్యో యోగోఽనిర్విణ్ణచేతసా  ॥ ౧౦౭॥
యుఞ్జన్నేవం  సదాత్మానం యోగి విగతకల్మషః ।
సుఖేన బ్రహ్మసంస్పర్శమత్యన్తం  సుఖమశ్నుతే ॥ ౧౦౮॥
ఉత్సేక ఉదధేర్యద్వత్కుశాగ్రేణైకబిన్దునా    ।
మనసో నిగ్రహస్తద్వద్భవేదపరిఖేదతః  ॥ ౧౦౯॥
బృహద్రథస్య  రాజర్షేః  శాకాయన్యో మునిః సుఖమ్ ।
ప్రాహ  మైత్రాఖ్యశాఖాయాం   సమాధ్యుక్తిపురఃసరమ్ ॥ ౧౧౦॥
యథా నిరిన్ధనో  వహ్నిః స్వయోనావుపశామ్యతి ।
తథా వృత్తిక్షయాచ్చిత్తం స్వయోనావుపశామ్యతి ॥ ౧౧౧॥
స్వయోనావుపశాన్తస్య మనసః సత్యకామినః ।
ఇన్ద్రియార్థవిమూఢస్యానృతాః   కర్మవశానుగాః ॥ ౧౧౨॥
చిత్తమేవ హి సంసారస్తత్ప్రయత్నేన శోధయేత్ ।
యచ్చిత్తస్తన్మయో  మర్త్యో గుహ్యమేతత్సనాతనమ్ ॥ ౧౧౩॥
చిత్తస్య హి ప్రసాదేన  హన్తి కర్మ శుభాశుభమ్ ।
ప్రసన్నాత్మాత్మని  స్థిత్వా  సుఖమక్షయమశ్నుతే ॥ ౧౧౪॥
సమాసక్తం యథా చిత్తం జన్తోర్విషయగోచరే ।
యద్యేవం బ్రహ్మణి  స్యాత్తత్కో న ముచ్యేత బన్ధనాత్  ॥ ౧౧౫॥
మనో హి ద్వివిధం ప్రోక్తం   శుద్ధం  చాశుద్ధమేవ  చ ।
అశుద్ధం  కామసమ్పర్కాచ్ఛుద్ధం  కామవివర్జితమ్  ॥ ౧౧౬॥
మన ఏవ మనుష్యాణాం కారణం బన్ధమోక్షయోః  ।

బన్ధాయ  విషయాసక్తం ముక్త్యై  నిర్విషయం స్మృతమ్ ॥ ౧౧౭॥
సమాధినిర్ధూతమలస్య  చేతసో

నివేశితస్యాత్మని యత్సుఖం భవేత్ ।
న శక్యతే వర్ణయితుం  గిరా తదా

స్వయం తదన్తఃకరణేన గృహ్యతే ॥ ౧౧౮॥
యద్యప్యసౌ చిరం కాలం సమాధిర్దుర్లభో   నృణామ్ ।
తథాపి క్షణికో బ్రహ్మానన్దం   నిశ్చాయయత్యసౌ ॥ ౧౧౯॥
శ్రద్ధాలుర్వ్యసనీ   యోఽత్ర నిశ్చినోత్యేవ సర్వథా ।
నిశ్చితే తు సకృత్తస్మిన్విశ్వసిత్యన్యదాప్యయమ్ ॥ ౧౨౦॥
తాదృక్పుమానుదాసీనకాలేఽప్యానన్దవాసనామ్  ।
ఉపేక్ష్య ముఖ్యమానన్దం  భావయత్యేవ తత్పరః ॥ ౧౨౧॥
పరవ్యసనినీ నారీ వ్యగ్రాపి  గృహకర్మణి ।
తదేవాస్వాదయత్యన్తః పరసఙ్గరసాయనమ్  ॥ ౧౨౨॥
ఏవం తత్త్వే పరే శుద్ధే ధీరో విశ్రాన్తిమాగతః   ।
తదేవాస్వాదయత్యన్తర్బహిర్వ్యవహారన్నపి ॥ ౧౨౩॥
ధీరత్వమక్షప్రాబల్యేఽప్యానన్దాస్వాదవాఞ్ఛయా   ।
తిరస్కృత్యాఖిలాక్షాణి తచ్చిన్తాయాం ప్రవర్తనమ్   ॥ ౧౨౪॥
భారవాహీ శిరోభారం ముక్త్వాస్తే  విశ్రమం  గతః ।
సంసారవ్యాపృతిత్యాగే తాదృగ్బుద్ధిస్తు  విశ్రమః  ॥ ౧౨౫॥
విశ్రాన్తిమ్ం   పరమాం ప్రాప్తస్త్వౌదాసీన్యే   యథా తథా ।
సుఖదుఃఖదశాయాం చ తదానన్దైకతత్పరః  ॥ ౧౨౬॥
అగ్నిప్రవేశహేతౌ  ధీః శ‍ృఙ్గారే  యాదృశీ తథా ।
ధీరస్యోదేతి విషయేఽనుసన్ధానవిరోధినీ  ॥ ౧౨౭॥
అవిరోధిసుఖే బుద్ధిః  స్వానన్దే చ గమాగమౌ ।
కుర్వన్త్యాస్తే  క్రమాదేషా  కాకాక్షివదితస్తతః ॥ ౧౨౮॥
ఏకైవ  దృష్టిః  కాకస్య వామదక్షిణనేత్రయోః  ।
యాత్యాయాత్యేవమానన్దద్వయే  తత్త్వవిదో మతిః ॥ ౧౨౯॥

భుఞ్జానో  విషయానన్దం  బ్రహ్మానన్దం   చ తత్త్వవిత్ ।
ద్విభాషాభిజ్ఞవద్విద్యాదుభౌ  లౌకికవైదికౌ  ॥ ౧౩౦॥
దుఃఖప్రాప్తౌ  న చోద్వేగో యథా పూర్వం యతో ద్విదృక్ ।
గఙ్గామగ్నార్ధకాయస్య   పుంసః శీతోష్ణధీర్యథా  ॥ ౧౩౧॥
ఇత్థం  జాగరణే తత్త్వవిదో బ్రహ్మసుఖం  సదా ।
భాతి తద్వాసనాజన్యే స్వప్నే తద్భాసతే తథా ॥ ౧౩౨॥
అవిద్యావాసనాప్యస్తీత్యతస్తద్వాసనోత్థితే  ।
స్వప్నే పూర్వవదేవైష  సుఖం దుఃఖం చ వీక్షతే ॥ ౧౩౩॥
బ్రహ్మానన్దాభిధే   గ్రన్థే  బ్రహ్మానన్దప్రకాశకమ్    ।
యోగిప్రత్యక్షమధ్యాయే  ప్రథమేఽస్మిన్నుదీరితమ్  ॥ ౧౩౪॥
ఇతి బ్రహ్మానన్దే  యోగానన్దః  సమాప్తః ॥ ౧౧॥

౧౨. బ్రహ్మానన్దే  ఆత్మానన్దోనామ  -ద్వాదశః పరిచ్ఛేదః ।
నన్వేవం వాసనానన్దాద్బ్రహ్మానన్దాదపీతరమ్   ।
వేత్తు యోగీ నిజానన్దం  మూఢస్యాత్రాస్తి   కా గతిః ॥ ౧॥
ధర్మాధర్మవశాదేష జాయతాం మ్రియతామపి  ।
పునః పునర్దేహలక్షైః  కిం నో దాక్షిణ్యతో వద ॥ ౨॥
అస్తి వోఽనుజిఘృక్షువాద్దాక్షిణ్యేన  ప్రయోజనమ్  ।
తర్హి బ్రూహి  సమూఢః కిం జిజ్ఞాసుర్వా  పరాఙ్ముఖః ॥ ౩॥
ఉపాస్తిం కర్మ వా బ్రూయాద్విముఖాయ యథోచితమ్ ।
మన్దప్రజ్ఞం    తు జిజ్ఞాసుమాత్మానన్దేన   బోధయేత్ ॥ ౪॥
బోధయామాస మైత్రేయీం  యాజ్ఞవల్క్యో  నిజప్రియామ్  ।
న వా అరే పత్యురర్థే పతిః ప్రియ  ఇతీరయన్ ॥ ౫॥
పతిర్జాయా  పుత్రవిత్తే   పశుబ్రాహ్మణబాహుజాః  ।
లోకా దేవా వేదభూతే సర్వం చాత్మార్థతః  ప్రియమ్  ॥ ౬॥
పత్యావిచ్ఛా యదా పత్న్యాస్తదా ప్రీతిం  కరోతి సా ।
క్షుదనుష్ఠానరోగాద్యైస్తదా    నేచ్ఛతి తత్పతిః ॥ ౭॥

panchadashi.pdf 97



పఞ్చదశీ

న పత్యురర్థే సా ప్రీతిః  స్వార్థ ఏవ కరోతి తామ్ ।
పతిశ్చాత్మన ఏవార్థే న జాయార్థే కదాచన ।
అన్యోఽన్యప్రేరణేఽప్యేవం  స్వేచ్ఛయైవ  ప్రవర్తనమ్   ॥ ౮॥
శ్మశ్రుకణ్టకవేధేన   బాలో రుదతి తత్పితా ।
చుమ్బత్యేవ న సా ప్రీతిర్బాలార్థే  స్వార్థ ఏవ సా ॥ ౯॥
నిరిచ్ఛమపి రత్నాది విత్తం యత్నేన పాలయన్ ।
ప్రీతిం  కరోతి సా స్వార్థే విత్తార్థత్వం  న శఙ్కితమ్ ॥ ౧౦॥
అనిచ్ఛతి బలీవర్దే వివాహయిషతే బలాత్ ।
ప్రీతిః  సా వణిగర్థైవ  బలీవర్దార్థతా   కుతః ॥ ౧౧॥
బ్రాహ్మణ్యం  మేఽస్తి పూజ్యోఽహమితి తుష్యతి పూజయా ।
అచేతనాయా జాతేర్నో సన్తుష్టిః  పుంస ఏవ సా ॥ ౧౨॥
క్షత్రియోఽహం  తేన రాజ్యం కరోమీత్యత్ర రాజతా ।
న జాతేర్వైశ్యజాత్యాదౌ యోజనాయేదమీరితమ్ ॥ ౧౩॥
స్వర్గలోకబ్రహ్మలోకౌ   స్తాం మమేత్యభివాఞ్ఛనమ్ ।
లోకయోర్నోపకారాయ స్వభోగాయైవ  కేవలమ్ ॥ ౧౪॥
ఈశవిష్ణ్వాదయో  దేవాః పూజ్యన్తే పాపనష్టయే  ।
న తన్నిష్పాపదేవార్థం  స్వార్థం  తత్తూపయుజ్యతే  ॥ ౧౫॥
ఋగాదయోహ్యధీయన్తే దుర్బ్రాహ్మణ్యానవాప్తయే ।
న తత్ ప్రసక్తం   వేదేషు మనుష్యేషు ప్రసజ్యతే  ॥ ౧౬॥
భూమ్యాదిపఞ్చభూతాని స్థానతృట్పాకశోషణైః   ।
హేతుభిశ్చావకాశేన వాఞ్ఛన్త్యేషాం న హేతవే ॥ ౧౭॥
స్వామిభృత్యాదికం సర్వం స్వోపకారాయా వాఞ్ఛతి ।
తత్తత్కృతోపకారస్తు తస్య తస్య న విద్యతే ॥ ౧౮॥
సర్వవ్యవహృతిష్వేవమనుసన్ధాతుమీదృశమ్  ।
ఉదాహరణబాహుల్యం తేన స్వాం వాసయేన్మతిమ్ ॥ ౧౯॥
అథ కేయం భవేత్ప్రీతిః శ్రూయతే యా నిజాత్మని ।
రాగో వధ్వాది విషయే శ్రద్ధా  యాగాది కర్మణి ।
భక్తిః స్యాద్గురుదేవాదావిచ్ఛా  త్వప్రాప్తవస్తుని   ॥ ౨౦॥

తర్హ్యస్తు  సాత్వికీ వృత్తిః సుఖమాత్రానువర్తినీ  ।
ప్రాప్తే  నష్టేఽపి  సద్భావాదిచ్ఛతో వ్యతిరిచ్యతే ॥ ౨౧॥
సుఖసాధనతోపాధేరన్నపానాదయః ప్రియాః  ।
ఆత్మానుకుల్యాదన్నాదిసమశ్చేదమునాత్ర కః ।
అనుకులయితవ్యః స్యాన్నైకస్మిన్కర్మకర్తృతా  ॥ ౨౨॥
సుఖే వైషయికే  ప్రీతిమాత్రమాత్మా   త్వతిప్రియః  ।
సుఖే వ్యభిచరత్యేషా నాత్మని వ్యభిచారిణీ ॥ ౨౩॥
ఏకం త్యక్త్వాన్యదాదత్తే సుఖం వైషయికం  సదా ।
నాత్మా త్యాజ్యో న చాదేయస్తస్మిన్వ్యభిచరేత్కథమ్ ॥ ౨౪॥
హానాదానవిహీనోఽస్మిన్నుపేక్షా చేత్తృణాదివత్ ।
ఉపేక్షితుః స్వరూపత్వాన్నోపేక్ష్యత్వం నిజాత్మనః ॥ ౨౫॥
రోగక్రోధాభిభూతానాం  ముమూర్షా వీక్ష్యతే క్వచిత్ ।
తతో ద్వేషాద్భవేత్త్యాజ్య ఆత్మేతి యది తన్న హి ।
త్యక్తుం యోగ్యస్య దేహస్య నాత్మతా త్యక్తురేవ సా ।
న త్యక్తర్యస్తి   స ద్వేషస్త్యాజ్యే ద్వేషే తు కా క్షతిః ॥ ౨౬॥
ఆత్మార్థత్వేన  సర్వస్య ప్రీతేశ్చాత్మా  హ్యతిప్రియః  ।
యథా పితుః పుత్రమిత్రాత్పుత్రః    ప్రియతరస్తథా  ॥ ౨౭॥
మా నభూవమహం కిన్తు భూయాసం సర్వదేత్యసౌ ।
ఆశీః సర్వస్య దృస్తేతి ప్రత్యక్షా  ప్రీతిరాత్మని  ॥ ౨౮॥
ఇత్యాదిభిస్త్రిభిః  ప్రీతౌ  సిద్ధాయామేవమాత్మని  ।
పుత్రభార్యాదిశేషత్వమాత్మనః  కైశ్చిదిర్రితమ్   ॥ ౨౯॥
ఏతద్వివక్షయా పుత్రే ముఖ్యాత్మత్వం శ్రుతీరితమ్  ।
ఆత్మా వై పుత్రనామేతి  తచ్చోపనిషది స్ఫుటమ్ ॥ ౩౦॥
సోఽస్యాయమాత్మా పుణ్యేభ్యః కర్మేభ్యః ప్రతిధీయతే  ।
అథాస్యేతర ఆత్మాయం కృతకృత్యః ప్రమీయతే  ॥ ౩౧॥
సత్యప్యాత్మని లోకోఽస్తి నాపుత్రస్యాత  ఏవ హి ।
అనుశిష్టం  పుత్రమేవ  లోక్యమాహుర్మనీషిణః ॥ ౩౨॥

మనుష్యలోకో జయ్యః స్యాత్పుత్రేణైవేతరేణ   నో ।
ముమూర్షుర్మన్త్రయేత్పుత్రం    త్వం బ్రహ్మేత్యాదిమన్త్రకైః    ॥ ౩౩॥
ఇత్యాదిశ్రుతయః  ప్రాహుః  పుత్రభార్యాదిశేషతామ్  ।
లౌకికా అపి పుత్రస్య  ప్రాధాన్యమనుమన్యతే  ॥ ౩౪॥
స్వస్మిన్మృతేఽపి పుత్రాదిర్జీవేద్విత్తాదినా   యథా ।
తథైవ  యత్నం కురుతే ముఖ్యాః పుత్రాదయస్తతః  ॥ ౩౫॥
బాధమేతావతా నాత్మా శేషో భవతి కస్య చిత్ ।
గౌణమిథ్యాముఖ్యభేదైరాత్మాయం  భవతి త్రిధా  ॥ ౩౬॥
దేవదత్తస్తు సింహోఽయమిత్యైక్యం  గౌణమేతయోః ।
భేదస్య భాసమానత్వాత్పుత్రాదేరాత్మతా  తథా ॥ ౩౭॥
భేదోఽస్తి పఞ్చకోషేషు సాక్షిణో న తు భాత్యసౌ ।
మిథ్యాత్మతాతః కోషాణాం స్థాణోర్చౌరాత్మతా  యథా ॥ ౩౮॥
న భాతి భేదో నాప్యస్తి సాక్షిణోఽప్రతియోగినః  ।
సర్వాన్తరత్వాత్ తస్యైవ  ముఖ్యమాత్మత్వమిష్యతే ॥ ౩౯॥
సత్యేవం వ్యవహారేషు యేషు యస్యాత్మతోచితా ।
తేషు తస్యైవ  శేషిత్వం సర్వస్యాన్యస్య శేషతా ॥ ౪౦॥
ముమూర్షోర్గృహరక్షాదౌ   గౌణాత్మైవోపయుజ్యతే  ।
న ముఖ్యాత్మా న మిథ్యాత్మా పుత్రః  శేషీ భవత్యతః ॥ ౪౧॥
అధ్యేతా వహ్నిరిత్యత్ర సన్నప్యగ్నిర్న గృహ్యతే ।
అయోగ్యత్వేనయోగ్యత్వాద్బటురేవాత్ర గృహ్యతే ॥ ౪౨॥
కృశోఽహం పుష్టిమాప్స్యామీత్యాదౌ  దేహాత్మతోచితా ।
న పుత్రం  వినియుఙ్క్తేఽత్ర  పుష్టిహేత్వన్నభక్షణే  ॥ ౪౩॥
తపసా స్వర్గమేష్యామీత్యాదౌ  కర్త్రాత్మతోచితా  ।
అనపేక్ష్య వపుర్భోగం చరేత్కృచ్ఛ్రాదికం తతః ॥ ౪౪॥
మోక్ష్యేఽహమిత్యత్ర యుక్తం చిదాత్మత్వం తదా పుమాన్ ।
తద్వేత్తి గురుశాస్త్రాభ్యాం  న తు కించిచ్చికీర్షతి  ॥ ౪౫॥
విప్రక్షత్రాదయో  యద్వద్బృహస్పతిసవాదిషు ।
వ్యవస్థితాస్తథా  గౌణమిథ్యాముఖ్యా యథోచితమ్ ॥ ౪౬॥

తత్ర తత్రోచితే  ప్రీతిరాత్మన్యేవాతిశాయినీ  ।
అనాత్మని తు తచ్ఛేషే ప్రీతిరన్యత్ర  నోభయమ్ ॥ ౪౭॥
ఉపేక్ష్యం ద్వేష్యమిత్యన్యత్ ద్వేధా మార్గతృణాదికమ్  ।
ఉపేక్ష్యం వ్యాఘ్రసర్పాది  ద్వేష్యమేవం చతుర్విధమ్ ॥ ౪౮॥
ఆత్మా శేష ఉపేక్ష్యం చ ద్వేష్యం చేతి చతుర్ష్వపి  ।
న వ్యక్తినియమః  కిన్తు తత్తత్కార్యాత్తథా తథా ॥ ౪౯॥
స్యాద్వ్యాఘ్రః  సంముఖో ద్వేష్యో హ్యుపేక్ష్యస్తు పరాఙ్ముఖః ।
లాలనాదనుకూలశ్చేద్వినోదాయేతి శేషతామ్ ॥ ౫౦॥
వ్యక్తీనాం  నియమోమాభూల్లక్షణాత్తువ్యవస్థితిః   ।
ఆనుకూల్యం ప్రాతికూల్యం  ద్వయాభావశ్చ లక్షణమ్ ॥ ౫౧॥
ఆత్మా ప్రేయాన్ప్రియః  శేషో ద్వేష్యోపేక్ష్యే తదన్యయోః ।
ఇతి వ్యవస్థితో  లోకోయాజ్ఞవల్క్యమతం  చ తత్ ॥ ౫౨॥
అన్యత్రాపి  శ్రుతిః  ప్రాహ  పుత్రాద్విత్తాత్తథాన్యతః   ।
సర్వస్మాదాన్తరం తత్త్వం తదేతత్ప్రేయ ఈక్షతామ్ ॥ ౫౩॥
శ్రౌత్యా  విచారదృష్ట్యాయం  సాక్ష్యేవాత్మా న చేతరః ।
కోషాన్పఞ్చ వివిచ్యాన్తర్వస్తుదృష్టిర్విచారణా  ॥ ౫౪॥
జాగరస్వప్నసుప్తీనామాగమాపాయభాసనమ్ ।
యతో భవత్యసావాత్మా స్వప్రకాశచిదాత్మకః  ॥ ౫౫॥
శేషాః ప్రాణాదివిత్తాన్తా  ఆసన్నాస్తారతమ్యతః ।
ప్రీతిస్తథా   తారతమ్యాత్తేషు సర్వేషు వీక్ష్యతే ॥ ౫౬॥
విత్తాత్పుత్రః  ప్రియః  పుత్రాత్పిణ్డః   పిణ్డాత్తథేన్ద్రియమ్    ।
ఇన్ద్రియాచ్చ  ప్రియః  ప్రాణః  ప్రాణాదాత్మా  పరః ప్రియః  ॥ ౫౭॥
ఏవం స్థితే  వివాదోఽత్ర ప్రతిబుద్ధవిమూఢయోః   ।
శ్రుత్యోదాహారి  తత్రాత్మా  ప్రేయానిత్యేవ  నిర్ణయః  ॥ ౫౮॥
సాక్ష్యేవ దృశ్యాదన్యస్మాత్ప్రేయానిత్యాహ తత్త్వవిత్ ।
ప్రేయాన్పుత్రాదిరేవేమం   భోక్తుం సాక్షీతిమూఢధీః ॥ ౫౯॥
ఆత్మనోఽన్యం ప్రియం  బ్రూతే  శిష్యశ్చ ప్రతివాద్యపి  ।

తస్యోత్తరం వాచో బోధశాపౌ కుర్యాత్తయోః క్రమాత్  ॥ ౬౦॥
ప్రియం  త్వాం రోత్స్యతీత్యేవముత్తరం వక్తి  తత్త్వవిత్  ।
స్వోక్తప్రియస్య  దుష్టత్వం  శిష్యో వేత్తి వివేకతః ॥ ౬౧॥
అలభ్యమానస్తనయః పితరౌ క్లేశయేచ్చిరమ్  ।
లబ్ధోఽపి  గర్భపాతేన ప్రసవేన  చ బాధతే ॥ ౬౨॥
జాతస్య గ్రహరోగాది  కుమారస్య చ మూకతా ।
ఉపనీతేఽప్యవిద్యత్వమనుద్వాహశ్చ పణ్డితే  ॥ ౬౩॥
పునశ్చ పరదారాది దారిద్ర్యం  చ కుటుమ్బినః ।
పిత్రోః  దుఃఖస్య న అస్త్యనతో ధనీ చేన్మ్రియతే తదా ॥ ౬౪॥
ఏవం వివిచ్య పుత్రాదౌ  ప్రీతిం  త్యక్త్వా నిజాత్మని ।
నిశ్చిత్య పరమాం ప్రీతిం  వీక్షతే తమహర్నిశమ్ ॥ ౬౫॥
ఆగ్రహాద్బ్రహ్మవిద్ద్వేషాదపి   పక్షమముఞ్చతః ।
వాదినో నరకః ప్రోక్తో  దోషశ్చ బహుయోనిషు ॥ ౬౬॥
బ్రహ్మవిద్బ్రహ్మరూపత్వాదీశ్వరస్తేన  వర్ణితమ్  ।
యద్యత్తత్తత్తథైవ    స్యాత్తచ్ఛిష్యప్రతివాదినోః  ॥ ౬౭॥
యస్తు సాక్షిణమాత్మానం సేవతే ప్రియముత్తమమ్  ।
తస్య ప్రేయానసావాత్మా  న నశ్యతి కదాచన ॥ ౬౮॥
పరప్రేమాస్పదత్వేన  పరమానన్దరూపతా  ।
సుఖవృద్ధిః  ప్రీతివృద్ధౌ  సార్వభౌమాదిషు శ్రుతా  ॥ ౬౯॥
చైతన్యవత్సుఖం  చాస్య స్వభావశ్చేచ్చిదాత్మనః ।
ధీవృత్తిష్వనువర్తేత సర్వాస్వపి చితిర్యథా ॥ ౭౦॥
మైవముష్ణప్రకాశాత్మా    దీపస్తస్య ప్రభా  గృహే ।
వ్యాప్నోతి నోష్ణతా  తద్వచ్చితేరేవానువర్తనమ్ ॥ ౭౧॥
గన్ధరూపరసస్పర్శేష్వపి  సత్సు యథా పృథక్ ।
ఏకాక్షేణైక  ఏవార్థో గృహ్యతే నేతరస్తథా ॥ ౭౨॥
చిదానన్దౌ నైవ  భిన్నౌ గన్ధాద్యాస్తు  విలక్షణాః ।
ఇతి చేత్ తదభేదోఽపి సాక్షిణ్యన్యత్ర వా వద ॥ ౭౩॥

ఆద్యే గన్ధాదయోఽప్యేవమభిన్నాః  పుష్పవర్తినః ।
అక్షభేదేన తద్భేదే వృత్తిభేదాత్తయోర్భిదా ॥ ౭౪॥
సత్వవృత్తౌ చిత్సుఖైక్యం  తద్వృత్తేర్నిర్మలత్వతః ।
రజోవృత్తేస్తు మాలిన్యాత్సుఖాంశోఽత్ర తిరస్కృతః ॥ ౭౫॥
తిన్తిణీఫలమత్యమ్లం  లవణేన యుతం యదా ।
తదామ్లస్య  తిరస్కారాదీషదగ్నం యథా తథా ॥ ౭౬॥
నను ప్రియతమత్వేన  పరమానన్దతాత్మని  ।
వివేక్తుం శక్యతామేవం వినాయోగేన కిం భవేత్ ॥ ౭౭॥
యద్యోగేన తదేవైతి  వదామో జ్ఞానసిద్ధయే   ।
యోగః ప్రోక్తో  వివేకేన జ్ఞానం  కిం నోపజాయతే ॥ ౭౮॥
యత్ సాఙ్ఖ్యైః  ప్రాప్యతే  స్థానం  తద్యోగైరపి  గమ్యతే ।
ఇతి స్మృతం ఫలైకత్వం  యోగినాం చ వివేకినామ్ ॥ ౭౯॥
అసాధ్యః కస్యచిద్యోగః కస్యచిజ్జ్ఞాననిశ్చయః  ।
ఇత్థం  విచార్యమార్గౌ ద్వౌ జగాద పరమేశ్వరః ॥ ౮౦॥
యోగే కోఽతిశయస్తేఽత్ర జ్ఞానముక్తం  సమం ద్వయోః ।
రాగద్వేషాద్యభావశ్చ తుల్యోయోగివివేకినోః ॥ ౮౧॥
న ప్రీతిర్విషయేష్వస్తి  ప్రేయానాత్మేతి  జానతః ।
కుతో రాగః కుతో ద్వేషః ప్రాతికూల్యమపశ్యతః  ॥ ౮౨॥
దేహాదేః ప్రతికూలేషు  ద్వేషస్తుల్యోద్వయోరపి ।
ద్వేషం కుర్వన్నయోగీ చేదవివేక్యపి తాదృశః ॥ ౮౩॥
ద్వైతస్య  ప్రతిభానం  తు వ్యవహారే ద్వయోః సమమ్ ।
సమాధౌ నేతి చేత్తద్వన్నాద్వైతత్వవివేకినః  ॥ ౮౪॥
వివక్ష్యతే తదస్మాభిరద్వైతానన్దనామకే   ।
అధ్యాయే హి తృతీయే తత్సర్వమప్యతిమఙ్గలమ్  ॥ ౮౫॥
సదా పశ్యన్నిజానన్దమపశ్యన్నఖిలం  జగత్ ।
అర్థాద్యోగీతి  చేత్తర్హి సన్తుష్టో వర్ధతాం  భవాన్ ॥ ౮౬॥
బ్రహ్మానన్దభిధే   గ్రన్థే  మన్దానుగ్రహసిద్ధయే    ।

ద్వితీయేఽధ్యాయ ఏతస్మిన్నాత్మానన్దో వివేచితః ॥ ౮౭॥
ఇతి బ్రహ్మానన్దే  ఆత్మానన్దః  సమాప్తః ॥ ౧౨॥

౧౩. బ్రహ్మానన్దేఽద్వైతానన్దోనామ     - త్రయోదశః  పరిచ్ఛేదః ।
యోగానన్దః  పురోక్తో యః స ఆత్మానన్ద ఇష్యతామ్ ।
కథం బ్రహ్మత్వమేతస్య  సద్వయస్యేతి చేచ్ఛృణు ॥ ౧॥
ఆకాశాది స్వదేహాన్తం తైత్తిరీయశ్రుతీరితమ్    ।
జగన్నాస్త్యన్యదానన్దాత్దద్వైతబ్రహ్మతా     తతః ॥ ౨॥
ఆనన్దాద్ధ్యేవ   తజ్జాతం  తిష్ఠత్యానన్ద  ఏవ తత్ ।
ఆనన్ద ఏవ లీనం చేత్యుక్తానన్దాత్కథం  పృథక్ ॥ ౩॥
కులాలాద్ఘట  ఉత్పన్నో భిన్నశ్చేతి న శఙ్క్యతామ్ ।
మృద్వదేషః ఉపాదానం న నిమిత్తం కులాలవత్ ॥ ౪॥
స్థితిర్లయశ్చ   కుమ్భస్య కులాలే స్తో న హి క్వచిత్ ।
దృష్టౌ తౌ మృది తద్వత్స్యాదుపాదానం తయోః శ్రుతేః  ॥ ౫॥
ఉపాదానం త్రిధా  భిన్నం వివర్తి పరిణామి చ ।
ఆరమ్భకం చ తత్రాన్త్యౌ  న నిరంశేఽవకాశినౌ ॥ ౬॥
ఆరమ్భవాదినోఽన్యస్మాదన్యస్యోత్పత్తిమూచిరే ।
తన్తోః పటస్య నిష్పత్తేర్భిన్నౌ తన్తుపటౌ ఖలు ॥ ౭॥
అవస్థాన్తరతాపత్తిరేకస్య   పరిణామితా ।
స్యాత్ క్షీరం దధి మృత్కుమ్భః సువర్ణం  కుణ్డలం  యథా ॥ ౮॥
అవస్థాన్తరభానం   తు వివర్తో రజ్జుసర్పవత్  ।
నిరంశేఽప్యస్త్యసౌ వ్యోమ్ని తలమాలిన్యకల్పనాత్ ॥ ౯॥
తతో నిరంశ ఆనన్దే వివర్తో జగదిష్యతామ్ ।
మాయాశక్తిః కల్పికా స్యాదైన్ద్ర   జాలికశక్తివత్  ॥ ౧౦॥
శక్తిః  శక్తాత్పృథఙ్నాస్తి తద్వద్దృష్టేర్న   చాభిదా ।
ప్రతిబన్ధస్య   దృష్టత్వాచ్ఛక్త్యభావే  తు కస్య సః ॥ ౧౧॥
శక్తేః  కార్యానుమేయత్వాదకార్యే ప్రతిబన్ధనమ్   ।

జ్వలతోఽగ్నేరదాహే స్యాన్మన్త్రాది  ప్రతిబన్ధతా   ॥ ౧౨॥
దేవాత్మశక్తిం  స్వగుణైర్నిగూఢాం  మునయోఽవిదన్ ।
పరాస్య శక్తిర్వివిధా  క్రియాజ్ఞానబలాత్మికా   ॥ ౧౩॥
ఇతి వేదవచః ప్రాహ  వసిష్ఠశ్చ  తథాబ్రవీత్  ।
సర్వశక్తిపరం  బ్రహ్మ  నిత్యమాపూర్ణమద్వయమ్  ॥ ౧౪॥
యథోల్లసతి  శక్త్యాసౌ ప్రకాశమధిగచ్ఛతి  ।
చిచ్ఛక్తిర్బ్రహ్మణో రామ! శరీరేషూపలభ్యతే ॥ ౧౫॥
స్పన్దశక్తిశ్చ   వాతేషు దార్ఢ్యశక్తిస్తథోపలే    ।
ద్రవశక్తిస్తథామ్భఃసు    దాహశక్తిస్తథానలే  ।
శూన్యశక్తిస్తథాకాశే  నాశశక్తిర్వినాశిని ॥ ౧౬॥
యథాణ్డాన్తర్మహాసర్పో  జగదస్తి తథాత్మని ।
ఫలపత్రలతాపుష్పశాఖావిటపమూలవాన్  ।
వృక్షబీజే యథా వృక్షస్తథేదం బ్రహ్మణి  స్థితమ్  ॥ ౧౭॥
క్వచిత్కశ్చిత్కదాచిచ్చ తస్మాదుద్యన్తి శక్తయః  ।
దేశకాలవిచిత్రత్వాత్క్ష్మాతలాదివ   శాలయః ॥ ౧౮॥
స ఆత్మా సర్వగో రామ! నిత్యోదితమహావపుః ।
యన్మనాఙ్మననీం శక్తిం  ధత్తే తన్మన ఉచ్యతే ॥ ౧౯॥
ఆదౌ మనస్తదనుబన్ధవిమోక్షదృష్టీ

పశ్చాత్ప్రపఞ్చరచనా భువనాభిధానా ।
ఇత్యాదికా స్థితిరియం  హి గతా ప్రతిష్ఠా  -

మాఖ్యాయికా సుభగబాలజనోదితేవ ॥ ౨౦॥
బాలస్య హి వినోదాయ ధాత్రీ శక్తి  శుభాం కథామ్ ।
క్వచిత్సన్తి మహాబాహో!రాజపుత్రాస్త్రయః   శుభాః ॥ ౨౧॥
ద్వౌ న జాతౌ తథైకస్తు  గర్భ ఏవ హి న స్థితః  ।
వసన్తి తే ధర్మయుతా అత్యన్తాసతి పత్తనే ॥ ౨౨॥
స్వకీయాచ్ఛూన్యనగరాన్నిర్గత్య  విమలాశయాః ।
గచ్ఛన్తో గగనే వృక్షాన్దదృశుః  ఫలశాలినః ॥ ౨౩॥
భవిష్యన్నగరే తత్ర రాజపుత్రాస్త్రయోఽపి   తే ।

సుఖమద్య స్థితా  పుత్ర !మృగయావ్యవహారిణః ॥ ౨౪॥
ధాత్ర్యైవం  కథితా రామ!బాలకాఖ్యాయికా శుభా ।
నిశ్చయం స యయౌ బాలో నిర్విచారణయా ధియా ॥ ౨౫॥
ఇయం సంసార రచనా విచారోజ్ఝితచేతసామ్  ।
బాలకాఖ్యాయికేవేత్థమవస్థితిముపాగతా   ॥ ౨౬॥
ఇత్యాదిభిరుపాఖ్యానైర్మాయాశక్తేస్తు  విస్తరమ్  ।
వసిష్ఠః  కథయామాస సైవ  శక్తిర్నిరూప్యతే  ॥ ౨౭॥
కార్యాదాశ్రయతః  సైషా  భవేచ్ఛక్తిర్విలక్షణా ।
స్ఫోటాఙ్గారౌ  దృశ్యమానౌ శక్తిస్తత్రానుమీయతే   ॥ ౨౮॥
పృథుబుధ్నోదరాకారో ఘటః కార్యోఽత్ర మృత్తికా ।
శబ్దాదిభిః  పఞ్చగుణైర్యుక్తా  శక్తిస్త్వతద్విధా   ॥ ౨౯॥
న పృథ్వాదిర్న శబ్దాదిః  శక్తావస్తు యథా తథా ।
అత ఏవ హ్యచిన్త్యైషా  న నిర్వచనమర్హతి  ॥ ౩౦॥
కార్యోత్పత్తేః పురా శక్తిర్నిగూఢా మృద్యవస్థితా  ।
కులాలాదిసహాయేన వికారాకారతాం వ్రజేత్  ॥ ౩౧॥
పృథ్వ్యాది వికారాన్తం స్పర్శాదిగుణమృత్తికామ్ ।
ఏకీకృత్య ఘటం ప్రాహుర్విచారవికలా  జనాః ॥ ౩౨॥
కులాలవ్యాపృతేః పూర్వోయావానంశ స నో ఘటః ।
పశ్చాత్తు పృథుబుధ్నాదిమత్త్వేయుక్తా హి కుమ్భతా ॥ ౩౩॥
స ఘటో న మృదో భిన్నో వియోగే సత్యనీక్షణాత్ ।
నాప్యభిన్నః పురా పిణ్డదశాయామనవేక్షణాత్  ॥ ౩౪॥
అతోఽనిర్వచనీయోఽయం శక్తివత్తేన  శక్తిజః  ।
అవ్యక్తవ్యే  శక్తిరుక్తా  వ్యక్తత్యే  ఘటనామభృత్ ॥ ౩౫॥
ఐన్ద్రజాలికనిష్ఠాపి   మాయా న వ్యజ్యతే పురా ।
పశ్చాద్గన్ధర్వసేనాదిరూపేణ   వ్యక్తిమాప్నుయాత్  ॥ ౩౬॥
ఏవం మాయామయత్వేన వికారస్యానృతాత్మతామ్ ।
వికారాధారమృద్వస్తుసత్యత్వం చాబ్రవీచ్ఛ్రుతిః  ॥ ౩౭॥

వాఙ్నిష్పాద్యం నామమాత్రం  వికారో నాస్య సత్యతా ।
స్పర్శాది గుణయుక్తా తు సత్యా కేవలమృత్తికా ॥ ౩౮॥
వ్యక్తావ్యక్తే  తదాధార ఇతి త్రిష్వాద్యయోర్ద్వయోః   ।
పర్యాయః కాలభేదేన తృతీయస్త్వనుగచ్ఛతి ॥ ౩౯॥
నిస్తత్త్వం  భాసమానం చ వ్యక్తముత్పత్తినాశభాక్  ।
తదుత్పత్తౌ తస్య నామ వాచా నిష్పాద్యతే నృభిః ॥ ౪౦॥
వ్యక్తే  నష్టేఽపి  నామైతన్నృవక్త్రేష్వనువర్తతే   ।
తేన నామ్నా నిరూప్యత్వాద్వ్యక్తం  తద్రూపముచ్యతే  ॥ ౪౧॥
నిస్తత్త్వత్వాద్వినాశిత్వాద్వాచారమ్భణనామతః  ।
వ్యక్తస్య  న తు తద్రూపం  సత్యం కిఞ్చిన్మృదాదివత్ ॥ ౪౨॥
వ్యక్తకాలే  తతః పూర్వమూర్ధ్వమప్యేకరూపభాక్  ।
సతత్త్వమవినాశం చ సత్యం మృద్వస్తు కథ్యతే ॥ ౪౩॥
వ్యక్తం  ఘటో వికారశ్చేత్యేతైర్నామభిరీరితః  ।
అర్థశ్చేదనృతః  కస్మాన్న మృద్బోధే నివర్తతే ॥ ౪౪॥
నివృత్త ఏవ యస్మాత్తే తత్సత్యత్వమతిర్గతా  ।
ఈదృఙ్నివృత్తిరేవాత్ర బోధజా న త్వభాసనమ్ ॥ ౪౫॥
పుమానధోముఖః నీరే భాతోఽప్యస్తి న వస్తుతః ।
తటస్థమర్త్యవత్తస్మిన్నైవాస్థా   కస్యచిత్క్వచిత్ ।
ఈదృగ్బోధే పుమర్థత్వం  మతమద్వైతవాదినామ్  ॥ ౪౬
మృద్రూపస్యాపరిత్యాగాద్వివర్తత్వం  ఘటే స్థితమ్  ।
పరిణామే పూర్వరూపం త్యజేత్తత్క్షీరరూపవత్  ।
మృత్సువర్ణే నివర్తేతే  ఘటకుణ్డలయోర్న  హి ॥ ౪౭॥
ఘటే నష్టే న మృద్భావః కపాలానామవేక్షణాత్ ।
మైవం  చూర్ణేఽస్తి  మృద్రూపం  స్వర్ణరూపం  త్వతిస్ఫుటమ్ ॥ ౪౮॥
క్షీరాదౌ పరిణామోఽస్తు పునస్తద్భావవర్జనాత్  ।
ఏతావతా మృదాదీనాం దృష్టాన్తత్వం   న హీయతే ॥ ౪౯॥
ఆరమ్భవాదినః కార్యే మృదో ద్వైగుణ్యమాపతేత్  ।
రూపస్పర్శాదయః ప్రోక్తాః  కార్య కారణయోః పృథక్ ॥ ౫౦॥

మృత్సువర్ణమయశ్చేతి  దృష్టాన్తత్రయమారూణిః    ।
ప్రాహాతో  వాసయేత్కార్యానృతత్వం సర్వవస్తుషు ॥ ౫౧॥
కారణజ్ఞానతః  కార్యవిజ్ఞానం  చాపి సోఽవదత్ ।
సత్యజ్ఞానేఽనృతజ్ఞాం   కథమత్రోపపద్యతే  ॥ ౫౨॥
సమృత్కస్య వికారస్య కార్యతా లోకదృష్టితః  ।
వాస్తవోఽత్ర మృదంశోఽస్య బోధః కారణబోధతః ॥ ౫౩॥
అనృతాంశో న బోద్ధవ్యస్తద్బోధానుపయోగతః   ।
తత్త్వజ్ఞానం  పుమర్థం  స్యాన్నానృత అంశావబోధనమ్ ॥ ౫౪॥
తర్హి కారణవిజ్ఞానాత్కర్యజ్ఞామితీరితే   ।
మృద్బోధాన్మృత్తికా బుద్ధేత్యుక్తం   స్యాత్కోఽత్ర విస్మయః ॥ ౫౫॥
సత్యం కార్యేషు వస్త్వంశః కారణాత్మేతి జానతః ।
విస్మయోమాస్త్విహాజ్ఞస్య  విస్మయః కేన వార్యతే ॥ ౫౬॥
ఆరమ్భీ పరిణామీ చ లౌకికశ్చైకకారణే  ।
జ్ఞాతే  సర్వమతం శ్రుత్వా  ప్రాప్నువన్త్యేవ  విస్మయమ్ ॥ ౫౭॥
అద్వైతేఽభిముఖీకర్తుమేవాత్రైకస్య   బోధతః ।
సర్వబోధః శ్రుతౌ  నైవ  నానాత్వస్య వివక్షయా ॥ ౫౮॥
ఏకమృత్పిణ్డవిజ్ఞానాత్సర్వమృణ్మయధీర్యథా   ।
తథైకబ్రహ్మబోధేన   జగద్బుద్ధిర్విభావ్యతామ్  ॥ ౫౯॥
సచ్చిత్సుఖాత్మకం బ్రహ్మ  నామరూపాత్మకం జగత్ ।
తాపనీయే శ్రుతం  బ్రహ్మ  సచ్చిదానన్దలక్షణమ్  ॥ ౬౦॥
సద్రూపమారుణిః  ప్రాహ  ప్రజ్ఞానం   బ్రహ్మ  బహ్వృచాః ।
సనత్కుమార ఆనన్దమేవమన్యత్ర  గమ్యతామ్ ॥ ౬౧॥
విచిన్త్య సర్వరూపాణి కృత్వా నామాని తిష్ఠతి  ।
అహం వ్యాకరవాణీమే నామరూపే ఇతి శ్రుతిః  ॥ ౬౨॥
అవ్యాకృతం పురా సృష్టేరూర్ధ్వం   వ్యాక్రీయతే  ద్విధా ।
అచిన్త్యశక్తిర్మాయైషా   బ్రహ్మణ్యవ్యాకృతాభిధా  ॥ ౬౩॥
అవిక్రియబ్రహ్మనిష్ఠా   వికారం యాత్యనేకధా ।
మాయాం తు ప్రకృతిం  విద్యాన్మాయినం తు మహేశ్వరమ్ ॥ ౬౪॥

ఆద్యో వికార ఆకాశః సోఽస్తి భాత్యపి చ ప్రియః  ।
అవకాశస్తస్య రూపం తన్మిథ్యా న తు తత్త్రయమ్  ॥ ౬౫॥
న వ్యక్తేః  పూర్వమస్త్యేవ న పశ్చాచ్చ వినాశతః ।
ఆదావన్తే చ యన్నాస్తి వర్తమానేఽపి  తత్తథా ॥ ౬౬॥
అవ్యక్తాదీని భూతాని వ్యక్తమధ్యాని భారత ।
అవ్యక్తనిధనానీవేత్యాహ  కృష్ణోఽర్జునం   ప్రతి  ॥ ౬౭॥
మృద్వత్తే సచ్చిదానన్దా అనుగచ్ఛన్తి సర్వద ।
నిరాకాశే సదాదీనామనుభూతిర్నిజాత్మని ॥ ౬౮॥
అవకాశే విస్మృతేఽథ తత్ర కిం భాతి తే వద ।
శూన్యమేవేతి చేదస్తు నామ తాదృగ్విభాతి హి ॥ ౬౯॥
తాదృక్త్వాదేవ తత్సత్త్వమౌదాసీన్యేన తత్సుఖమ్ ।
ఆనుకూల్యప్రాతికూల్యహీనం  యత్తన్నిజం సుఖమ్ ॥ ౭౦॥
ఆనుకూల్యే హర్షధీః  స్యాత్ప్రాతికూల్యే తు దుఃఖధీః ।
ద్వయాభావే నిజానన్దో నిజం దుఃఖం తు న క్వచిత్ ॥ ౭౧॥
నిజానన్దే స్థితే  హర్షశోకయోర్వ్యత్యయః  క్షణాత్ ।
మనసః క్షణికత్వేన తయోర్మానసతేష్యతామ్ ॥ ౭౨॥
ఆకాశేఽప్యేవమానన్దః  సత్తాభానే తు సంమతే ।
వాయ్వాదిదేహపర్యన్తవస్తుష్వేవం విభావ్యతామ్ ॥ ౭౩॥
గతిస్పర్శౌ వాయురూపం వహ్నేర్దాహప్రకాశనే   ।
జలస్య ద్రవతా  భూమేః కాఠిన్యం చేతి నిర్ణయః  ॥ ౭౪॥
అసాధారణ ఆకాశే ఓషధ్యన్నవపుఃష్వపి ।
ఏవం విభావ్య మనసా తత్తద్రూపం  యథోచితమ్ ॥ ౭౫॥
అనేకధా విభిన్నేషు నామరూపేషు చైకధా  ।
తిష్ఠన్తి   సచ్చిదానన్దావిసంవాదః  న కస్యచిత్ ॥ ౭౬॥
నిస్తత్త్వే  నామరూపే ద్వే జన్మనాశయుతే చ తే ।
బుద్ధ్యా  బ్రహ్మణి  వీక్షస్వ సముద్రే బుద్బుదాదివత్ ॥ ౭౭॥
సచ్చిదానన్దరూపేఽస్మిన్  పూర్ణే బ్రహ్మణి  వీక్షితే ।

స్వయమేవావజానాతి నామరూపే శనైః  శనైః  ॥ ౭౮॥
యావద్యావదవజ్ఞా స్యాత్తావత్తావత్తదీక్షణమ్  ।
యావద్యావద్వీక్ష్యతే తత్తావత్తావదుభే త్యజేత్ ॥ ౭౯॥
తదభ్యాసేన విద్యాయాం సుస్థితాయామయం  పుమాన్ ।
జీవన్నేవ భవేన్ముక్తో వపురస్తు యథా తథా ॥ ౮౦॥
తచ్చిన్తనం తత్కథనమన్యోన్యం తత్ప్రబోధనమ్ ।
ఏతదేకపరత్వం చ తదభ్యాసం విదుర్బుధాః ॥ ౮౧॥
వాసనానేకకాలినా దీర్ఘకాలం  నిరన్తరమ్ ।
సాదరం చాభ్యస్యమానే సర్వథైవ  నివర్తతే ॥ ౮౨॥
మృచ్ఛక్తివద్బ్రహ్మశక్తిరనేకాననృతాన్సృజేత్ ।
యద్వా జీవగతా నిద్రా స్వప్నశ్చాత్ర నిదర్శనమ్ ॥ ౮౩॥
నిద్రాశక్తిర్యథా   జీవే దుర్ఘటస్వప్నకారిణీ  ।
బ్రహ్మణ్యేషా  తథా మాయా సృష్టిస్థిత్యన్తకారిణీ    ॥ ౮౪॥
స్వప్నే వియద్గతిం  పశ్యేత్స్వమూర్ధచ్ఛేదనం  యథా ।
ముహూర్తే వత్సరౌఘం చ మృతం పుత్రాదికం  పునః ॥ ౮౫॥
ఇదం యుక్తమిదం నేతి వ్యవస్థా తత్ర దుర్లభా  ।
యథాయథేక్ష్యతే యద్యత్తత్తద్యుక్తం   తథా తథా ॥ ౮౬॥
ఈదృశో మహిమా దృష్టో నిద్రాశక్తేర్యదా   తదా ।
మాయాశక్తేరచిన్త్యోఽయం మహిమేతి కిమద్భుతమ్ ॥ ౮౭॥
శయానే పురుషే నిద్రా స్వప్నం బహువిధం సృజేత్ ।
బ్రహ్మణ్యేవం  నిర్వికారే వికారాన్కల్పయత్యసౌ ॥ ౮౮॥
ఖానిలాగ్నిజలోర్వ్యణ్డలోకప్రాణిశిలాదికాః   ।
వికారాః ప్రాణిధీష్వన్తశ్చిచ్ఛాయా  ప్రతిబిమ్బతి  ॥ ౮౯॥
చేతనాచేతనేష్వేషు సచ్చిదానన్దలక్షణమ్  ।
సమానం బ్రహ్మ  భిద్యేతే నామరూపే పృథక్పృథక్ ॥ ౯౦॥
బ్రహ్మణ్యేతే  నామరూపే పటే చిత్రమివ  స్థితే  ।
ఉపేక్ష్య నామరూపే ద్వే సచ్చిదానన్దధీర్భవేత్  ॥ ౯౧॥

జలస్థేఽధోముఖే  స్వస్య దేహే దృష్టేఽప్యుపేక్ష్య  తమ్ ।
తీరస్థ ఏవ దేహే స్వే తాత్పర్యం స్యాద్యథా తథా ॥ ౯౨॥
సహస్రశో  మనోరాజ్యే వర్తమానే సదైవ  తత్ ।
సర్వైరూపేక్ష్యతే  తద్వదుపేక్షా నామరూపయోః ॥ ౯౩॥
క్షణే క్షణే మనోరాజ్యం భవత్యేవాన్యథాన్యథా ।
గతం గతం పునర్నాస్తి వ్యవహారో బహిస్తథా ॥ ౯౪॥
న బాల్యం యౌవనే లభ్యం యౌవనం స్థవిరే  తథా ।
మృతః పితా పునర్నాస్తి నాయాత్యేవ గతం దినమ్ ॥ ౯౫॥
మనోరాజ్యాద్విశేషః కః క్షణధ్వంసిని లౌకికే ।
అతోఽస్మిన్భాసమానేఽపి తత్సత్యత్వధియం త్యజేత్ ॥ ౯౬॥
ఉపేక్షితే లౌకికే ధీర్నిర్విఘ్నా బ్రహ్మచిన్తనే  ।
నటవత్కృత్రిమాస్థాయాం   నిర్వహత్యేవ లౌకికమ్ ॥ ౯౭॥
ప్రవహత్యపి  నీరేఽధః స్థిరా  ప్రౌఢ  శిలా యథా ।
నామరూపాన్యథాత్వేఽపి కూటస్థం  బ్రహ్మ  నాన్యథా ॥ ౯౮॥
నిష్ఛిద్రే దర్పణే భాతి వస్తుగర్భం బృహద్వియత్ ।
సచ్చిత్ఘనే  తథా నానాజగద్గర్భమిదం  వియత్ ॥ ౯౯॥
అదృష్ట్వా  దర్పణం నైవ  తదన్తస్థే క్షణం యథా ।
అమత్వా సచ్చిదానన్దం  నామరూపమతిః కుతః ॥ ౧౦౦॥
ప్రథమం  సచ్చిదానన్దే భాసమానేఽథ తావతా ।
బుద్ధిం  నియమ్య నైవోర్ధ్వం   ధారయేన్నామరూపయోః ॥ ౧౦౧॥
ఏవం చ నిర్జగద్బ్రహ్మ  సచ్చిదానన్దలక్షణమ్  ।
అద్వైతానన్ద  ఏతస్మిన్విశ్రామ్యన్తు  జనాశ్చిరమ్ ॥ ౧౦౨॥
బ్రహ్మానన్దాభిధే   గ్రన్థే  తృతీయేఽధ్యాయ ఈరితః ।
అద్వైతానన్ద  ఏవ స్యాజ్జగన్మిథ్యాత్వచిన్తయా  ॥ ౧౦౩॥
ఇతి బ్రహ్మానన్దేఽద్వైతానన్దః     సమాప్తః ॥ ౧౩॥

౧౪. బ్రహ్మానన్దే  విద్యానన్దోనామ  - చతుర్దశః  పరిచ్ఛేదః ।
యోగేనాత్మవివేకేన ద్వైతమిథ్యాత్వచిన్తయా  ।
బ్రహ్మానన్దం   పశ్యతోఽథ విద్యానన్దో నిరూప్యతే ॥ ౧॥
విషయానన్దవద్విద్యానన్దోధీవృత్తిరూప్కః   ।
దుఃఖాభావాదిరూపేణ ప్రోక్త   ఏష చతుర్విధః ॥ ౨॥
దుఃఖాభావశ్చ కామాప్తిః కృతకృత్యోఽహమిత్యసౌ ।
ప్రాప్తప్రాప్యోఽహమిత్యేవం   చాతుర్విధ్యముదాహృతమ్ ॥ ౩॥
ఐహికం చ ఆముష్మికం చేత్యేవం దుఃఖం ద్విధేరితమ్ ।
నివృత్తిమైహికస్యాహ  బృహదారణ్యకం వచః ॥ ౪॥
ఆత్మానం చేద్విజానీయాదయమస్మీతి పూరుషః ।
కిమిచ్ఛన్కస్య కామాయ శరీరమనుసంజ్వరేత్ ॥ ౫॥
జీవాత్మా పరమాత్మా చేత్యాత్మా ద్వివిధ ఈరితః ।
చిత్తాదాత్మ్యాత్త్రిభిర్దేహైర్జీవః     సన్భోక్తృతాం వ్రజేత్  ॥ ౬॥
పరమాత్మా సచ్చిదానన్దస్తాదాత్మ్యం  నామరూపయోః ।
గత్వా భోగ్యత్వమాపన్నస్తద్వివేకే తు నోభయమ్ ॥ ౭॥
భోగ్యమిచ్ఛన్భోక్తురర్థే శరీరమనుసంజ్వరేత్ ।
జ్వరాస్త్రిషు  శరీరేషు స్థితా  న త్వాత్మనో జ్వరాః ॥ ౮॥
వ్యాధయో ధాతువైషమ్యే  స్థూలదేహే  స్థితా  జ్వరాః ।
కామక్రోధాదయః  సూక్ష్మే ద్వయోర్బీజం తు కారణే ॥ ౯॥
అద్వైతానన్దమార్గేణ    పరాత్మని వివేచితే ।
అపశ్యన్వాస్తవం భోగ్యం కిం నామేచ్ఛేత్పరాత్మవిత్ ॥ ౧౦॥
ఆత్మానన్దోక్తరీత్యాస్మిన్జీవాత్మన్యవధారితే    ।
భోక్తా నైవాస్తి  కోఽప్యత్ర శరీరానుజ్వరః కుతః ॥ ౧౧॥
పుణ్యపాపద్వయే చిన్తా దుఃఖమాముష్మికం భవేత్ ।
ప్రథమాధ్యాయ  ఏవోక్తం చిన్తా నైనం  తపేదితి ॥ ౧౨॥
యథా పుష్కరపర్ణేఽస్మిన్నపామశ్లేషణం   తథా ।
వేదనాదూర్ధ్వమాగామికర్మణోఽశ్లేషణం   బుధే ॥ ౧౩॥

ఇషీకాతృణతూలస్య వహ్నిదాహః క్షణాద్యథా ।
తథా సఞ్చితకర్మాస్య దగ్ధం  భవతి వేదనాత్ ॥ ౧౪॥
యథైధాంసి  సమిద్ధోఽగ్నిర్భస్మసాత్కురుతేఽర్జున   ।
జ్ఞానాగ్నిః  సర్వకర్మాణి భస్మసాత్కురుతే తథా ॥ ౧౫॥
యస్య నాహంకృతో భావో బుద్ధిర్యస్య  న లిప్యతే ।
హత్వాపి స ఇమాం లోకాన్న హన్తి న నిబధ్యతే ॥ ౧౬॥
మాతాపిత్రోర్వధః  స్తేయం  భ్రూణహత్యాన్యదీదృశమ్  ।
న ముక్తిం నాశయేత్పాపం ముఖకాన్తిర్న నశ్యతి ॥ ౧౭॥
దుఃఖాభావవదేవాస్య సర్వకామాప్తిరీరితా ।
సర్వాన్కామానసావాప్య హ్యమృతో భవదిత్యతః ॥ ౧౮॥
జక్షన్క్రీడన్రతిం  ప్రాప్తః   స్త్రీభిర్యానైస్తథేతరైః     ।
శరీరం న స్మరేత్ప్రాణం కర్మణా జీవయేదముమ్ ॥ ౧౯॥
సర్వాన్కామాన్సహాప్నోతి నాన్యవజ్జన్మకర్మభిః  ।
వర్తన్తే  శ్రోత్రియే   భోగాయుగపత్క్రమవర్జితాః  ॥ ౨౦॥
యువారూపీ చ విద్యావాన్నీరోగో దృఢచిత్తవాన్ ।
సైన్యోపేతః  సర్వపృథ్వీం విత్తపూర్ణాం  ప్రపాలయన్  ॥ ౨౧॥
సర్వైర్మానుష్యకైర్భోగైః    సమ్పన్నస్తృప్తభూమిపః  ।
యమానన్దమవాప్నోతి  బ్రహ్మవిచ్చ  తమశ్నుతే ॥ ౨౨॥
మర్త్యేభోగే ద్వయోర్నాస్తి కామస్తృప్తిరతః  సమా ।
భోగాన్నిష్కామతైకస్య  పరస్యాపి వివేకతః ॥ ౨౩॥
శ్రోత్రియత్వాద్వేదశాస్త్రైర్భోగ్యదోషానవేక్షతే    ।
రాజా బృహద్రథో  దోషాంస్తాన్గాథాభిరుదాహరత్  ॥ ౨౪॥
దేహదోషాశ్చిత్తదోషా భోగ్యదోషా అనేకశః ।
శునా వాన్తే పాయసే నో కామస్తద్వద్వివేకినః ॥ ౨౫॥
నిష్కామత్వే సమేఽప్యత్ర రాజ్ఞః  సాధన సఞ్చయే ।
దుఃఖమాసీద్భావినాశాదితిభీరనువర్తతే ॥ ౨౬॥
నోభయం శ్రోత్రియస్యాతస్తదానన్దోఽధికోఽన్యతః    ।

గన్ధర్వానన్ద  ఆశాస్తి రాజ్ఞో నాస్తి వివేకినః ॥ ౨౭॥
అస్మిన్కల్పే మనుష్యః సన్పుణ్యపాపవిశేషతః ।
గన్ధర్వత్వం  సమాపన్నో మర్త్యో గన్ధర్వ  ఉచ్యతే ॥ ౨౮॥
పూర్వకల్పే కృతాత్పుణ్యాత్కల్పాదావేవ చేద్భవేత్ ।
గన్ధర్వత్వం  తాదృషోఽత్ర దేవగన్ధర్వ  ఉచ్యతే ॥ ౨౯॥
అగ్నిష్వాత్తాదయో లోకే పితరశ్చిరవాసినః ।
కల్పాదావేవ దేవత్వం గతా ఆజానదేవతాః ॥ ౩౦॥
అస్మిన్కల్పేఽశ్వమేధాది కర్మ కృత్వా మహత్పదమ్ ।
అవాప్యాజానదేవైర్యాః  పూజ్యాస్తాః కర్మదేవతాః ॥ ౩౧॥
యమాగ్నిముఖ్యాః దేవాః స్యుర్జాతావిన్ద్రబృహస్పతీ   ।
ప్రజాపతిర్విరాట్  ప్రోక్తో  బ్రహ్మా  సూత్రాత్మనామకః  ॥ ౩౨॥
సార్వభౌమాదిసూత్రాన్తా  ఉత్తరోత్తరకామినః ।
అవాఙ్మనసగమ్యోఽయమాత్మానన్దస్తతః   పరః ॥ ౩౩॥
తైఃస్తైః   కామ్యేషు సర్వేషు సుఖేషు శ్రోత్రియో   యతః ।
నిస్పృహస్తేన సర్వేషామానన్దాః  సన్తి  తస్య తే ॥ ౩౪॥
సర్వకామాప్తిరేషోక్తా యద్వా సాక్షి చిదాత్మతా ।
స్వదేహవత్సర్వదేహేష్వపి భోగానవేక్షతే ॥ ౩౫॥
అజ్ఞస్యాప్యేతదస్త్యేవ  న తు తృప్తిరబోధతః ।
యోవేద సోఽశ్నుతే సర్వాన్కామానితియబ్రవీచ్ఛ్రుతిః  ॥ ౩౬॥
యద్వా సర్వాత్మతా స్వస్య సామ్నా గాయతి సర్వదా ।
అహమన్నం తథాన్నాదశ్చేతి సామస్వధీయతే ॥ ౩౭॥
దుఃఖాభావశ్చ కామాప్తిరుభే హ్యేవం నిరూపితే ।
కృతకృత్యత్వమన్యచ్చ ప్రాప్తప్రాప్యత్వమీక్ష్యతామ్    ॥ ౩౮॥
ఉభయం తృప్తిదీపే హి సమ్యగస్మాభిరీరితమ్ ।
త ఏవాత్రానుసన్ధేయాః   శ్లోకా  బుద్ధివిశుద్ధయే   ॥ ౩౯॥
ఐహికాముష్మికవ్రాతసిద్ధ్యై   ముక్తేశ్చ సిద్ధయే  ।
బహు కృత్యం పురాస్యాభూత్తత్సర్వమధునా కృతమ్ ॥ ౪౦॥

తదేతత్కృతకృత్యత్వం ప్రతియోగిపురఃసరమ్  ।
అనుసన్దధదేవాయమేవం  తృప్యతి నిత్యశః ॥ ౪౧॥
దుఃఖినోఽజ్ఞాః  సంసరన్తు కామం పుత్రాద్యపేక్షయా  ।
పరమానన్దపూర్ణోఽహం   సంసరామి కిమిచ్ఛయా ॥ ౪౨॥
అనుతిష్ఠన్తు  కర్మాణి పరలోకయియాసవః ।
సర్వలోకాత్మకః కస్మాదనుతిష్ఠామి  కిం కథమ్ ॥ ౪౩॥
వ్యాచక్షతాం తే శాస్త్రాణి  వేదానధ్యాపయన్తు వా ।
యేఽత్రాధికారిణో  మే తు నాధికారోఽక్రియత్వతః  ॥ ౪౪॥
నిద్రాభిక్షే  స్నానశౌచే నేచ్ఛామి న కరోమి చ ।
ద్రష్టారశ్చేత్కల్పయన్తి   కిం మే స్యాదన్యకల్పనాత్ ॥ ౪౫॥
గుఞ్జాపుఞ్జాది   దహ్యేత నాన్యారోపితవహ్నినా ।
నాన్యారోపితసంసారధర్మానేవమహం భజే ॥ ౪౬॥
శ‍ృణ్వన్త్వజ్ఞాతతత్త్వాస్తే   జానన్కస్మాచ్ఛృణోమ్యహమ్ ।
మన్యన్తాం సంశయాపన్నా న మన్యేఽహమసంశయః ॥ ౪౭॥
విపర్యస్తో నిదిధ్యాసేత్కిం ధ్యానమవిపర్యయాత్ ।
దేహాత్మత్వవిపర్యాసం న కదాచిద్భజామ్యహమ్ ॥ ౪౮॥
అహం మనుష్య ఇత్యాదివ్యవహారో వినాప్యముమ్ ।
విపర్యాసం చిరాభ్యస్తవాసనాతోఽవకల్పతే ॥ ౪౯॥
ప్రారబ్ధకర్మణి   క్షీణే వ్యవహారో నివర్తతే ।
కర్మాక్షయే త్వసౌ నైవ  శామ్యేద్ధ్యానసహస్రతః   ॥ ౫౦॥
విరలత్వం వ్యవహృతేరిష్టం  చేద్ధ్యానమస్తు  తే ।
అబాధికాం వ్యవహృతిం పశ్యన్ధ్యాయామ్యహం  కుతః ॥ ౫౧॥
విక్షేపో నాస్తి యస్మాన్మే న సమాధిస్తతో మమ ।
విక్షేపో వా సమాధిర్వా మనసః స్యాద్వికారిణః ॥ ౫౨॥
నిత్యానుభవరూపస్య కో మే వాఽనుభవః పృథక్ ।
కృతం కృత్యం ప్రాపణీయం  ప్రాప్తమిత్యేవ   నిశ్చయః ॥ ౫౩॥
వ్యవహారో లౌకికో వా శాస్త్రీయో  వాఽన్యథాఽపి వా ।

మమాకర్తురలేపస్య యథాఽఽరబ్ధం  ప్రవర్తతామ్   ॥ ౫౪॥
అథవా కృతకృత్యోఽపి లోకానుగ్రహకామయా  ।
శాస్త్రీయేణైవ   మార్గేణ  వర్తేఽహం కా మమ క్షతిః ॥ ౫౫॥
దేవార్చనస్నానశౌచభిక్షాదౌ వర్తతాం వపుః ।
తారం జపతు వాక్తద్వత్పఠత్వామ్నాయమస్తకమ్ ॥ ౫౬॥
విష్ణుం  ధ్యాయతు ధీర్యద్వా బ్రహ్మానన్దే  విలీయతామ్ ।
సాక్ష్యహం కిఞ్చిదప్యత్ర న కుర్వే నాపి కారయే ॥ ౫౭॥
కృతకృత్యతయా తృప్తః ప్రాప్తప్రాప్యతయా    పునః ।
తృప్యన్నేవం స్వమనసా మన్యతేఽసౌ నిరన్తరమ్ ॥ ౫౮॥
ధన్యోఽహం ధన్యోఽహం నిత్యం స్వాత్మానమఞ్జసా  వేద్మి ।
ధన్యోఽహం ధన్యోఽహం బ్రహ్మానన్దో  విభాతి మే స్పష్టమ్  ॥ ౫౯॥
ధన్యోఽహం ధన్యోఽహం దుఃఖం సాంసారికం న వీక్షేఽద్య ।
ధన్యోఽహం ధన్యోఽహం స్వస్యాజ్ఞానం  పలాయితం క్వాపి ॥ ౬౦॥
ధన్యోఽహం ధన్యోఽహం కర్తవ్యం మే న విద్యతే కిఞ్చిత్ ।
ధన్యోఽహం ధన్యోఽహం ప్రాప్తవ్యం   సర్వమద్య సమ్పన్నమ్ ॥ ౬౧॥
ధన్యోఽహం ధన్యోఽహం తృప్తేర్మే కోపమా భవేల్లోకే  ।
ధన్యోఽహం ధన్యోఽహం ధన్యో ధన్యః పునః పునర్ధన్యః  ॥ ౬౨॥
అహో పుణ్యమహో పుణ్యం ఫలితం ఫలితం దృఢమ్ ।
అస్య పుణ్యస్య సమ్పత్తేరహో వయమహో వయమ్ ॥ ౬౩॥
అహో శాస్త్రమహో  శాస్త్రమహో  గురురహో గురుః ।
అహో జ్ఞానమహో  జ్ఞానమహో  సుఖమహో సుఖమ్ ॥ ౬౪॥
బ్రహ్మానన్దాభిధే   గ్రన్థే  చతుర్థోఽధ్యాయ  ఈరితః ।
విద్యానన్దస్తదుత్పత్తిపర్యన్తోఽభ్యాస   ఇష్యతామ్ ॥ ౬౫॥
ఇతి బ్రహ్మానన్దే  విద్యానన్దః  సమాప్తః ॥ ౧౪॥

౧౫. బ్రహ్మానన్దే  విషయానన్దో నామ - పఞ్చదశః పరిచ్ఛేదః ।
అథాత్ర విషయానన్దో బ్రహ్మానన్దాంశరూపభాక్   ।
నిరూప్యతే ద్వారభూతస్తదంశత్వం శ్రుతిర్జగౌ   ॥ ౧॥
ఏషోఽస్య పరమానన్దో యోఽఖణ్డైకరసాత్మకః  ।
అన్యాని భూతాన్యేతస్య మాత్రామేవోపభుఞ్జతే   ॥ ౨॥
శాన్తా ఘోరాస్తథా మూఢా మనసో వృత్తయస్త్రిధా  ।
వైరాగ్యం  క్షాన్తిరౌదార్యమిత్యాద్యాః శాన్తవృత్తయః  ॥ ౩॥
తృష్ణా స్నేహో రాగలోభావిత్యాద్యా ఘోరవృత్తయః ।
సంమోహోభయమిత్యాద్యాః కథితామూఢవృత్తయః ॥ ౪॥
వృత్తిష్వేతాసు సర్వాసు బ్రహ్మణశ్చిత్స్వభావతా  ।
ప్రతిబిమ్బతి  శాన్తాసు సుఖం చ ప్రతిబిమ్బతి  ॥ ౫॥
రూపం రూపం బభూవాసౌ ప్రతిరూప  ఇతి శ్రుతిః  ।
ఉపమా సూర్యకేత్వాది సూత్రయామాస  సూత్రకృత్  ॥ ౬॥
ఏక ఏవ హి భూతాత్మా భూతే భూతే వ్యవస్థితః  ।
ఏకధా బహుధా చైవ  దృశ్యతే జలచన్ద్రవత్  ॥ ౭॥
జలే ప్రవిష్టశ్చన్ద్రోఽయమస్పష్టః     కలుషే జలే ।
విస్పష్టో నిర్మలే తద్వద్ద్వేధా  బ్రహ్మాపి  వృత్తిషు ॥ ౮॥
ఘోరమూఢాసుమాలిన్యాత్సుఖాంశస్య తిరస్కృతిః ।
ఈషన్నైర్మల్యతస్తత్ర  చిదంశప్రతిబిమ్బనమ్  ॥ ౯॥
యద్వాపి నిర్మలే నీరే వహ్నేరౌష్ణ్యస్య  సంక్రమః  ।
న ప్రకాశస్య  తద్వత్స్యాచ్చిన్మాత్రోద్భూతిరత్ర  చ ॥ ౧౦॥
కాష్ఠే త్వౌష్ణ్యప్రకాశౌ   ద్వావుద్భవం గచ్ఛతో యథా ।
శాన్తాసు సుఖచైతన్యే  తథైవోద్భూతిమాప్నుతః  ॥ ౧౧॥
వస్తుస్వరూపమాశ్రిత్య  వ్యవస్థా తూభయోః సమా ।
అనుభూత్యనుసారేణ కల్ప్యతే హి నియామకమ్ ॥ ౧౨॥
న ఘోరాసు నమూఢాసు సుఖానుభవ ఈక్ష్యతే ।
శాన్తాస్వపి క్వచిత్కశ్చిత్సుఖాతిశయ ఈశ్యతామ్ ॥ ౧౩॥

గృహక్షేత్రాదివిషయే  యదా కామో భవేత్తదా ।
రాజసస్యాస్య కామస్య ఘోరత్వాత్తత్ర నో సుఖమ్ ॥ ౧౪॥
సిద్ధ్యేన్న  వేత్యస్తి దుఃఖమసిద్ధౌ తద్వివర్ధతే  ।
ప్రతిబన్ధే  భవేత్క్రోధో ద్వేషో వా ప్రతిబన్ధకః   ॥ ౧౫॥
అశక్యశ్చేత్ప్రతీకారో విషదః స్యాత్స తానసః ।
క్రోధాదిషు  మహాదుఃఖం సుఖశఙ్కాపి దూరతః ॥ ౧౬॥
కామ్యలాభే హర్షవృత్తిః   శాన్తా తత్ర మహత్సుఖమ్ ।
భోగే మహత్తరం లాభప్రసక్తావీషదేవ  హి ॥ ౧౭॥
మహత్తమం విరక్తౌ తు విద్యానన్దే తదీరితమ్ ।
ఏవం క్షాన్తౌ తథౌదార్యే క్రోధలోభనివారణాత్  ॥ ౧౮॥
యద్యత్సుఖం భవేత్తత్తద్బ్రహ్మైవ   ప్రతిబిమ్బనాత్  ।
వృత్తిష్వన్తర్ముఖా  స్వస్య నిర్విఘ్నం ప్రతిబిమ్బనమ్  ॥ ౧౯॥
సత్తా చితిః సుఖం చేతి స్వభావా బ్రహ్మణస్త్రయః   ।
మృచ్ఛిలాదిషు సత్తైవ  వ్యజ్యతే నేతరద్ద్వయమ్  ॥ ౨౦॥
సత్తా చితిర్ద్వయం  వ్యక్తం  ధీవృత్త్యోర్ఘోరమూఢయోః  ।
శాన్తవృత్తౌ త్రయం  వ్యక్తం  మిశ్రం  బ్రహ్మేత్థమీరితమ్   ॥ ౨౧॥
అమిశ్రం  జ్ఞానయోగాభ్యాం  తౌ చ పూర్వముదీరితౌ ।
ఆద్యేఽధ్యాయేయోగచిన్తా జ్ఞానమధ్యాయోర్ద్వయోః   ॥ ౨౨॥
అసత్తా జాడ్యదుఃఖే ద్వే మాయారూపం త్రయం  త్విదమ్ ।
అసత్తా నరశ‍ృఙ్గాదౌ  జాడ్యం కాష్ఠశిలాదిషు  ॥ ౨౩॥
ఘోరమూఢధియోర్దుఃఖమేవం  మాయా విజృమ్భితా ।
శాన్తాది బుద్ధివృత్త్యైక్యాన్మిశ్రం    బ్రహ్మేతి  కీర్తితమ్ ॥ ౨౪॥
ఏవం స్థితేఽత్ర  యో బ్రహ్మ  ధ్యాతుమిచ్ఛేత్పుమానసౌ ।
నృశ‍ృఙ్గాదిముపేక్షేత  శిష్టం  ధ్యాయేద్యథాయథమ్ ॥ ౨౫॥
శిలాదౌ నామరూపే ద్వే త్యక్త్వా సన్మాత్రచిన్తనమ్   ।
త్యక్త్వా దుఃఖం ఘోరమూఢధియోః సచ్చిద్విచిన్తనమ్ ॥ ౨౬॥
శాన్తాసు సచ్చిదానన్దాంస్త్రీనప్యేవం   విచిన్తయేత్ ।

కనిష్ఠమధ్యమోత్కృష్టాస్తిస్రశ్చిన్తాః     క్రమాదిమాః  ॥ ౨౭॥
మన్దస్య  వ్యవహారేఽపి మిశ్రబ్రహ్మణి   చిన్తనమ్ ।
ఉత్కృష్టం  వ్యక్తుమేవాత్ర విషయానన్ద ఈరితః ॥ ౨౮॥
ఔదాసీన్యే తు ధీవృత్తేః శైథిల్యాదుత్తమోత్తమమ్  ।
చిన్తనం వాసనానన్దే ధ్యానముక్తం చతుర్విధమ్ ॥ ౨౯॥
న ధ్యానం జ్ఞానయోగాభ్యాం  బ్రహ్మవిద్యైవ   సా ఖలు ।
ధ్యానేనైకాగ్ర్యమాపన్నే   చిత్తే విద్యా స్థిరీభవేత్  ॥ ౩౦॥
విద్యాయాం సచ్చిదానన్దా అఖణ్డైకరసాత్మతామ్  ।
ప్రాప్య  భాన్తి న భేదేన భేదకోపాధివర్జనాత్  ॥ ౩౧॥
శాన్తా ఘోరాః శిలాద్యాశ్చ భేదకోపాధయో మతాః ।
యోగాద్ వివేకతో వైషముపాధీనామపాకృతిః  ॥ ౩౨॥
నిరుపాధిబ్రహ్మతత్త్వే  భాసమానే స్వయంప్రభే  ।
అద్వైతే  త్రిపుటీ  నాస్తిభూమానన్దోఽత  ఉచ్యతే ॥ ౩౩॥
బ్రహ్మానన్ద  అభిధే గ్రన్థే  పఞ్చమోఽధ్యాయ ఈరితః ।
విషయానన్ద ఏతేన ద్వారేణాన్తః ప్రవేశ్యతామ్  ॥ ౩౪॥
ప్రీయాద్ధరిహరోఽనేన   బ్రహ్మానన్దేన   సర్వదా ।
పాయాచ్చ ప్రాణినః  సర్వాన్స్వాశ్రితాం  శుద్ధమానసాన్  ॥ ౩౫॥
ఇతి బ్రహ్మానన్దే  విషయానన్దః  సమాప్తః ॥ ౧౫॥
ఇతి శ్రీమత్పరమహంసపరివ్రాజకాచార్య 
శ్రీ విద్యారణ్యమునివిరచితః పఞ్చదశీ గ్రన్థః   సమాప్తః ।

